PAGE  
1



	اہم تفسیری نکات 
(اہل محبت واہل سلوک کے لئے قرآنی لائحہ عمل)
	مولانا اشرف علی تھانویؒ
محمد موسیٰ بھٹو
	۲



	نکل کر خانقاہوں سے ادا  کر رسم شبیری 
اسرائیلی جارحیت کے خلاف
	محمد ازہر
	۷


	حماس کا جہاد ومزاحمت
	محمد موسیٰ بھٹو
	

	ملک کو  بہتر سیاسی قیادت کی ضرورت
	
	۱۸

	عقلیت پرستی سے وجود میں آنےوالی مادی  تہذیب
اور اس کے اثرات  سے بچاؤ ‏  کی صورت
	محمد موسیٰ بھٹو
	۲۰

	انجنیئر محمد علی  مرزا جیسے  اسکالروں
کی فکر کا مختصر تجزیہ
	انوار الحسن
	۲۳

	خودی سے خدا شناسی تک
	محمد موسیٰ بھٹو
	۳۰

	خودسے خدا تک
	مصباح عثمان
	۳۳

	مغرب میں عمر رسیدہ والدین کے ساتھ ہونے والا  حشر
	عامر احسان
	۴۲

	لادینی افکار  کے نتائج - ایک مختصر  جائزہ
	حضرت مولانا سید ابو الحسن علی
	۴۸

	اسلام کے داعی اور مبلغ کیلئے  متنوع
اور گہرے مطالعہ کی ضرورت
	ندوی
	۵۳

	فتنہ خارجیت احادیث کی روشنی میں
	مولانا صفی اللہ
	۶۳

	حضرت شیخ  عبدالقادر  جیلانی  ؒ
	سعدیہ کریم
	۷۰

	ذہانت  جب قلب کے تابع ہوتی ہے تو معاشرے میں تحرک برپا ہوتا ہے  
	محمد موسیٰ بھٹو
	۷۹



مولانا اشرف علی تھانوی ؒ



    مستقل سلسلہ
محمد موسیٰ بھٹو 
اہم تفسیری نکات
(اہل محبت واہل سلوک کے لئے قرآنی لائحہ عمل)
 وَإِذَا قِیْلَ لَہُمُ ارْکَعُوا لَا یَرْکَعُونَ۔ (سورۃ المرسلات، آیت نمبر ۸۴)
(جب ان سے کہا جاتا ہے کہ جھکو تو نہیں جھکتے)۔ 
نخوت کا قبول حق کی راہ میں رکاوٹ ہونا
یعنی خشوع اور تواضع اختیار کرو اور نخوت جو قبول حق کی راہ میں رکاوٹ ہے، اسے چھوڑ دو۔ 
تشریح:
نخوت وتکبر ایسی چیز ہے،جو فرد وافراد کو ہر طرح کی حق بات کو قبول کرنے سے روکنے کا کردار ادا کرتی ہے۔ بندہ، بندہ ہے، اسے عبدیت وعاجزی کی راہ اختیار کرنی چاہئے، تکبر ونخوت اس کے لئے سم قاتل ہے۔
متکبر کا انجام ہر صورت میں بُرا ہی ہوتا ہے، بالخصوص جب یہ تکبر اللہ کے مقابلہ میں ہو تو اس کی سنگینی بڑھ جاتی ہے، اگرچہ اللہ کے بندوں کے معاملہ میں بھی تکبر کا انجام بُرا ہی ہوتا ہے، لیکن اپنی سب سے بڑی محسن ہستی کے سلسلہ میں تکبر تو ساری بُرائیوں کی جڑ ہے۔ تواضع، عاجزی اور اپنی عبدیت کا اظہار یہ ایسی چیز ہے، جس سے قبولیت حق کی توفیق عطا ہوتی ہے،ہر صورت میں عاجزی کی روش ہی کو اختیار کرنا ہے، اسی سے بندہ پر اللہ کی طرف سے نوازشوں کی بارش ہوتی ہے، جب کہ تکبر سے نحوست پیدا ہوتی ہے اور تکبر کا لازمی نتیجہ محرومی کی صورت میں ہی ظاہر ہوتا ہے، ایسے فرد کو ڈھیل ضرور دی جاتی ہے، لیکن جب پکڑ ہوتی ہے تو وہ سخت ہوتی ہے اور بچ نکلنے کے سارے راستے مسدود ہوجاتے ہیں۔ (مرتب) 
عَبَسَ  وَتَوَلَّی  أَن جَاء ہُ  الْأَعْمَی۔ (سورۃ عبس، آیت نمبر ۱۔۲)
(پیغمبر چیں بجیں ہوئے اور متوجہ نہ ہوئے، اس بات سے کہ ان کے پاس نابینا آیا، اور آپ کو کیا خبر کہ شاید وہ سنور جاتا)۔ 
عذر کی وجہ سے بے تمیزی کے صادر ہونے سے ناراض نہ ہونا
 اس سے معلوم ہوتا ہے کہ جس شخص سے عذر یا ناواقفی کے سبب کوئی بے تمیزی صادر ہوجائے، اس سے روگردانی یا ناراضگی اختیار نہ کرے۔
تشریح:
سورۃ عبس کی یہ ابتدائی آیات ایک تو تزکیہ کے سلسلہ میں فیصلہ کن ہیں کہ اللہ کے نزدیک اصل اہمیت تزکیہ کی ہے، اگر قوم کے سردار تزکیہ کی طلب سے محروم ہیں اور ایک غریب اور نابینا فرد تزکیہ کی طلب رکھتا ہے تو سرداروں کے مقابلہ میں وہ غریب نابینا زیادہ توجہ کا مستحق ہے۔ 
مولانا نے سورۃ کی ابتدائی دوآیتوں سے یہ مفہوم نکالا ہے کہ اگر داعی الی اللہ کے پاس آنے والے فرد سے ناواقفی یا عذر کی وجہ سے آداب کی بجا آوری میں عدم احتیاط ہوجائے یا بد تمیزی صادر ہوجائے تو داعی کو بے پرواہی اور ناراضگی اختیار نہ کرنا چاہئے۔ بالخصوص ایسا طالب جو اصلاح وتزکیہ کی حقیقی طلب رکھتا ہے، اس سے دل میں ناراضگی کا احساس نہ ہونا چاہئے۔ یہ نکتہ ایسا ہے،جو ہر دور کے داعی الی اللہ کے لئے اہم نکتہ ہے، جسے دعوتی کام کے وقت پیش نظر رکھنا چاہئے، ایسے مالدار افراد جو حق کی طلب سے محروم ہیں، انہیں زیادہ اہمیت نہ دینا چاہئے۔ (مرتب)  
کلا بل ران علیٰ قلوبہم بما کانوا یکسبون۔ (سورۃ المطففین، آیت نمبر ۴۱)
(اور ہرگز ایسا نہیں بلکہ ان کے دلوں پر ان کے اعمال کا زنگ بیٹھ گیا ہے۔)
قلب کی ظلمت
یہ آیت قلب کی ظلمت کے سلسلہ میں واضح ہے اور لوگوں کی گفتگو میں اس کا بکثرت استعمال بھی ہوتا ہے۔
تشریح:
اعمال بد کی ایک خراب ”خصوصیت“ یہ ہے کہ وہ اپنے ساتھ ظلمات لاتے ہیں، اس طرح یہ گناہ قلب کو زنگ آلود کردیتے ہیں، جس کی وجہ سے گناہوں سے بچاؤ کے سلسلہ میں قلب کی حس مردہ ہونے لگتی ہے، قلب کی ظلمات کے اثرات دو طرح کے ہوتے ہیں، ایک باطنی گناہوں کے حوالے سے، دوسرے ظاہری گناہوں کے سلسلہ میں، بعض افراد ظاہری دینداری کے باوجود باطنی گناہوں میں مبتلا ہوتے ہیں، حرص وہوس، حسد، جلن اور کینہ جیسی برائیوں میں مبتلا ہوتے ہیں اور ان سے ان بُرائیوں کا ادراک سلب ہوجاتا ہے، یہ باطنی بُرائیاں بھی دراصل قلبی ظلمات ہی کا نتیجہ ہوتی ہیں، اس لئے قلب کی حفاظت اور اس کی سلامتی کی فکر کا ہونا ضروری ہے، اس لئے کہ سارے پاکیزہ اعمال کی سرانجامی کا دارومدار قلب کی سلامتی پر منحصر ہے، قلب کے بگڑنے سے یا تو اعمال میں جان اور روح مفقود ہوجاتی ہے یا پھر رسمی نوعیت کے اعمال سرانجام ہوتے ہیں، جس سے شخصیت کی زندگی میں نہ تو نکھار پیدا ہوتا ہے اور نہ ہی قلبی سکوں کی دولت عطا ہوتی ہے۔
مشہور حدیث ہے کہ انسان جب گناہ کرتا ہے تو قلب پر ایک سیاہ نقطہ چڑھ جاتا ہے، اگر گناہ سے باز آجاتا ہے تو یہ سیاہ نقطہ صاف ہوجاتا ہے، لیکن اگر بار بار کرتا رہتا ہے تو یہ سیاہ نقطہ پھیل جاتا ہے، یہاں تک کہ قلب سیاہی سے عبارت ہوجاتا ہے۔
پھر اس طرح کے قلب کی حالت یہ ہوتی ہے کہ اس پر نصیحت کی باتیں اثر انداز نہیں ہوتی، اس لئے کہ قلب ظلمات سے بھر گیا ہے اور ظلمات کے حامل قلب میں عبرت وموعظت کی باتیں قبول کرنے کی صلاحیت مفقود ہوجاتی ہے، چنانچہ اہل اللہ کے ہاں قلب کے مفتی کی بیداری پر سب سے زیادہ زور دیاجاتا ہے، اور اعمال اور اپنی عادتوں کی نگرانی کرنے کی تاکید کی جاتی ہے، بلکہ اہل اللہ کے یہاں ذکر وفکر کا ایسا نورانی ماحول موجود ہوتا ہے کہ سیاہ قلب کا حامل فرد بھی اگر طلب کے ساتھ اس ماحول کا حصہ بنتا ہے تو اس کے قلب کی مادیت تبدیل ہونے لگتی ہے اور خود احتسابی پیداہوکر، اس کی نئی پاکیزہ عملی زندگی شروع ہوجاتی ہے، لیکن اہل اللہ تک رسائی کی توفیق کا ملنا، اللہ کے فضل خاص پر منحصر ہوتا ہے، اس لئے کہ ایک بار قلب کی سیاہی کے بعد پاکیزہ اعمال پر مشتمل نئی زندگی شروع کرنے کی طلب باقی نہیں رہتی۔
لَتَرْکَبُنَّ طَبَقاً عَن طَبَق۔ (سورۃ الانشقاق، آیت نمبر ۹۱)
(تم لوگوں کو ضرور ایک حالت کے بعد دوسری حالت پر پہنچنا ہے)۔
قرب کے مقامات میں ترقی پر ترقی کا ہونا
ابن عباس رضی اللہ عنہ سے روایت ہے کہ یہ خطاب رسول اللہ صلی اللہ علیہ وسلم کو ہے تو اس سے مراد قرب کے مقامات میں ترقی ہے اور یہی شان ہے قرب کے مراتب واحوال کے سلسلہ میں آپ کے ورثہ عارفین کی۔
تشریح:
اللہ کی راہ محبت میں طالب صادق زندگی بھر ایمانی کیفیات، اللہ کے قرب کے حالات اور اللہ کی تجلیات سے بہرہ وری کے معاملہ میں مسلسل ارتقا پذیر ہوتے ہیں اور ان پر لگاتار ایک حالت کے بعد دوسری حالت، دوسری حالت کے بعد تیسری حالت طاری ہوتی رہتی ہے، جب سالک کو نئی ایمانی حالت نصیب ہوتی ہے تو وہ محسوس کرتا ہے کہ اس کی یہ نئی حالت پچھلی حالت سے زیادہ بہتر ہے، عارف کے ساتھ مستقلًا یہ سلسلہ جاری رہتا ہے، جو موت تک جاری رہتا ہے، موت کے بعد قرب کے مقامات میں تو ان شاء اللہ اضافہ پر اضافہ ہی ہوگا۔ (مرتب)
محمد ازہر 
نکل کر خانقاہوں سے ادا کر  رسم شبیری
اسرائیلی جارحیت کے خلاف

حماس کا جہاد ومزاحمت 

غزہ میں اسرائیل  اور حماس کے درمیان 24 نومبر2023ء کو عارضی جنگ بندی کے سات دن بعد تاریخ کی سب سے بدترین جنگ تیسرے مہینے میں داخل ہوگئی ہے اور غزہ اور اس کے اطراف  کے بڑے شہروں پر اسرائیل کی بمباری کا سلسلہ جاری ہے ۔ اسرائیل فوج نے غزہ  شہر اور خان یونس شہر  سمیت بڑے شہروں اور  قصبوں کا محاصرہ کر رکھا ہے ۔  جہاں اکثر  عمارتیں اور گھر تباہ ہوچکے ہیں٬ تازہ ترین اطلاعات کے مطابق 18 ہزار سے زائد فلسطینی جام شہادت نوش کر چکے ہیں٬ 23 لاکھ کی آبادی میں سے ساڑھے  سترہ  لاکھ کے گھر تباہ ہوچکے ہیں اور وہ خود بے گھر  ہو چکے ہیں۔ شہید ہونے والوں میں سوا آٹھ ہزار بچے  اور چار ہزار سے  زائد خواتین ہیں٬ جبکہ ساڑھے  36 ہزارشدید  زخمی اور معذور  ہوچکے ہیں۔ (نوائے  وقت 8 دسمبر2023ء)

جنگ بندی کے دوران  بھی جا بجا کھڑے اسرائیلی محض شوقیہ لوگوں کی ٹارگٹ کلنگ  کرتے رہے ہیں ۔ 

اسرائیل حکام کے دلوں میں حماس اور مسلمانوں کے خلاف بغض  ودشمنی اور نفرت کس حد تک ہے٬ اس کا اندازہ اس سے لگایا  جا سکتا ہے کہ اسرائیلی وزیر اعظم نے ستارہٴ داؤ ‏ دی والے پرچم کے سامنے بیٹھ کر پریس کانفرنس  کی ہے اور کہا ہے کہ دنیا بھر میں حماس کی  حمایت کرنے  والے ہر شخص  کو قتل  کردینا چاہیے۔  سوال کیا گیا  کہ اگرچہ وہ غیر مسلح شہری ہی کیوں نہ ہوں٬ جواب ملا٬ بالکل٬ اگرچہ وہ غیر مسلح شہری ہی کیوں نہ ہو٬ وہ موت  کا لازمی حق دار ہے ۔ 

بے گناہ شہریوں کو واجب القتل قرار دینا دہشت گردی کی بدترین صورت ہے٬ لیکن امریکا  یا  یورپ کی کوئی بھی  حکومت٬ کوئی بھی بڑا میڈ یا  گروپ اسرائیل یا اس کے وزیر اعظم کو دہشت گرد قرار  نہیں دے گا٬ ہاں وہ لوگ ضرور دہشت گرد ہیں٬ جو غزہ میں ظالمانہ بم باری اور غیر انسانی  سلوک کے نتیجے میں مارے جانے والوں  سے ہم دردی  رکھتے ہیں۔  اسرائیل نے پہلے اعلان کیا تھا کہ جو شہری  جان بچانا چاہتے ہیں٬ وہ شمالی غزہ سے جنوبی غزہ کی طرف منتقل ہوجائیں٬  بے گھر ہونے والے افراد  کے لیے جنوبی غزہ میں جن علاقوں کو ’’محفوظ‘‘ قرار دیا تھا٬ اب ان پر شدید بمباری کا سلسلہ جاری ہے ۔  غزہ کے جنوب میں مصر  کی سرحد کے ساتھ واقع شہر ’’رفح‘‘ پر بھی شدید بمباری کی گئی ہے ۔ حالانکہ یہ  شہر غزہ پر مسلسل بمباری  کے بعد اب فلسطینیوں کے بڑے کیمپ کی شکل اختیار کر گیا ہے ۔ جنگ بندی  کے دوران میں بھی وحشت ودرندگی کا ناچ جاری رہا۔ جنوبی غزہ کے شہر خان یونس کے الناصر  ہسپتال  سے جو تصاویر سوشل میڈ یا پر آئی ہیں٬ ان میں اَ ن گنت نوزائیدہ بچے مردہ پڑے ہیں٬ ان معصوموں کی لاشیں گل چکی ہیں٬ وجہ کیا بنی؟ سینکڑوں مائیں یہاں  داخل تھیں۔  انہوں نے بچوں کو جنم دیا٬  اسرائیلی فوج آئی  اور ماؤ ‏ ں کو ہسپتال سے نکلنے کا حکم دیا٬  وہ بچوں کو اٹھانے لگیں تو روک دیا گیا کہ بچے نہیں لے جا سکتیں٬ اکیلی جائیں٬ پھر گن پوائنٹ پر ان سب ماؤ ‏ ں کو اور ان کے ساتھ آنے والے عزیزوں کو ہانک کر نکال دیا  اور ہسپتال کو باہر سے تالے لگا کر پہرے کھڑے کردیئے ٬ یہاں تک کہ بھوک وپیاس  سے تڑپ تڑپ کر ان معصوموں نے جان دے دی ۔ 

صدیوں پہلے  اپنے اقتدار  کو بچانے کے لیے فرعونِ وقت نے اولاد یعقوب کے ہزاروں  معصوم  بچوں کو قتل کرایا  تھا٬ وہ جبر  واستبداد  اور شخصی آمریت کا دور سمجھا جاتا ہے ۔ آج کے نام نہاد  جمہوری  وترقی یافتہ دور کے فرعونوں نے فراعنئہ مصر کو بھی مات کر دیا ہے ۔  اس ظلم وبربریت میں اسرائیل کو امریکا  اور برطانیہ کی مکمل  پشت پناہی٬ تائید  وحمایت حاصل ہے۔  جس کا  ایک مظہر سلامتی کونسل میں متحدہ عرب امارات (یو اے ای) کی جنگ بندی کی قرار داد کو ویٹو کرنا ہے٬ 8دسمبر2023ء کو متحدہ عرب  امارات نے غزہ میں انسانی بنیادوں پر فوری جنگ  بندی کی قرار داد پیش کی تھی جسے  امریکا نے ویٹو کر دیا٬ سلامتی کونسل کے 15 میں سے 13 ارکان نے قرار داد کی حمایت کی٬ برطانیہ نے اس میں حصہ نہیں لیا  اور امریکا نے ویٹو پاور استعمال کی ۔ 

اسرائیلی وزیراعظم نیتن یا ہونے  اس قدام پر امریکا کی تعریف کرتے ہوئے کہا کہ اسرائیل حماس کو ختم کرنے اور جنگ کے باقی مقاصد کے حصول تک  جنگ جاری رکھے گا ۔ 

اب اس میں کوئی شک نہیں رہا کہ فلسطینیوں کی نسل کشی میں امریکا٬ اسرائیل کے ساتھ برابر  کا شریک اور اس سے بڑھ کر مجرم اور قاتل ہے ۔ 

حماس کو ختم کرنے کا اسرائیلی خواب کبھی پورا  نہیں ہوگا٬ اس لیے کہ حماس  کا جنم اسرائیل کے ظالمانہ رویے کا براہ راست نتیجہ ہے٬ جب تک ناانصافی٬ فلسطینیوں کے ساتھ غیرانسانی سلوک٬ ان کی نسل کشی٬  ان کی زمینوں پر  قبضے اور مسلسل فوجی ظلم کا خاتمہ  نہیں ہوجاتا٬ اس وقت تک ’’حماس‘‘ موجود رہے گی۔  حماس کا نام  ختم کرنے سے حماس کی  حقیقت اور کردار ختم نہیں ہوگا٬ کسی بھی قوم کو جبر کے ذریعے  دبایا نہیں جا سکتا ۔ 

فوجی قبضے  اور جابرانہ  اقتدار  کے ذریعے لوگوں کے دلوں میں روشن حریت وخودمختاری کی چنگاریاں بجھائی نہیں جا سکتیں۔  تاریخ کا یہ سبق اسرائیل کی غاصب٬ ظالم اور ناجائز حکومت  جس قدر جلد سمجھ  لے اس کے لیے بہتر ہے ۔ 

امریکا اور  اسرائیل کو  یہ حقیقت بھی سمجھ لینی چاہیے کہ فلسطینیوں پر ان کا یہ ظلم وستم دنیا بھر کے عوام کے دلوں میں ان کی ہمدردیوں کو بتدریج کم کررہا ہے ۔  صرف مذہبی  حلقے ہی نہیں٬ لبرل اور عوامی  حلقوں میں بھی غم وغصے  کی لہریں بڑھ رہی ہیں۔  سوشل میڈ یا  اور ٹیلی ویژن پر دم توڑتے  بچوں اور نوحہ کناں عورتوں کی تصویریں اور ویڈ یو کلپس امریکا اور اسرائیل کے خلاف مسلسل نفرت میں اضافہ کر رہے ہیں۔  یہ نفرت اسرائیلی ریاست کو کبھی چین سے نہیں جینے دے گی ۔ 

مسلم ممالک  میں اسرائیل جارحیت کےخلاف جو شدید ردعمل ہوا٬ پاکستان میں اس کا ایک مظہر 6دسمبر 2023ء بروز بدھ کنونشن سنٹر اسلام آباد میں دیکھنے میں آیا٬ جس میں ’’حرمت مسجد اقصیٰ اور امت مسلمہ کی ذمہ داریاں‘‘ کے عنوان سے مختلف  مکاتب فکر کے سر کردہ علماء کرام اور دینی  جماعتوں کے قائدین کا مشترکہ قومی اجتماع ہوا٬ جس میں تمام مکاتیب فکر کے عوام نے نہایت جوش  وخروش  اور جذبئہ جہاد سے سرشار ہو کر شرکت کی۔ اس اجتماع میں تمام قائدین بشمول حضرت مولانا فضل الرحمٰن٬ مولانا مفتی منیب الرحمٰن٬ مولانا پروفیسر ساجد میر٬ مولانا محمد حنیف  جالندھری٬ محترم  سراج الحق (جماعت اسلامی) مولانا زاہد الراشدی اور مولانا عبدالمالک کی تقاریر ایمانی وجہادی  جذبات سے بھرپور اور ولولہ انگیز تھیں ٬لیکن شیخ الاسلام حضرت مولانا مفتی محمد تقی  عثمانی مدظلہم کا خطاب اس اجتماع کا خلاصہ اور لب لباب تھا٬ انہوں نے جس جوش٬  ولولہ٬ فراست ایمانی اور حمیت ملی کے ساتھ مسئلہ فلسطین کو اجاگر کیا٬ اس نے بلاشبہ  لاکھوں مسلمانوں کے اندر ایک  نیا جوش  وجذبئہ جہاد پیدا کرکے  انہیں امید کی نئی  کرن عطا کی ۔ حضرت شیخ الاسلام نے اپنے معمول اور افتاد طبع سے ہٹ کر یہ  خطاب ایسے جوش  وولولہ کے ساتھ فرمایا  کہ شعلہ بیان خطباء بھی محو حیرت رہ گئے۔  بلاشبہ حضرت نے اپنے اس خطاب میں امت کی  ترجمانی کا  حق ادا کر دیا  اور حکمت وبصیرت کے ساتھ امت مسلمہ کے بہادر  سپوتوں کو پیغام دیا کہ ۔ 

نکل کر  خانقاہوں سے ادا کر رسم شبیری

اس اجتماع میں حضرت شیخ الاسلام کے بصیرت افروز تاریخی خطاب کی تلخیص دی جارہی تاکہ قارئین اس اجتماع کی اہمیت وافادیت اور غرض وغایت سے کسی حد تک  باخبر ہو سکیں ۔ 

خطاب حضرت  شیخ الاسلام  مدظلہم

حضرات علماء کرام٬ زعمائے ملت اور معزز حاضرین!

السلام علیکم ورحمتہ اللہ تعالیٰ وبرکاتہ ۔ 

اس وقت الحمدللہ ہم سب ایک ایسے  موضوع پر گفتگو  کرنے  اور سننے کے  لیے جمع ہیں٬ (جس  کے متعلق) اگر میں یہ کہوں تو مبالغہ نہیں ہوگا کہ پاکستان کے بائیس  کروڑ عوام میں سے ہر ایک کے دل کی دھڑکن ہے٬  اور وہ قضیئہ فلسطین ہے ۔  مجھ سے  پہلے  الحمدللہ بڑی ولولہ انگیز تقریریں ہوچکی ہیں٬ بہت سے معاملات  پر اظہارِ خیال بھی کیا جا چکا٬ تجاویز بھی پیش کی گئیں٬ میں ان کو دہرانے کے بجائے چند مختصر نکات پر آپ حضرات کی توجہ  مبذول کرانا چاہتا ہوں ۔ 

پہلی بات یہ ہے کہ الحمدللہ سب اس بات پر یک زبان ہیں کہ اسرائیل نے جو وحشت اور  بربریت کا مظاہرہ غزہ کے شہریوں کے ساتھ کیا  ہوا ہے٬ وہ انسانیت کی تمام قدروں کو پامال کررہا ہے اور اس سے ایسے معلوم  ہوتا ہے کہ اس ناپاک دشمن کے دل سے انسانیت کی ایک ادنی ٰ قدر بھی  تباہ ہو چکی  ہے۔ سب نے اُس پر مذمت  کا اظہار کیا٬ لیکن کچھ غلط فہمیاں پیدا ہورہی ہیں ٬ان کو میں مختصرا  دور کرنا چاہتا ہوں ۔ 

اسرائیل کا قبضہ ختم  ہونے تک جنگ  جاری رہنی چاہیے: 

ایک بات یہ ہے کہ تمام دنیا کی طرف سے  مختلف  عالمی تنظیموں کی طرف سے٬  یہاں تک کہ  ہماری مسلم دنیا کی او آئی سی  کی طرف سے بھی جو قرار داد آئی ہے٬ وہ جنگ بندی  کی قرار داد ہے۔ جنگ بندی کے  معنی  یہ ہیں کہ اسرائیل کو بھی جنگ سے روکا جائے  اور حماس کو بھی جنگ  سے روکا جائے۔ جنگ  بندی کا عام مفہوم یہی ہے٬ لیکن حقیقت یہ ہے کہ ہمارا  مطالبہ صرف غزہ پر بمباری  کرنے سے روکنے کا ہونا چاہیے٬  جنگ بندی  کا نہیں۔  حماس کے جانباز  اور سرفروش مجاہدین اپنے پیدائشی  حق کے  تحت اور اسلام  کے نام پر فلسطین کے پورے خطے کو اسرائیل کے تسلط  سے آزاد کرانے کے لیے نکلے  ہیں٬ یہ جنگ  بند ہونے والی جنگ نہیں ہے٬ یہ جنگ ختم ہونے والی جنگ نہیں ہے٬ یہ اس وقت تک  جاری رہے گی اور رہنی  چاہیے٬ جب تک کہ اسرائیل کا قبضہ پورے فلسطین سے ختم نہیں ہوجاتا ۔ 

لہٰذا ہمارا مطالبہ جنگ بندی کا نہیں٬ اگر اسرائیل شہریوں پر بمباری کرنے کے بجائے  کھلے میدان جنگ میں آکر حماس  کا مقابلہ کرنا چاہتا ہے تو  مقابلہ کرے٬  جنگ جاری رہے گی اور جب تک  اس کے تمام ٹینک تباہ نہیں ہوجاتے٬ اس کی تمام آلیات ختم نہیں ہوجاتیں اس وقت تک  انشا ء اللہ  حماس  مقاومت  کا سلسلہ جاری رکھے گا ۔ 

لہٰذا کسی باشعور مسلمان یا انسان کی زبان پر جنگ  بندی کے  مطالبے کے  بجائے اس بمباری  کے بند کرنے کا مطالبہ ہونا چاہیے۔  اسرائیل اپنی شکست کو چھپانے کے لیے  اور اپنے نقصانات کا بندلہ بے گناہ شہریوں٬  بچوں٬  عورتوں سے لے رہا ہے٬  جو کہ جنگی  جرائم میں شامل ہے٬ اس کا مطالبہ ہونا چاہیے(کہ اسرائیلی جنگی جرائم سے رک جائے)٬ جنگ  بندی ہمارا  مطالبہ نہیں ہے٬  جنگ انشا ء اللہ جاری رہے گی اور فتح تک  جاری رہے گی ۔ 

دوریاستی حل کا مطالبہ بالکل غلط  ہے: 

دوسرا نکتہ  جو میں عرض  کرنا چاہتا ہوں٬ وہ یہ کہ بار بار  حکمرانوں کی زبانوں سے بھی اور بعض  مرتبہ غلط فہمی  کی بنیاد پر امن  پسند لوگوں کی طرف سے بھی فلسطین کے دوریاستی  حل  کی بات ہوتی ہے٬  یعنی اس کا مطلب یہ ہے کہ فلسطین میں دور یاستیں قائم ہوں٬  ایک اسرائیل کی ریاست اور ایک فلسطین کی ریاست٬ یہ بالکل مغالطہ انگیز مطالبہ ہے٬ ہم اس کی کھل کر تردید کرتے ہیں٬ ہم اس کے وجود کو مغربی  طاقتوں کا ناپاک بچہ قرار  دیتے ہیں اور آج تک ہم اس عقیدہ پر قائم ہیں٬ لہٰذا یہ فیصلہ کہ اسرائیل نے جن علاقوں کو فتح کر لیا  ہے وہ اس کے  رہیں اور غزہ اور رفح غربیہ کے اندر فلسطین کی ریاست قائم ہوجائے٬ یہ ہرگز ہمارے لیے قابل  قبول نہیں ہے٬ لہٰذا دو ریاستی حل کی جوبات کی جاتی ہے٬ اس سے ہمیشہ پرہیز کیا جائے۔ 

اسرائیل دہشت گرد ہے  

تیسری  بات: ساری دنیا میں یہاں تک کہ مغربی پراپیگنڈ ہ کے زیر اثر  مسلمان حکومتوں میں بھی ایک انتہائی زبردست غلط فہمی  پائی جاتی ہے٬ وہ غلط فہمی  مغربی ممالک کے ایک پروپیگنڈ ے کے  تحت ہے٬  مغربی ممالک کا اور خاص طور  پر امریکا  کا یہ وطیرہ رہا ہے کہ جب کوئی  قوم کسی غاصب کے قبضے  کے خلاف  جدوجہد کے لیے کھڑی ہوتی ہے تو  وہ اس کو دہشت گرد٬ اس کو ارہابی٬ اس کو ٹیرارسٹ قرار دے کر دنیا میں بدنام کرتا ہے٬ یہی معاملہ  ہمارے کشمیر  کے مجاہدین کے ساتھ ہوا٬ ہمارے کشمیر  کے حریت پسندوں  کوٹیرارسٹ قرار دیا گیا اور دیاجارہا ہے٬ اور افغانستان کے اندر  افغانستان کے طالبان کو ایک مدت دراز تک ٹیرارسٹ کہا گیا٬ یہاں تک کہ آخر میں گھٹنے ٹیک کر ان  کو اپنا  مقابل  سمجھ کر٬ ان کے ساتھ میز پر بیٹھنا پڑا٬ اور الحمدللہ٬ اللہ  نے اس کے لیے فتح کا راستہ ہموار  کیا ۔ 

یہی صورتحال فلسطین میں ہورہی ہے کہ  حماس الحمدللہ ایک سیاسی طاقت ہے٬ وہ صرف کوئی  لڑنے والے  جنگجوؤ ‏ ں کا گروپ نہیں ہے٬  مجھے افسوس ہے کہ بعض  مرتبہ اطلاعات کے ذرائع میں ان کے مجاہدین کو جنگجوؤ ‏ ں کا نام دیا جاتا ہے٬ وہ درحقیقت مجاہدین ہیں٬ جہاد کررہے ہیں٬ جہاد فی سبیل  اللہ ٬ اور ابھی جناب ہانیہ صاحب  نے اپنی تقریر میں بتایا کہ  ان میں سے  بیشتر افراد  حفاظِ قرآن ہیں٬ قرآن کریم کے حافظ ہیں اور انہوں نے بتایا کہ  ان میں سے بہت سے ایسے  ہیں٬ جن کو بہت سی  سورتیں الحمدللہ حفظ ہیں٬  اور انہوں  نے یہ بھی بتایا  ہے کہ ان کی خاص  طور پر دینی  تربیت کی جاتی ہے٬ حماس میں شامل ہونے سے پہلے  ان کو دینی  اور اصلاحی  تربیت سے گزارا جاتا ہے٬  یہ درحقیقت مجاہدین ہیں٬  جو دفاعی  جہاد لڑرہے ہیں٬  اور چونکہ  دفاعی  جہاد لڑرہے ہیں٬ اس لیے انہوں نے  ارہابی٬ ٹیرارسٹ اور دہشت گرد ان کا نام رکھ دیا ہے ۔  حقیقت میں دہشت گرد اسرائیل ہے٬ جس نے پچھتر سال سے فلسطین کی سرزمین پر قتل عام کا سلسلہ شروع کر رکھا ہے٬  لہٰذا خوب سمجھ لیجئے کہ یہ کہنا کہ حماس  ایک انفرادی  جماعت ہے٬ ایک گروہ ہے   اور وہ کسی حکومت  کی نمائندگی نہیں کرتی  یہ درست نہیں٬ وہ پورے فلسطین کے باشندوں  کی نمائندگی  کرتی ہے۔ لہٰذا اس غلط فہمی  سے بھی اپنے آپ کو ہمیشہ محفوظ رکھنا چاہیے۔ 

ہمارے حکام کی کوتاہی:

چوتھی بات: اس موقع پر یہ بات ہم سے پہلے بہت سے علمائے کرام اور زعمانے کہی ہے٬ اس پر افسوس  کا اظہار کیا ہے کہ مسلمانوں پر اتنا  زبردست ظلم ہورہا ہے کہ بچوں کی حالت دیکھی نہیں جاتی٬  عورتوں کی حالت دیکھی نہیں جاتی اورہم اور ہماری حکومتیں اس کے  اوپر صرف زبانی (باتیں) اور ساتھ ساتھ  کچھ امدادی  کارروائیاں کررہی ہیں٬  اللہ تعالیٰ انہیں اس کی توفیق  دے٬ ہم اس کی تعریف  کرتے ہیں٬ لیکن اس موقع پر افسوس  ہے کہ جو فیصلہ  نہیں کر سکے٬ اور جس کی طرف  اسماعیل  ہانیہ صاحب نے بھی اشارہ کیا ہے۔ یہ وہ کہتے ہیں کہ ہمیں ضرورت نہیں ہے  کہ آپ  ہمارے علاقے میں آکر حملہ کریں٬ انہوں نے صاف صاف  ابھی اپنی  تقریر میں یہ بات کہی٬  لیکن وہ چاہتے ہیں کہ جتنی  امداد آپ  پہنچا سکتے ہوں٬ غزہ کے مسلمانوں کو اور غزہ کے مجاہدین کو ہم آپ سے اس کی درخواست کرتے ہیں کہ  اس میں کمی نہ کریں ۔ 

جہاد کا شرعی حکم : 

میں شریعت  کا حکم آپ حضرات کے سامنے عرض کرتا ہوں٬ شریعت کا حکم یہ ہے: کہ ’’اگر  مسلمانوں کے کسی خطے  پر کوئی (کافر) قابض ہوجائے٬ یا حکمران ہوجائے تو  اس خطے کے مسلمانوں پر  جہاد فرض ہے٬ اور وہ جہاد  پہلے اس خطے  کے مسلمانوں پر فرض ہے٬ اس کے بعد اس کے  پاس رہنے والے مسلمانوں پر  فرض ہے٬  اور اس طرح درجہ بدرجہ جتنے مسلمان ہیں ان سب پر جہاد  اپنی استطاعت  کے مطابق  فرض ہوجاتا ہے۔ میں اس بات کا ایک طالب علم  ہونے کی  حیثیت سے آپ حضرات کے سامنے اعلان کرتا ہوں کہ  حسب  استطاعت  تمام مسلمانوں پر جو جہاں بھی رہتا ہو٬ اس معنی میں اس پر  جہاد فرض ہے کہ وہ جو مدد  ان کو پہنچا سکتا ہو وہ مدد پہنچائے ۔ 

اور میں آپ حضرات  کے سامنے قرآن  کریم کی دوآیتیں پڑھتا ہوں اور میں سمجھتا ہوں کہ وہ سارے  مسلمانوں کے لیے اس اجتماع  کا پیغام ہونا چاہیے۔  قرآن کریم سورۃ نساء میں فرماتا ہے: 

وَمَا لَكُمْ لَا تُقَاتِلُوْنَ فِيْ سَبِيْلِ اللّٰهِ وَالْمُسْتَضْعَفِيْنَ مِنَ الرِّجَالِ وَ النِّسَاۗءِ وَ الْوِلْدَانِ الَّذِيْنَ يَقُوْلُوْنَ رَبَّنَآ اَخْرِجْنَا مِنْ ھٰذِهِ الْقَرْيَةِ الظَّالِمِ اَهْلُھَا ۚ وَاجْعَلْ لَّنَا مِنْ لَّدُنْكَ وَلِيًّـۢا  وَّاجْعَلْ لَّنَا مِنْ لَّدُنْكَ نَصِيْرًا  ۔
ترجمہ: یہ ہے کہ قرآن کریم سارے مسلمانوں سے خطاب کرکے کہہ رہا ہے۔ وَمَا لَكُمْ٬ تمہیں کیا ہوگیا کہ تم اللہ کے راستے میں میں جہاد نہیں کرتے٬ اور ان مردوں٬ عورتوں٬ بچوں کی خاطر  جہاد نہیں کرتے٬ جن کو دشمن نے دبایا ہوا ہے٬ اور وہ یہ دعائیں کررہے ہیں کہ اے ہمارے پروردگار! ہمیں اس بستی سے نجات  عطا فرمادیجئے اور وہ یہ دعائیں کررہے ہیں یااللہ ہمارا  کوئی مددگار پیدا کر دیجئے ٬ ہمارا کوئی حامی  پیدا کردیجئے۔ 

قرآن کریم ان بچوں٬  ان عورتوں کا اور مردوں کا حوالہ دے کر سارے مسلمانوں سے کہہ رہا  ہے کہ : تمہیں  کیا ہوگیا کہ تم ان کے راستے  میں جہاد نہیں کرتے ۔ 

اور دوسری  آیت سورۃ توبہ کی ہے اس میں اللہ تبارک  وتعالیٰ نے ارشاد  فرمایا: قُلْ اِنْ كَانَ اٰبَاۗؤُكُمْ وَاَبْنَاۗؤُكُمْ وَاِخْوَانُكُمْ وَاَزْوَاجُكُمْ وَعَشِيْرَتُكُمْ وَاَمْوَالُۨ اقْتَرَفْتُمُوْهَا وَتِجَارَةٌ تَخْشَوْنَ كَسَادَهَا وَمَسٰكِنُ تَرْضَوْنَهَآ اَحَبَّ اِلَيْكُمْ مِّنَ اللّٰهِ وَرَسُوْلِهٖ وَجِهَادٍ فِيْ سَبِيْلِهٖ فَتَرَبَّصُوْا حَتّٰي يَاْتِيَ اللّٰهُ بِاَمْرِهٖ  ۭ ۔

ترجمہ: نبی کریم ﷺ سے خطاب فرمایا  اللہ تعالیٰ نے: یہ کہہ دو سب سے اگر  تمہارے باپ٬ تمہارے بیٹے٬  تمہاری  بیویاں٬ تمہارا  خاندان٬ تم نے  جو مال کمایا  وہ اور تم نے  جو شاندار گھر رکھے ہوئے  ہیں جنہیں تم پسند کرتے ہو وہ اللہ اور رسول کے مقابلے میں زیادہ پسند ہیں تو انتظار  کرو ہمارے امر کے  آنے کا ۔ اللہ تعالیٰ فرماتے ہیں میرے امر کا  انتظار کرو ۔ 

ان آیات میں اللہ تعالیٰ  نے ہمیں آپ کو ایک تازیانہ دیا  ہے جو اس موقع پر صادق آتا ہے۔

لمحوں نے خطا کی  صدیوں نے سزا پائی: 

آخری بات جو میں آپ حضرات سے  انتہائی انکسار کے ساتھ  عرض کرنا چاہتا ہوں٬ ابھی ہمارے اس اجتماع میں مسلمان حکمرانوں پر تنقید ہوئی اور بڑی  حد تک  بجا ہوئی٬ تنقید  بے شک ہمارا حق   ہے اور ہم اس بات کے مکلف  ہیں کہ اپنے حکمرانوں تک وہ بات پہنچائیں٬ جسے ہم حق سمجھتے ہیں٬  لہٰذا  اس موقع پر ہم ان سے مخاصمت  کی فضا میں  نہیں٬ بلکہ  مفاہمت  کی فضا میں اور نصیحت  کی فضا میں٬ کیونکہ ہمارے دین نے ہمیں کہا ہے کہ النصح لکل مسلم اس میں النصح لاولی المر بھی  ہے کہ: اولوالامر کو نصیحت  کرنا بھی اہل علم  کا کام ہے ۔ 

میں اس نصیحت  کے تحت یہ  عرض کرتا ہوں کہ میراد ل یہ کہہ رہا ہے اور میں اپنے دل  کو ٹٹول کر اور اللہ تبارک وتعالیٰ  سے رجوع کرکے اللہ تعالیٰ سے دعا کرکے٬ اللہ تعالیٰ سے استخارہ کرکے میں یہ سمجھتا ہوں  کہ تاریخ  میں بعض  اوقات کچھ لمحات ایسے آتے ہیں کہ  ان لمحات میں اگر صحیح فیصلہ نہ کیا جائے تو صدیوں تک اس کا نقصان بھگتنا پڑتا ہے ۔  مشہور ہے کسی نے کہا تھا کہ ’’لمحوں نے خطا کی تھی  صدیوں نے سزا پائی‘‘ تو تاریخ میں ایسے لمحات آتے ہیں٬ جہاں ہمت وجراٴت سے کام لے کر ٬  جفا کشی کو اپنا شعار  بنا کر کوئی  صحیح فیصلہ کرنا پڑتا ہے٬  اگر وہ صحیح فیصلہ اس وقت نہ کیا جائے تو صدیوں تک اس کا  نقصان اٹھانا پڑتا ہے٬ میں سمجھتا ہوں کہ آج یہ تاریخ  کا ایسا ہی لمحہ ہے٬ آپ جانتے ہیں اور کوئی شخص  اس سے انکار  نہیں کر سکتا کہ پورا عالم اسلام مراکش  سے لے کر انڈ ونیشیا تک پورا عالم اسلام  اس وقت  مغرب کی غلامی  کا شکار ہے٬ کوئی انکار  کر سکتا ہے کہ ہم  غلامی کی  زندگی بسر نہیں کررہے ہیں؟ ہر اعتبار سے : اقتصادی  اعتبار سے٬ فوجی اعتبار سے٬ سیاسی اعتبار سے ہم  غلامی کی زندگی بسر کررہے ہیں٬ آخر یہ غلامی کب تک  چلے گی؟ آج  یہ سمجھو کہ مراکش سے انڈ ونیشیا  تک عالم اسلام کا حال یہ ہے کہ  جو اللہ نے ان کو قدرتی  وسائل عطا فرمائے ہیں٬ وہ کسی  اور قوم کو نہیں دیے٬ یہ دنیا کے بیچوں بنیچ واقع ہیں٬ ان کے  پاس وہ شاہراہیں  ہیں٬ جن کے ذریعہ یہ دوسروں کا ناطقہ بند کر سکتے ہیں٬ آبنائے باسفورس ان کے پاس  ہے٬ نہر سوئزان کے پاس ہے٬ خلیج عدن ان کے پاس ہے٬ آبنائے ہر مزان کے پاس ہے٬ اور دنیا کا  سب سے زیادہ زرسیال تیل ان کے پاس ہے٬ گیس ان کے پاس ہے٬ دولتیں ان کے پاس ہیں٬ اس  کے باوجود کیوں غلامی کی  زندگی بسر  کررہے ہیں؟ وہ اس لیے کررہےہیں کہ  رسول کریمﷺ سے صحابہ کرام رضی اللہ عنہم نے پوچھا تھا کہ یا رسول اللہ! جب یہ زمانہ آئے گا کہ مسلمان سیلاب میں بہتے ہوئے تنکوں کی طرح ہوں گے تو کیا وجہ ہوگی؟ تو رسول کریم ﷺ نے جواب میں فرمایا کہ ’’ان کا موت سے ڈ رنا اور زندگی  سے محبت کرنا اور جہاد فی سبیل اللہ کو چھوڑ دینا‘‘ آج ہم اس صورت حال سے گزر رہے ہیں۔ 

لمحہٴ فکریہ: 

آج حماس  کے جانبازوں نے ہمارے لیے یہ ایک موقع فراہم کیا ہے  آزادی کا٬ حریت  کا اور مغربی  جوئے کو اپنے کندھوں سے اتار دینے کا٬ یہ موقع انہوں نے فراہم کیا  ہے٬ اگر سارا عالم اسلام متحد ہوکر  ان کا ساتھ دے  اور اس کے لیے دفاعی مشترک پالیسی بنائے تو میں یقین سے کہتا ہوں کہ امریکا٬ برطانیہ اور مغربی طاقتیں کچھ بھی نہیں کر سکتیں٬ کیونکہ خدائی امریکا کی نہیں٬خدائی امریکا کے پاس نہیں آگئی٬ خدائی  اللہ کے پاس ہے٬ وہ سپرپاور نہیں  ہے٬ سپریم پاور اللہ ہے ۔ 

لہٰذا اگر ہم ایک مرتبہ اس بات کا فیصلہ کر لیں کہ پیٹ پر پتھر  باندھنے پڑے تو باندھیں گے٬ اگر ہمیں جفا کشی  کے اقدام کرنے پڑے تو کریں گے٬ گولیوں کا سامنا کریں گے٬ بموں کا سامنا کریں گے  تو نہ امریکا  اور دنیا کی  کوئی طاقت ہمیں شکست دے سکتی  ہے٬ اللہ تعالیٰ ہمیں یہ حقیقت سمجھنے کی توفیق عطا  فرمائے٬ اللہ تعالیٰ ہمیں اس حقیقت کو سمجھ کر  اپنی غلامی کے اس دور کو ختم کرنے کی توفیق  عطا فرمائیں ۔ 
محمد موسیٰ بھٹو

ملک کو  بہتر سیاسی قیادت کی ضرورت

پاکستان طویل عرصہ سے  مسائل کی دلدل میں مبتلا ہے٬ قومی زندگی کا کوئی شعبہ ایسا  نہیں ہے٬ جو صحیح خطوط پر کام کررہا ہو اور جو بگاڑ سے  محفوظ ہو٬ مہنگائی  دن بدن بڑھتی جارہی ہے٬ جس سے لوگوں کی زندگی اجیرن ہوتی جارہی ہے٬ گھروں میں واویلا برپا ہے کہ ضروریات پوری نہیں ہورہی ہیں٬  حکومت  یا مالداروں کی طرف سے غریبوں کی پرساں حالی کا کوئی انتظام نہیں ہے جس کی وجہ سے  اَسی فیصد افراد  بے بسی کا منظر پیش کررہے ہیں۔ 

ریاست سے وابستہ سارے محکموں  میں رشوت  اور لوٹ مار کا بازار  گرم ہے٬ ان شعبوں سے وابستہ معمولی سا معمولی  کام بھی رشوت  کے بغیر نہیں ہوتا٬ عدالت میں مقدمات کی بھرمار ہے٬ جس سے معلوم ہوتا ہے کہ لوگوں کے باہمی معاملات اتنے الجھے ہوئے ہیں کہ  وہ گفتگو اور تبادلہ خیال کے ذریعہ ان مسائل کو حل کرنے کی صلاحیت سے قاصر ہیں٬ لوگوں کے لئے سب سے زیادہ جو چیز  پریشان کن ہے وہ بڑھتی ہوئی مہنگائی  ہے٬ جو کسی بھی حد پر آکر رکنے کا نام نہیں لے رہی  ہے۔ 

یہ سارے حالات ایسے ہیں جو اللہ کی ناراضگی کی علامت  ہیں٬ اور ہمیں دعوت دے رہے ہیں کہ ہم اللہ سے اپنے تعلقات کو بہتر بنائیں٬ تاکہ اللہ ان حالات کو بدلنے کی صورت پیدا فرمائے۔

اسباب کی دنیا پر نظر  ڈ الی جائے تو معلوم ہوگا کہ ان حالات کے پیدا ہونے کا ایک بڑا  سبب یہ ہے کہ ہمیں اچھی٬ بہتر  اور باکردار  سیاسی  قیادت میسر نہیں رہی اور غلط قیادت نے  حالات کو اتنا بگاڑ دیا کہ ہم اربہا  ڈ الر کے مقروض  ہوگئے اور اس بات پر مجبور ہوگئے کہ عالمی  مالیاتی اداروں کے دباؤ ‏  پر اپنی  ریاستی پالیسیاں بنائیں ٬جو ظاہر ہے ملک وملت کے مفاد کے منافی  پالیسیاں تھیں جس سے مہنگائی  میں تیزی  سے اضافہ ہوا۔ 

قائد اعظم کے بعد سے ہم سیاسی  قیادت کے ایسے بحران سے دوچار  ہوئے کہ قیادت کا یہ بحران اب تک جاری  ہے٬ جب ملک وملت کو بہتر اور باکردار سیاسی قیادت نہیں ملتی تو ملت کا وہ حشر  ہوتا  ہے٬ جو  ہمارا   ہو چکا ہے ۔ 

بہتر٬ اچھی  اور باکردار  قیادت ہماری سب سے اہم ضرورت ہے٬ اس طرح کی قیادت اگر برسراقتدار  آجائے تو  ہمارے آدھے  سے زیادہ مسائل حل ہوجائیں٬ اس لئے کہ  بہتر  اور باکردار قیادت ملک سے گہری وابستگی  اور ملت کی  دردمند وفکرمندی کی وجہ سے ایسی پالیسیاں بناتی اور اختیار  کرتی ہے ٬ جس سے ملک میں رشوت٬ لوٹ مار اور قومی خرانہ  کا بے رحمانہ  استعمال کم سے کم تر ہوجائے گا اور سیاست واقتدار سے وابستہ افراد  کی مفاد پرستی  کے راستے مسدود ہوں گے اور افسروں کی ناجائز  آمدنی کی راہ میں رکاوٹ پیدا ہوگی٬ اس طرح قومی خزانہ پر پڑنے والا بوجھ کم ہوگا۔ 

بہتر اور باکردار سیاسی قیادت وہ ہوتی ہے جو ذاتی مفاد  کے مقابلہ میں ملک وملت  کے مفادات کو ترجیح دیتی ہو٬ جس کا  دامن ناجائز  آمدنی سے پاک ہو ۔ جولوگوں  کے دکھ ودرد کو اپنا دکھ درد سمجھتی ہو٬ جو ملت کے نظریے سے مخلص ووفادار ہو٬ جو قول وفعل کے تضاد سے محفوظ  ہو٬ جس کا لوگوں سے گہرا  تعلق  ہو٬ جو  قوم سے محبت کرتی ہو اور قوم بھی  اس سے محبت  کرتی  ہو٬ اس طرح کی قیادت اگر ملت کو مل جائے تو ملت بحران سے نکل سکتی ہے اور اس کی مشکلات  میں آسانی کی صورت پیدا ہو سکتی ہے ۔ 

ہمیں اس طرح کی قیادت مل سکتی ہے٬ اس لئے کہ قوم عرصہ تک دربدر  کی ٹھوکریں کھانے کے بعد دل سے اس طرح کی قیادت کی آرزومند ہے٬ بس اللہ سے اس طرح کی  قیادت عطا فرمانے کی دعا مانگتے رہنا چاہئے  اور اس کے لئے  اپنی بساط کے مطابق کوشش بھی  کرنی چاہئے۔ 

 عقلیت پرستی سے وجود میں
آنے والی مادی  تہذیب

اور اس کے اثرات  سے بچاؤ ‏  کی صورت

موجودہ دور عقلیت  پرستی٬ سیکولرزم اور جدیدیت کا دور ہے٬  یہ عقلیت  پرستی ہی ہے٬  جس سے مادیت پرست تہذیب وجود میں آئی ہے٬  مادہ پرست تہذیب کی بنیاد  سیکولر  نظریات پر ہے٬ جس کے تحت مادی  طرز فکر  اور مادی طرز عمل  زندگی کا ہدف  اور نصب العین اختیار  کرنا ہے ۔ 
زندگی کو مادی اعتبار سے  بہتر بنانا٬ اور دنیاوی زندگی کو ہی حرف آخر سمجھنا٬  نفس کے یرغمال شدہ عقل  کو معبود  بنانا٬  خواہشات کی تکمیل کے لئے  شب وروز کی سرگرمیوں کا ہونا٬  اس سے اوپر  اٹھکر آخرت کی زندگی کی سوچ کا نہ ہونا٬  قومی٬ اجتماعی  اور ریاستی معاملات  کو عقلیت  کے ذریعہ طے کرنا٬ دین کو مسترد کرنا٬ مذہب کو چند مراسم کی  ادائیگی تک  محدود سمجھنا٬  عورت کی آزادی  اور اس کے  حسن سے متمتع  ہونے کو فطری  تقاضا  سمجھنا٬ وغیرہ  یہ ساری چیزیں  عقلیت پرستی پر مبنی سیکولرزم کا حصہ ہیں اور اس کے اثرات ونتائج بھی ۔  
عقلیت پرستی سے وجود میں آنے والی  تہذیب کا مرکز مغرب رہا  ہے٬ سب سے پہلے مغرب  میں مادی تہذیب نے اجتماعی٬ قومی وریاستی زندگی کو اپنی لپیٹ میں لیا٬ اور  وہاں معاشرتی  اور خاندانی زندگی تلیٹ ہوئی اور نفسیاتی  بیماریوں نے وبا کی  صورت اختیار کی٬  وہاں خود غرضی  اور احساس  تنہائی  کی  بیماری  نے غیرمعمولی  فروغ  پایا٬ دنیا کے سکڑ  جانے اور جدید  تعلیم  اور سوشل میڈ یا  نے جدیدیت کے اس طوفان کو ہمہ گیر  بنادیا  اور مسلم امت بھی  بڑی طرح  اس کی لپیٹ میں آگئی  اور ہماری  نسلیں بھی  سیکولرزم کے زیر اثر  مادی طرز فکر کی حامل  ہونے لگیں ۔ 

عقلیت  پرستی  سے وجود میں آنے والی  مادی تہذیب جہاں بھی آئے گی٬  وہاں خود غرضی٬  دنیا پرستی٬ دنیا پر فریفتہ ہونے کی  روش٬ ایک دوسرے سے آگے  بڑھنے  کی دوڑ ٬  جنسی آزادی ٬ ذہنی دباؤ ‏٬ اضطراب وبے قراری  اور خودی کی  موت واقع ہوگی ۔ 

یہ بھی اہم  حقیقت ہے کہ جہاں بھی دین ومذہب کی  گرفت ڈ ھیلی  ہوگی٬ وہاں جدیدیت پر مبنی مادی تہذیب آئے بغیر  نہیں رہ سکتی٬ جس سے انسانی رشتے  ناطے ٹوٹ جائیں گے٬ محبتیں ختم ہوں گی٬  تعلقات محض مفادات کی بنیاد پر استوار  ہوں گے٬  سلیقہ انسانیت سے محرومی ہوگی٬ حیوانی نوعیت  کا طرز عمل  عام ہوگا۔ سیکولرزم  سے وجود میں آنے  والی مادی تہذیب کی راہ میں مزاحم ہونے میں خانقاہیں اور دینی مدارس اہم کردار  ادا کرتے رہے ہیں٬ لیکن  مادی  تہذیب چونکہ  نفس کی قوتوں  کو مہمیز  دیتی ہے اور نفس  کی قوت بہت زیادہ ہولناک قوت ہے٬ اس لئے   خانقاہیں اور دینی  مدارس  بھی مادی تہذیب کے اثرات کی زد میں ہیں٬ مادی تہذیب کا مقابلہ تو اللہ کے نام کا کثرت ذکر ہی کر سکتا ہے  اور کسی  چیز میں دم  خم نہیں  ہے کہ اس کا توڑ کر سکے٬ اس دور میں اللہ کا نام ہی ہے٬ جس کی  صدائیں اور جس کا  تکرار کم سے کم تر ہوگیا ہے٬ اللہ کے نام کے تکرار سے پیدا ہونے والا  نور جتنا کم ہوتا جائے گا٬ اسی  حساب سے ظلمات  اور تاریکی بڑھتی جائے گی٬ اور  نفس پرستی اور مادیت پرستی کی قوتیں افراد  اور معاشرہ کا احاطہ کر لیں گی ۔ 

سیکولرزم پر مبنی معاشرہ قابل رحم ہوتا ہے کہ وہاں فرد کے دل کے دکھوں میں شریک ہونے اور  اسے روحانی طور پر سہارا  دینے والا کوئی  نہیں ہوتا٬ ہر فرد حیران وپریشان  ہوتا ہے٬ وہ روحانیت کے خلا کے اس بحراں سے  نکلنے کے سارے راستے مسدود پاتا ہے ۔ 

مادی تہذیب میں بوڑھے  ماں باپ کے لئے  اولڈ  ہاؤس ہوتے ہیں٬ جہاں وہ  اولاد کی  شفقت سے محروم ہو کر غم زدگی کی زندگی گزار کر  مر جاتے ہیں ۔ 

مادی تہذیب نے سوشل میڈ یا  وغیرہ کے ذریعہ انسانیت کا اس طرح گھیراؤ ‏  کر لیا ہے کہ اب وہ  دن دور نہیں ہے جہاں ہمارے ہاں بھی ماں باپ کو اولڈ  ہاؤ ‏ س میں چھوڑنے پر مجبور کیا جائے گا٬ مادیت پرست تہذیب کا  مقابلہ تو  طاقتور  روحانی  تحریک کے ذریعہ ہی کیا  جا سکتا  ہے٬ اس کی دوسری  کوئی صورت ہی نہیں ہے ٬ خدا پرستی  پر مبنی  طاقتور  روحانی تحریک ہماری سب سے بڑی ضرورت ہے٬ اسی سے لوگوں کے دکھوں کے مداوا کی صورت پیدا  ہوگی۔ اسی سے دنیا پرستی اور دنیا داری  کے میلانات ورجحانات میں غیرمعمولی  کمی واقع ہوگی٬ اسی سے معاملات  میں بہتری کی  صورت پیدا  ہوگی اور اللہ کے لئے  ایک دوسرے سے محبت پیدا  ہوگی٬   اسی سے  دنیا کی بہتات  کی بیماری سے بچ کر تھوڑے سے وسائل پر گزارہ کرنے کی استعداد  پیدا ہوگی٬ لیکن بدقسمتی کی بات ہے کہ مادہ پرست ماحول کے اثرات اتنے غالب ہوجاتے ہیں کہ افراد دنیا پرستی کے اثرات سے بلند ہو کر٬ روحانی تحریک کا  حصہ بننے  کے لئے کسی  طرح تیار  نہیں ہوتے٬ اسے معاشرہ کا سب سے بڑا  المیہ ہی  کہا جائے گا۔

محمد موسیٰ بھٹو

انجنیئر محمد علی  مرزا جیسے  اسکالروں

کی فکر کا مختصر تجزیہ

موجودہ دور میں ذہین افراد  صحیح فکر کی  تلاش میں مختلف اسکالروں کی طرف رجوع کرتے ہیں٬  چونکہ موجودہ دور سوشل میڈ یا  کا دور ہے٬ اس لئے ذہین وباصلاحیت افراد جدید دانشوروں کی گفتگو کو حقانیت  پر مبنی گفتگو سمجھنے  لگتے ہیں٬ لاکھوں نوجوان ہیں٬ جو انجنیئر محمد علی  جیسے گفتگو  کے غازی افراد کی فکر کی سحر میں مبتلا ہیں ۔ 

یہ ایک  اہم حقیقت ہے کہ ہر دور کی  تعلیم٬ ماحول اور  نظریات ایک خاص ذہن  بناتے ہیں٬ بہت کم ذہین افراد  ہوتے ہیں٬ جو اپنے دور  کی تعلیم ٬ ماحول  ونظریات سے متاثر  ہونے سے محفوظ  ہوں٬ اگر جدیدیت کے پیدا کردہ اس ذہن کے  ساتھ قرآن وسنت  کو سمجھنے  کی کوشش ہوگی اور اسلاف کا  جو طرز فکر  تھا٬  جس کی بنیاد  آخرت کے  عقیدے٬ تقویٰ وتزکیہ پر تھی٬ اگر اسے نظر انداز  کیا جائے گا تو  دین کے حقیقی  فہم تک  رسائی  ممکن نہ ہوگی ۔ 

ایک اور اہم  نکتہ جو سمجھنا ضروری ہے٬ وہ یہ ہے کہ  خطابت کی صلاحیت کے زیر اثر  فرد ذہنوں کو متاثر کرکے  اپنا ہمنواتوبنا سکتا ہے ٬  لیکن  وہ ان کے لئے  قلبی سکون وروحانی  سکون کی راہ کو بند کرنے  کا  ذریعہ  بھی بن سکتا ہے٬  قلبی سکون اتنی بڑی  نعمت ہے کہ  اس سے بڑھکر  کوئی نعمت نہیں ہو سکتی ٬ نوجوان نسل کے لئے  قلبی سکون کی راہ کو بند کرنا٬ سب سے بڑی ناانصافی ہے٬ جو انجنیئرمحمد  علی  مرزاجیسے اسکالر کررہے ہیں٬ قلبی سکون اور روحانی  سکون کے بارے میں یہ اٹل حقیقت ہے کہ یہ نعمت  عظمیٰ قرآن وسنت  کے حامل  علمائے ربانی کے  ذریعہ اب تک حاصل ہوتی رہی ہے اور آئندہ بھی انہی کے تسلسل کے ساتھ وابستہ ہونے کے نتیجے میں ہی حاصل ہو سکتی ہے ۔ 

 قرآن وسنت  کی ایسی  تشریح  جس میں علمائے ربانی کا انکار  ہو یا صلحائے  امت کے  تسلسل  کے منافی راہ ہو یا  قرآن وسنت  کی اپنی نئی  تحقیق  کو علمی موشگافیوں کے ذریعہ پیش کرکے اپنے معتقدین کا حلقہ تیار کرنا مقصود  ہو ۔ 

اس طرح کی کوششوں کا نتیجہ  نوجوان نسل کو اغویٰ  کرنے اور  امت کے  قرآن وسنت  کے تسلسل سے دوری  ہی کی صورت میں ظاہر  ہو سکتا ہے ۔ 

کسی بھی  دانشور  اور اسکالر  کی طرف سے  اپنی ذہانت  اور مطالعے کی بنا پر  اپنے آپ کو  امت کی بڑی اور مسلمہ  شخصیتوں  کے متوازی حیثیت سے  پیش کرنا  اور یہ تاثر  دینا کہ وہ قرآن فہمی٬ علم وفہم وفراست  اور دینی مسائل کے فہم کے بارے میں ان سے کسی بھی  صورت میں کم  نہیں ہے٬ بلکہ ان کے مساوی  ہے٬ یہ معمولی  فتنہ نہیں ہے٬ بلکہ بہت بڑا  فتنہ  ہے٬  اس لئے کہ  ائمہ  مجتہدین اور صلحائے  امت٬ افرادِ ملت کی رہنمائی  کے لئے  اللہ کی طرف سے  کھڑے کئے جاتے رہے ہیں٬  وہ دین کی  تجدید کا  کارنامہ  سرانجام  دیتے رہے  ہیں٬ اس لئے  حدیث شریف  میں فرمایا گیا  ہے کہ میری  امت میں  ہر دور میں  ایک ایسا  گروہ موجود رہے گا٬ جو حق پر قائم  رہے گا۔ 

 دوسری حدیث شریف  ہے کہ میری  امت میں ہر صدی میں ایک مجدد  پیدا ہوتا رہے گا جو دین کی  تجدید  کا کام کرتا  رہے گا ۔ 

 قرآن میں ہمیں انعام یافتہ لوگوں کے راستے  پر چلتے رہنے کی دعا  سکھائی  گئی ہے٬ جو ہم روزانہ  ہر نماز میں اللہ سے مانگتے  رہتے ہیں (اھدنا الصراط المستقیم صراط الذین انعمت  علیھم) ۔

انعام یافتہ لوگوں سے  ہٹ کر اپنی  نئی تحقیق کے ذریعہ دین کی نئی تشریح کرنا اور خالی  ذہن افراد کو  صلحائے  امت سے  دور کرنا نامعقول حرکت ہےقرآن نے ایسے فرد کے لئے  سخت انتباہ دیا ہے ومن یشاقق الرسول من بعد  ما تبین لہ الھدیٰ ویتبع  غیر سبیل المومنین نولہ  ما تولیٰ ونصلیہ جھنم۔ (اور جس نے رسول کے راستہ کی مخالفت کی٬ ہدایت کے واضح ہوجانے کے بعد اور  مومنوں کی راہ کے علاوہ دوسری راہ اختیار کی٬ ہم اسے ایسا کرنے دیں گے٬ لیکن بعد میں اسے  جہنم میں داخل کریں گے)۔ 

مومنین  کے نمائندے صحابہ کرام٬ تابعین کرام٬ سلف  صالحین اور بزرگان دین ہیں٬ قرآن وسنت  کے نام پر  ان کے راستہ سے جداگانہ راستہ اختیار کرنا خطرناک کھیل ہے٬ جو کھیلا  جا رہا ہے ۔ 

بزرگوں کو تنقید کا نشانہ بنانا  اور ان کی  تحریروں کو سیاق وسباق سے کاٹ کرکے  پیش کرنا٬  یا ان کی  دینی خدمات اور ان کے کام اور فکر کے سارے پہلوؤ ‏ ں کو نظر انداز  کرکے کسی  جزوی پہلو کو پیش کرکے اسے ہدف  تنقید بنانا٬ یہ افرادِ امت کا اپنے  سلف پر اعتماد  کو ختم کرنا  ہے٬ جو بڑا  جرم سمجھا  جائے گا۔ 

صلحائے  امت اور علمائے  ربانی ہمارے لئے بہت  بڑا سرمایہ ہیں٬ قرآن وسنت کے الفاظ  کے علم کے  ساتھ ساتھ اس کی حقیقت اور اس کا روح ہم تک  انہی کے ذریعہ ہی پہنچا  ہے٬ ان کے مقابلہ میں میرے جیسے  دانشوروں اور اسکالروں کی حیثیت زیرو سے زیادہ کیا ہو سکتی  ہے ٬ ان کا تقویٰ ٬  ان کا زہد ٬ ان کا تعلق  مع اللہ ٬  ان کی علمی  گہرائی٬ ان کی اجتہادی  صلاحیتیں٬ ان کی نورِ نبوت  کے اجزاء سے بہرہ وری  وغیرہ ان کی یہ ساری  چیزیں ایسی ہیں٬  جو انہیں انعام یافتہ افراد کے مقام پر  کھڑا  کرتی ہیں٬ ایسی شخصیتوں کو متنازع بنا کر ان پر اعتماد  ختم کرنا٬  یہ کاوش  حقیقی  دانشور  ہرگز نہیں  کر سکتا ۔ 

آگے بڑھنے اور نئے  دور کے حالات میں راستہ نکالنے کی صورت یہی  ہے کہ علمائے ربانی اور سلف صالحین کے علوم کو سینہ سے لگا کر٬ نئے دور کے  حالات میں نئی تحقیق  کا کام سرانجام دیا جائے٬ یہ کام بھی  وہ افراد  سرانجام دے سکتے ہیں٬  جو قدیم  وجدید علوم اور جدید  چیلنج اور اس کی نوعیت  کو سمجھنے  کے ساتھ ساتھ تقویٰ کے زیور سے سجے ہوئے ہوں٬ باقی ہم جیسے  افراد یہ کام سرانجام  دیں گے تو اس  سے گمراہی  پیدا ہوگی اور نوجوان نسل دوراہے پر  کھڑے ہو کر  نور نبوت  کے اجزاء اور سکون کے  لئے  ترستی رہے گی۔

 اس حقیقت کو بھی سمجھنا  ضروری ہے کہ  چھوٹے پن کے مراحل سے گزرے بغیر جو  شخص بھی محض  خطابت  اور علمی  صلاحیت کی بنا پر بڑے پن کے مقام پر فائز  ہو کر٬  دوسروں کی رہنمائی  کا کام سرانجام  دے گا وہ ابتلا وآزمائش  میں مبتلا  ہوگا اور  خود رائی  کے مرض میں مبتلا  ہو کر دوسروں میں بھی یہ مرض  پیدا کرنے کا ذریعہ  بنے گا۔ 

قرآن وسنت  کی ایک حیثیت تو یہ ہے کہ وہ  الفاظ کے مجموعہ پر مشتمل ہے٬ اس کی دوسری  حیثیت یہ ہے کہ ان میں معنیٰ  ومفہوم  کا وسیع  سمندر  موجزن ہوتا ہے٬ قرآن وسنت کی اس دوسری  حیثیت کو  سمجھنے  کے لئے  بزرگان دین٬ سلف  صالحین دوسرے  الفاظ میں انعام یافتہ لوگوں کے علوم سے مناسبت  کا تعلق  پیدا کرنا  پڑتا ہے٬  اس کے بغیر  قرآن وسنت  کی گہرائیوں اور اس کے پیغام کی نوعیت  اور اس کے بنیادی  اہداف کو سمجھنا  ممکن نہیں ہے٬  اس نکتہ کو نہ سمجھنے کی وجہ سے  ہی قرآن وسنت  کے نام پر  ایسے  دانشور اور اسکالر پیدا ہوتے رہے ہیں٬ جو اپنی ذاتی  تحقیق  اور مطالعہ کی بنیاد پر  قرآن وسنت  کی سلف صالحین سے مختلف  تعبیر  وتشریح پیش کرکے امت کے تسلسل کو متاثر  کرتے  رہے ہیں ۔ 

قرآن نے تزکیہ کے کام کو بنیادی  اہمیت  دی ہے٬ قد افلح من تزکیٰ (کامیاب ہے وہ شخص جس  نے اپنا تزکیہ کیا) تزکیہ ایسی چیز ہے جو محض الفاظ  کے علم اور علمیت  کے راستے سے نہیں آتا٬ بلکہ  تزکیہ نور نبوت  کے اجزاء کے حامل  علمائے ربانیین کی صحبت سے  حاصل ہوتا ہے٬ تزکیہ کے بغیر  فرد نفس  کی شہ زور  اور بے پناہ  قوتوں کو سمجھنے سے  قاصر ہوتا ہے ٬ تزکیہ کا خلا الفاظ  کے علم اور علمیت کے ذریعہ پُر نہیں ہو سکتا ۔ اس کے لئے  صحبت کے ساتھ ساتھ  ذکر وفکر  کے مجاہدے  بھی ناگزیر  ہیں۔ 

تزکیہ ہونے کی  علامتوں میں ایک  علامت یہ ہے کہ صاحب علم شخصیت بزرگوں کے  ادب وآداب سے آشنا  ہوتی ہے اور ان کے مقابلے میں  اپنی علمیت کا رعب  جمانے کی کاوشوں سے دستبردار  ہوتی ہے  اور بزرگوں کے علوم سے  استفادہ کرتے ہوئے اپنی علمی  صلاحیتوں کو فروغ دیتی ہے ۔ 

جب تزکیہ نہیں ہوتا تو  اپنی علمی  برتری  کا احساس  غالب ہونے لگتا ہے ٬  اور علمی برتری  کا یہ احساس  سلف وخلف  سب کو نشانہ تنقید بنانے پر  اکساتا رہتا ہے اور شخصیت٬ بزرگوں کے مقابلے میں اپنی جداگانہ امتیازی  شان کو  کو قائم وبرقرار  رکھنے کے  لئے کوشاں ہوتی ہے ۔ 

اس طرح تزکیہ کے بغیر علم  ایک خطرناک  ہتھیار  کے طور پر  استعمال ہونے لگتا ہے٬ جو امت  میں سلف  صالحین  کی راہ سے  ہٹ کر  اپنے معتقدین کے ایک گروہ  کے پیدا  ہونے کا  ذریعہ بنتا ہے ۔ 

بزرگان دین٬ سلف صالحین یا تصوف کا  نام آتے ہی مزاج میں اشتعال  اور جھنجھلاہٹ کا پیدا ہونا  اور بے قابو  ہو کر ان کی  تنقیص کرنا٬ یہ نفسیاتی نوعیت کی  بیماری  ہے ٬جو سلف  صالحین کو نشانہ تنقید  بنانے کی  سزا ہوتی ہے ۔ حقیقت یہ ہے کہ علمی برتری  کے احساس  کے نتیجے میں اس طرح کی بیماریوں سے  بچنا ممکن ہی نہیں ہے ۔ 

قرآن وسنت  کے علم  کے  نام پر خالی  ذہن افراد کو سلف صالحین٬ بزرگان دین اور امت کے لاکھوں علمائے ربانی  کی راہ سے  ہٹانا٬ بلکہ ان سے بغاوت  پر اکسانا٬ ایسا نا مسعود  کام صلحائے امت  کے فیوض وبرکات سے محروم افراد ہی  کر سکتے ہیں٬  قرآن میں متعدد  مقامات پر نیک٬ صالح اور متقی  افراد کی راہ اختیار  کرنے کی تلقین فرمائی گئی ہے٬ اور ان کے ساتھ رہنے  کی تلقین فرمائی گئی ہے ۔ 

یاایھا الذین اٰمنوا التقواللّٰہ وکونوا مع الصادقین۔ (اے ایمان والو تقویٰ اختیار  کرو  اور صادقین کی صحبت اختیار کرو ) انجنیئر محمد علی جیسے اسکالر  قرآن وسنت  کے نام پر  قرآن وسنت  ہی کے انہی  اصولوں کی خلاف ورزی کرکے کس کی خدمت سرانجام دے رہے  ہیں٬ یہ اپنے نفس  ہی کی خدمت ہے٬ سوچنے  سمجھنے  اور سنبھلنے  کی ضرورت ہے ۔ 

ہماری نئی  نسل ہر اعتبار سے  قابل رحم ہے٬ ایک تو علمائے  کرام جدید علمی  اسلوب اور نوجوانوں کی ذہنی سطح سے ناواقفیت کی وجہ سے ان کو مطمئن کرنے سے قاصر ہیں٬  دوسرے  یہ کہ تصوف وبزرگی کے نام پر  جعلی تصوف غالب ہے اور  حقیقی تصوف  اور حقیقی  بزرگی پس منظر  میں چلی گئی ہے٬ تیسرے یہ کہ مذہبی طبقات دائراتی خولوں میں بندش کی  وجہ سے ایک دوسرے کے بارے میں شدید غلط  فہمیوں کا شکار ہیں٬ اس پر مزید  ستم یہ کہ  انجنیئر  محمد علی مرزا  جیسے ذہین  اور خطابی  صلاحیتوں کے حامل  اسکالر  صلحائے  امت کی پوری تاریخ کو  مسخ کرنے اور  امت کے پورے  تسلسل کو مٹانے کے لئے کوشاں ہیں٬ صلحائے  امت اور بزرگان دین جو جدید افراد  کے لئے  نفساتی بیماریوں سے بچاؤ ‏  اور ان کی حقیقی  رہنمائی  کا ذریعہ  بن سکتے ہیں٬ ان پر  اعتماد ختم کرنا٬ نئی نسل کو دوراہے پر کھڑا کرنا ہے٬ اس لئے کہ تزکیہ سے محروم  خطابت  وعلمیت میں وہ استعداد  موجود نہیں ہے کہ وہ افراد کو  اخلاقی  اور روحانی طور پر سہارا  دے سکے  اور انہیں جدیدیت کے طوفانی  تھپیروں  سے بچا سکے٬ یہ کام تو علمائے  ربانی ہی اپنے باطن کی پاکیزگی کی وجہ سے بہتر طور پر  سرانجام دے سکتے ہیں۔ 

آخر میں اس بات کا اظہار  بھی ضروری  ہے کہ ناقص  اور جعلی  اہل تصوف  کی حرکتوں سے بیزار  ہو کر رد عمل  کا شکار  ہونا اور دوسری  انتہا  پر جانا٬ اکثر ایسا  ہوتا رہا ہے٬ بہہت کم خوش نصیب افراد ہوتے ہیں٬ جو اس طرح کی صورتحال میں توازن کو قائم  رکھنے میں کامیاب ہوتے ہیں٬  باصلاحیت افراد کا  اکثر  طرز عمل  اسی طرح کارہا ہے٬  مولانا وحید الدین خان بھی اسی ردعمل  کا شکار ہو کر دوسری انتہا  پر چلے گئے تھے٬ انجنیئر  محمد علی مرزا  بھی ناقص اہل تصوف کے  رد عمل میں سرے سے  علمائے ربانییں ہی کے مخالف ہوگئے ۔ 

جب فکر میں  رد عمل کے اثرات غالب ہو کر توازن متاثر  ہوجائے تو  علمی شخصیت نہ صرف اپنے لئے بلکہ اپنی علمیت  کی وجہ سے  دوسرے  بے شمار  افراد کے لئے  المیہ  کی حیثیت اختیار  کرنے لگتی ہے ۔ 

اللہ تعالیٰ ہم سب کی  حالت زار  پر رحم  فرمائے  اور ہم سب کی  اصلاح کی صورت پیدا فرمائے۔ 
انوار الحسن 

 خودی سے خدا شناسی تک
زیر نظر مضمون قارئین کے لئیے ایک کتاب جس کا  عنوان ’’ خود سے خدا تک‘‘ہے٬ اس کے  حوالے سے لکھا گیا ہے٬ کتاب کے مصنف  جناب محمد افتخار ناصر صاحب ہیں٬ کتاب کی مضامین کی فہرست  پر نظر  دوڑانے  پر معلوم ہوتا ہے کہ موصوف جدید  تعلیم سے آراستہ ہیں اور اسلام کے جدیدیت کی فکر کے حامل نظر آئے۔  کتاب کے مطالعے سے معلوم ہوتا  ہے٬ کہ فاضل دانشور  نے بڑے ہی قرینے سے  انسانی فکر٬ سوچ٬ اسکے  وجود اور اس کی جزیات پر بحث کی  ہے٬مگر ساتھ ساتھ انہوں نے بڑی  باریکی سے ایک اور واردات کی٬ جس میں انہوں نے  مراقبے٬ مربی اور مراقبے  میں شامل لوازمات کی  یکسر نفی کی ہے٬ مراقبے میں شامل  ذکر اور سالکین   کو انہوں نے بالکل  عبث قرار دیا۔ نہ صرف انہوں نے  مربی کے کردار  کو نشانہ بنایا٬ بلکہ مربی کی طرف سے  سالک کو جن مجاہدات کی بھٹی سے گذارا جاتا ہے٬ اس کو انہوں نے ہندو Mythology سے نتھی کر دیا۔ غرض یہ کہ انہوں نے اصلحائے نفس کے طریقوں اور  مربی حضرات کو طاغوت سے  تشہبہ دی ہے٬ جو کہ سراسر  ناانصافی  ہے۔ 
 -تصوف میں مربی یا اہل اللہ کی حیثیت مرکزی نویت کی ہوتی ہے٬ جو  سالک کو نفس کی پر خطر راستوں سے گزار کر٬ اُسے نفس مطمئنہ کی دولت سے سرفراز کرتا ہے٬ یہ کوئی آجکل  کی بات نہیں٬ بلکہ امت کی ۱۴۰۰ سو سالوں  کی تاریخ سے مسلسل  چلا آرہاہے ٬اس ضمن میں مولانا رومی کا شعر اہل اللہ کی بالکل صحیح  غمازی کرتا ہے فرماتے ہیں ۔ 
مولوی  ہرگز  نہ شد  مولائے  روم 
تا غلام شمس  تبریز نہ شد 

-جہاں تک سوال ہے کہ برصغیر میں مراقبہ ہندومت یا بدھ مت سے  مستعار  لیا گیا ہے٬ اس سلسلے میں عرض ہے کہ  غیر منقسم برصغیر  میں  اسکو متعاررف کرانے والا حضرت بانی محمد باقی باللہ سلسلہ  نقشبندیہ کے مشہور صوفی بزرگ ہیں٬ جو ترکستان سے حضرت خواجہ محمد املنگی  سے اشارہ یمینی پاکر آپکو ہندستان کی  طرف ہجرت کا حکم دیا اور فرمایا  تمہارے وجود سے طریقہ نقشبندیہ ہندستان میں رونق  اور  شہرت حاصل کرے گا٬ آپ ترکستان سے لاہور ہوتے ہوئے ہندستان کے مرکزی  شہر دہلی تشریف لائے ۔ آپ اصلاً ترک تھے٬ آپکے  نانا جان کا سلسلہ شیخ عمر پاغستانی تک پہچتا ہے٬ جو خواجہ عبیداللہ احرار  کے نانا تھے اور سلسلہ اس طرح حضرت ابو بکر صدیق سے جا ملتا ہے۔

-جہاں تک صلحائے امت میں  اذکار کی اہمیت  ہے٬ وہ مسلمہ ہے اور اس کا  نص احادیث سے ثابت ہے٬ چنانچہ حدیث شریف میں آتا ہے٬ کہ اول الذکر  لا الہ الا اللہ ٬ ایک  اور حدیث جسکا مفہوم ہے کہ انسانی جسم  میں ایک ٹکڑا  ہے٬ اگر وہ صحیح ہے تو  سب صحیح ہے  اور اگر وہ خراب ہے تو سب خراب ہے٬ وہ ٹکڑا دل ہے۔
 - دھیان کے متعلق  بھی حدیث میں وارد ہوا ہے کہ آنحضرت نے ایک صحابی سے  فرمایا  کہ بیٹا اللہ کے دھیان کو جماؤ ‏ گے تو اللہ کو سامنے پاؤ ‏ گے۔ 
- ویسے تو مراقبے کیلئے  کوئی وقت  متعین نہیں٬ مگر  قرآن میں سورہ مزمل میں اس کی تاکید  اس طرح ملتی ہے ۔ ترجمہ: اللہ کا ذکر  کر وصبح اور شام  میں سب سے کٹ کر اسی کا ہوجاؤ ‏ ۔
-  کیفیت کے بارے میں اہل اللہ کے یہاں جو روایت جاری ہےکہ وہ  سالکین کو کیفیات میں الجھنے سے منع فرماتے ہیں٬ کیونکہ  کیفیات مقصود نہیں ہیں٬ مقصود تو  اللہ  تعالیٰ کی سچی اور اخلاص سے پُر اطاعت کی استعداد حاصل کرنا ہے٬ اس کو  اس طریقے سے  بھی سمجھا جا سکتا ہے کیفیات سے حیثیت پھل کے اوپری چھلکے یا کھال کی سی ہے اور مقصود  تو اس کا مغز  (یعنی  نفس کی اصلاح یا تہذیب نفس ) ہے۔
- اسکے بعد  فاضل فلسفی  صاحب نے تصوف میں شامل  سالک کے  مجاہدات کو ہدف تنقید بنایا ہے٬ اس  ضمن  میں عرض ہے کہ یہ کسی بھی سالک کے اپنے مرشد سے رہنمائی  میں کیے یا کروائے جانے والے مجاہدات ہیں٬ جن سے گزرنے سے وہ نفسی  رزائل سے پاک ہو کر نفس مطمئنہ کی حالت پر آجاتا ہے٬ دراصل  مزکی اپنی رہنمائی  میں سالک کو مجاہدات کی سان پر چڑھا کر٬ اس کے نفس کی خرابیاں  دور کرتا ہے  اور یہ سلسلہ عرصے تک چلتا ہے٬ یہاں تک کہ نفس کی  قوت پامال ہوجاتی ہے٬ اس کے  ساتھ  اس کا دل منور  ہوجاتا ہے اور عقل جو مادہ کی پیداوار ہے٬ وہ دل بینا کے تابع ہوجاتا ہے٬ دل بینا کے بارے میں علامہ اقبال فرماتے ہیں ۔ 
عقل گو آستاں سے دور نہیں 
اس کی تقدیر میں حضور نہیں 
 دل بینا بھی کر خدا سے  طلب
آنکھ کا نور دل کا نور نہیں
علم میں بھی سرور ہے لیکن
یہ وہ جنت ہے جس میں حور نہیں 

اللہ تعالیٰ کے حضور التجا ہے کہ سلف صالحین کے راستے پر چلنے اور ان سے  فیض اخذ کرنے اور خاتمہ  بالخیر کی سعادت عطا فرمائے۔ آمین  یا رب العالمین۔ 
محمد موسیٰ بھٹو

خودسے خدا تک
محترم رفیق اختر صاحب کے حلقے سے وابستہ ایک دانشور  محمد ناصر  افتخار  صاحب نے’’خود سے خدا تک‘‘ کے نام سے کتاب  لکھی ہے٬  جو کافی پڑھی  جارہی ہے٬  کتاب میں مراقبہ  کیا ہے کے عنوان سے  بھی ایک  تفصیلی  مضمون شامل  ہے۔ 

موصوف مراقبہ  کو مشاہداتی کیفیت قرار دیتے ہیں٬ اس کے  لئے  اللہ کے دھیان کو جمانے اور ذکر وفکر کے استحضار  کے لئے  وقت نکالنے  کی سخت مخالفت  کرتے ہوئے  اس طرح کی  مشقوں کو نشہ سے مشابہت  قرار دیتے ہیں٬ جس سے زندگی بھر جان چھڑانا ممکن نہیں ہوتا ۔ 

اس سلسلے میں ان کی تحریروں  کے دوحوالے  پیش کیے جاتے ہیں۔

’’مراقبہ کا کوئی  وقت نہیں ہے٬  یہ کوئی عمل نہیں ہے٬  مراقبہ تو ایک  کیفیت کا نام ہے٬  جسے  حالت مراقبہ کہا جاتا ہے٬  یہ کسی عمل٬  کسی پریکٹس٬ کسی فارمولے سے حاصل نہیں ہوتی٬ بلکہ اس کی بنیاد صرف  مشاہدہ حق ہے٬ مراقبہ کوئی  ایسی چیز نہیں٬ جسے  روزانہ صبح شام یا مخصوص اوقات میں چند گھنٹوں میں کیا جاتا ہے اور پھر  اس کے بعد  اپنی وہی  پرانی زندگی  کے معمولات کو شروع کر دیا جاتا ہے٬ مراقبہ (میڈ یٹش) کا لفظ  بہت مقبول ہے٬ عام لوگ حتیٰ  کہ خواص  کی کثیر  تعداد میں اسے ایک عمل  سمجھتی ہے٬  جبکہ یہ حقیقت  خوب سمجھ لینے کی ہے کہ مراقبہ ایک کیفیت ہے (صفحہ نمبر ۱۸۳)

مزید لکھتے ہیں: بدقسمتی سے عصر حاضر  میں بڑے بڑے استاد (مربی) پارینہ ہو چکے ہیں اور ان کی جگہ  روحانیت کے پیشے سے منسلک بازیگر لے چکے ہیں٬ بااخلاص سالک کو اپنا غلام کر لیا جاتا ہے ٬ ایسی  اطاعت ان سے مانگی جاتی ہے٬ جیسی نعوذ بااللہ رسول ﷺ کے لئے ہونی چاہئے۔ اس کے ایمان کو سلب کر لیا جاتا ہے٬ ایک سے ایک بڑھ کر ڈ اکو اس رستے  میں گھات لگائے بیٹھا ہے۔ سالک کو یقین دلایا جاتا ہے کہ وہ اللہ کی تلاش  میں آخر کار  ٹھیک جگہ پر  آپہنچا  ہے٬ اپنی تمنا کے ہاتھوں مجبور سالک  جب شیشے میں اتر آتا  ہے تو اسے مراقبہ (دھیان٬ ارتکاز) کے ظلمات  میں لاوارث لاش کی طرح پھینک دیا جاتا ہے ۔ 

روحانیت اس دنیا میں شیطان کا سب سے عظیم  دھوکہ ہے اور اس دھوکے  کو حقیقت بنانے کے  لئے  اس کا سب سے  بڑا ہتھیار  مراقبہ ہے٬ جو دھیان٬  ارتکاز سے کیا جاتا ہے٬ یہ طاغوت کا مراقبہ ہے٬ ارتکاز  میں شیطان ہے ٬ ارتکاز کا مراقبہ  جھوٹ ہے۔ (صفحہ  نمبر۱۸۲)

مراقبہ اور اللہ کی توجہ کو مرکوز کرنے کے لئے  ارتکاز  قوت سے کام لینے اور اہل اللہ کے بارے میں اس طرح کے سخت الفاظ ماڈ رن بزرگ  محترم رفیق اختر صاحب کے روحانی شاگرد نے اختیار کئے ہیں٬ معلوم نہیں اہل اللہ کے بارے میں یہ نفرت ٬  کدورت٬ دوری اور جھنجھلاہٹ کیسے پیدا ہوئی؟ بدقسمتی کی بات ہے کہ  مصنف پڑھنے  والوں کا بھی یہی ذہن  بنانا چاہتے ہیں ۔ 

مصنف نے امت میں صدیوں سے جاری مراقبہ کے لئے ذکر  وفکرکی  مشقوں کی نہ صرف  نفی کی ہے ٬ بلکہ اس کی  تکذیب کی ہے اور اسے شیطانی عمل قرار دیا ہے ٬نیز اسے  نشہ قرار  دیا ہے٬’’خود سے خدا تک‘‘ جیسے اہم موضوع پر مراقبہ کے بارے میں اس طرح  کی گوہر افشائی نہ صرف موضوع سے ناانصافی ہے٬ بلکہ اپنی تہذیب سے  متعلق  اہم  چیزوں سے  ناآشنائی اور سخت غلط فہمی  بھی ہے ۔ 

مصنف نے مضمون  میں مراقبہ  کا اقرار  بھی کیا ہے تو  اس کی عملی صورت کی  نفی بھی کی ہے٬ تضاد  کی  یہ حالت اس لئے  پیدا ہوئی  کہ مراقبہ  مطالعاتی  چیز تو ہے  نہیں٬  یہ مشاہداتی  عمل ہے٬  مشاہداتی عمل کے بغیر مراقبہ کے ذریعہ پیدا ہونے والے  حقائق  منکشف  نہیں ہو سکتے٬ مطالعہ اور محض ذہانت  کے ذریعہ  مراقبہ کی نوعیت اور  زندگی پر پڑنے  والے اس کے اثرات کو سمجھا ہی  نہیں جا سکتا٬  چونکہ  یہ کتاب علمی  حلقوں میں پڑھی جارہی ہے٬ اس لئے ہم مراقبہ کے حوالے سے  اس بحث کے مختلف  پہلوؤ ‏ ں کا تفصیل سے  ذکر کریں گے ۔ 

جدید دور کے المیوں میں سے  ایک المیہ یہ ہے کہ ذہین  اور علمی  شخصیات میں جدیدیت کے زیر  اثر اپنی علمی  برتری کا  ایسا خبط پیدا ہوگیا ہے کہ سلف وخلف  کے علوم کی نفی  کرکے٬ اپنی تحقیق کو حرف آخر  سمجھکر٬  اسے متعارف  کرایا جاتا ہے٬ مراقبہ کے حوالے سے  اس مضمون میں بھی  یہی کاوش کی گئی  ہے ۔ 

مراقبہ  دراصل  اسم ذات کے قلبی  ذکر کو کہتے ہیں٬  دل کی تصویر اللہ نے اپنے نام  پر بنائی ہے٬ اس لئے ہر انسان کے دل کی غذا  اللہ کے اسم ذات کا ذکر ہے٬۔ اسم ذات کا ذکر کرنے والے  کہتے ہیں کہ  مراقبہ  شروع کرنے کے بعد  دل اپنی غذا سے ازخود  مانوس  ہونا شروع  ہوجاتا ہے  اور دل کو یہ بتانے کی  ضرورت ہی نہیں ہے  کہ کیا کرنا ہے٬ اس لئے کہ دل  تو محبوب کے لئے  پہلے سے  مضطرب ہوتا ہے ۔ اس کو جب  ذکر کی صورت میں اپنی غذا  ملنی لگتی ہے تو اس کا اضطراب تھمنے  لگتا ہے ۔ 

بزرگوں کے ہاں  صدیوں سے اسم ذات کے قلبی  ذکر کا یہ سلسلہ جاری  ہے٬ اس میں دل کے  ساتھ ذہنی ارتکاز  سے بھی کام لینا پڑتا ہے ٬ اگر ذکر میں ذہنی ارتکاز  نہ ہو تو  ذہنی خلفشار  اور  وسوسے گھیراؤ ‏  کر لیتے ہیں٬ جس سے قلبی ذکر  متاثر ہوتا ہے اور دل کو محبوب  کی طرف گامزن ہونے میں غیرمعمولی  طور پر دشواری  پیش ہوتی ہے ۔ 

بزرگوں نے قلبی  ذکر کا یہ  سلسلہ اپنی طرف سے  ہی ایجاد نہیں کیا ہے٬  بلکہ یہ قرآن وحدیث ہی سے ماخوذ  ہے٬ اللہ کے رسول ﷺ غار  حرا میں اسم ذات کا قلبی ذکر  کرتے  تھے٬ جسے تحنث کہا  جاتا ہے٬  ایک حدیث شریف  میں اللہ کے رسول ﷺ نے ایک صحابی سے فرمایا٬ بیٹے اللہ کا دھیاں جماؤ ‏ گے تو اللہ کو  اپنے سامنے موجود پاؤ ‏ گے ۔ 

ذکر میں اللہ کا دھیان جمانے  کا ثبات اس حدیث سے ثابت ہے٬  اس لئے ذکر  میں دھیان جمانے کی مخالفت کرنا نادانی کے علاوہ اور کیا  ہو سکتی ہے٬  ایک حدیث  قدسی  ہے کہ اللہ تعالیٰ  فرماتا ہے کہ میں کائنات کی کسی چیز  میں نہیں سما سکتا٬  سوائے بندہ مومن کے دل میں٬ یعنی  بندہ مومن اللہ کے ذکر پر  اتنے مجاہدوں سے کام لیتا ہے کہ  اللہ کے  انوار دل کا احاطہ کر لیتے ہیں ۔ 

ایک حدیث شریف میں قلبی ذکر کو  جہری  ذکر سے ستر گنا زیادہ  افضل قرار  دیا گیا ہے ۔ 

قرآن میں بھی  اسم ذات کے  قلبی ذکر کی  تاکید فرمائی گئی ہے وذکر اسم  ربک  وتبتل الیہ تبتیلا (اور اپنے رب  کے نام کا ذکر کرو ٬  سب سے کٹ کر  اسی کا ہوجاؤ ‏)۔

یعنی قلبی ذکر میں اتنی محویت  پیدا کرو کہ اللہ کے استحضار  کا ملکہ غالب ہوجائے۔ 

ولاتطع من اغفلنا  قلبہ عن ذکرنا  وتبع ھوٰہ (اور  اس شخص کی  بات نہ مان جس کا دل ہمارے ذکر سے غافل ہے اور وہ خواہشات  کا پیروکار  ہے) 

ذکر میں وقت کے تعین کا ذکر درج ذیل  آیت میں ہے واذکر اسم ربک بکرة واصیلا (اور اپنے رب کے نام کا ذکر کرو صبح اور شام)۔

اس آیت کی روشنی میں ذکر میں وقت کے تعین کی مخالفت  کرنا٬ اسے لاعلمی  ہی کہا جائے گا۔ لاعلمی  یاعلمی  برتری کی وجہ سے ہزارہا خالی ذہین  نوجوانوں کے ذہن  خراب کرنا  اور انہیں بزرگان دین کے  قرآن وسنت  کے علوم سے دور کرنا٬ اس طرح انہیں دور  اہے  پر کھڑا  کرنا آخر کس کی  خدمت ہے ؟ یہ اسلام کی خدمت  تو نہیں  ہے٬ یہ نفس کی  خدمت شمار  ہوگی ۔ 

جدید علمی شخصیت کو یہ نکتہ سمجھنا  ہوگا کہ  اپنی تہذیب کے بنیادی  معاملات  اور دین کی  تشریح میں  سلف صالحین کی تحقیق  اور ان کے تسلسل کی مخالفت  کرکے اپنی  ذاتی  تحقیق  کو حرف  آخر کی حیثیت سے پیش کرنا اور اس کے لئے  ذہن سازی کرنا٬ یہ ایسا کام ہے جس سے ایک  تو امت  کا تسلسل متاثر ہوتا ہے دوسرے یہ کہ  اس سے بگاڑ  پیدا ہوتا ہے٬ پڑھنے  والے گمراہ ہونے لگتے ہیں٬ اس سے سلف  صالحین کی قرآن وسنت  کی راہ گم ہونے لگتی  ہے ۔ 

’’خود سے خدا تک‘‘وقت کا اہم موضوع  ہے٬ جس پر  صحیح سمت  میں لکھنے کی سخت ضرورت ہے٬  خودی یعنی  انسان کی اصل  شخصیت محبوب حقیقی کے لئے  ہر وقت بے تاب رہتی ہے٬ اس کی غذا ذکر اور مخلصانہ  عبادت ہی ہے٬ ذکر اور  مخلصانہ  عبادت کی  صورت میں اسے غذا نہ دینے کی وجہ سے ایک تو خودی  پر نفس کی  قوت غالب ہوجاتی ہے٬ دوسرے  یہ کہ خودی  اپنا اضطراب دل٬ ذہن اور نفسیات کی  طرف منتقل کرکے فرد کو  نفساتی اور ذہنی مریض بنادیتی ہے ۔ 

اسم ذات کا قلبی ذکر  خودی کی سب سے ناگزیر  ضرورت ہے٬ بزرگوں کے ہاں قلبی ذکر  کا جو اہتمام  ہوتا ہے٬  اس سے افراد کو روحانی  طور پر سہارا  ملتا ہے اور سیرت وکردار میں بھی رفتہ رفتہ بہتری آنا شروع ہوجاتی ہے٬ اس سارے کام کو نشانہ  تنقید بنا کر مراقبہ کو عمل  کی بجائے مشاہداتی  کیفیت  قرار دینا٬ نوجوان نسل کے لئے  اس راستے  کو بند کرنے اور انہیں دوراہے پر کھڑا  کرنے کے مترادف  ہے ۔ 

محترم  ناصر صاحب نے  مشاہدہ پر  غیرمعمولی  زور دیا ہے ٬  معلوم نہیں انہیں  کس نے بتایا  ہے کہ اسم  ذات کے قلبی ذکر کا استحضار  شیطانی عمل ہے اور مراقبہ  تو مشاہدہ ہی کا نام ہے ۔ 

سوال یہ ہے کہ مشاہدہ کس چیز کا؟  اس دنیا میں اللہ کا مشاہدہ تو ممکن نہیں٬  البتہ اللہ کے انوار  کا ورودضرور ہوتا ہے٬ جسے ایک لحاظ  سے مشاہدہ کا نام بھی  دیا جاتا ہے٬ لیکن مشاہدہ کی حالت بھی  تو کثرت ذکر  کے ذریعہ ہی پیدا ہوتی ہے٬ کثرت ذکر کے بغیر تو  مشاہدہ کی کیفیت کا  پیدا ہونا  ممکن نہیں٬  کثرت ذکر کے لئے ٬ ارتکاز ٬ استحضار  اور دھیاں ناگزیر ہے٬  مشاہدہ کی  حالت اچانک  پیدا ہوجائے اور مستحکم  ہوجائے٬ یہ تو ممکن  نہیں٬ اس  کے لئے  تو عمر کا  یہ ایک حصہ  مراقبہ میں صرف کرنا پڑتا ہے۔

’’خود سے  خدا تک‘‘ کے مصنف  موجودہ دور کے سارے  سلسلوں کی تکذیب کرتے ہوئے  ان کے لئے سخت سے سخت الفاظ  استعمال کرتے ہیں٬ انہیں محترم رفیق اختر صاحب  کے علاوہ  سارے بزرگ  جعلی  اور بزرگی کے نام پر اپنے  کاروبار کو  چمکاتے ہوئے نظر  آتے ہیں ۔ 

تنقیدی حس کا اتنا تیز  ہونا٬ یہ بھی اس دور کے  المیوں میں سے ہے کہ جدید ذہین انسان کو اپنے علاوہ دوسروں میں سرے سے خیر ہی نظر  نہیں آتا٬ بہرحال اس تنقیدی  نوعیت کی  نفسیات پر دکھ ہی کا اظہار  کیا جا سکتا ہے٬ مراقبہ  کے حوالے سے  گفتگو  کو آگے بڑھاتے ہوئے  ہم مزید یہ کہیں گے کہ ہمارے ہاں  اہل تصوف  کے سارے سلسلوں میں مراقبہ  موجود ہے٬ دوسرے سلسلوں میں آخر  میں مراقبہ ہوتا ہے٬ جب کہ نقشبندی  سلسلے میں سب سے  زیادہ زور  مراقبہ پر  دیا ہے٬  مراقبہ  کا مطلب یہ ہے کہ اللہ کی ہستی  (اس کے نام) کا جوہر انسانی  شخصیت میں اس طرح ودیعت  ہوجائے کہ  فرد کے لئے  اللہ کے لئے جینا ومرنا آسان ہوجائے اور اسلامی شریعت  اس کے لئے وظیفہ حیات بن جائے٬ جب اللہ کے نام کا جوہر دل  اور روح کا حصہ بننے  لگتا ہے اور مراقبہ  کا ملکہ راسخ  ہونے لگتا ہے تو  فرد کی شخصیت میں یہ رنگ  پیدا ہونے لگتا ہے٬  البتہ اس رنگ کو  غالب کرنے کے  لئے  کافی عرصہ تک مستقل مزاجی سے مراقبہ اور لاالہ  الا اللہ کے ذکر کا  تکرار  کرنا پڑتا ہے ۔ 

انسانی شخصیت میں موجود دوئی ودورنگی اور تضاد  کو ختم کرنے اور اللہ کے لئے  یکسو ہوجانے میں مراقبہ  فیصلہ کن کردار  ادا کرتا ہے ۔ 

مراقبہ دراصل دل کی  نگرانی کا نام ہے کہ دل اللہ سے  بھٹکنے نہ پائے٬ جب بھی دل٬  دنیا طلبی کی طرف  مائل ہوجائے یا  وسوسوں کا غلبہ  ہونے لگے تو  مراقبہ کے تکرار  کے ذریعہ دل  کو واپس اللہ کی  طرف  لایا جاتا ہے٬ تاکہ وہ اللہ کے انوار  کے ذریعہ شخصیت کو صرار مستقیم پر گامزن رکھ سکے۔ مراقبہ  فرد کو دنیا میں رہ کر ضروری  مادی مصروفیات سرانجام دیتے ہوئے  اللہ کے لئے  یکسو ہوجانے کے سلیقہ سے آشنا کرتا ہے٬ اگرچہ یہ مشکل ترین  کام ہے٬ لیکن مراقبہ کے مسلسل  تکرار سے یہ مشکل کام  رفتہ رفتہ  آسان ہونے لگتا ہے ۔ 

مراقبہ سے جب تک نفس کی قوتوں کی شہ زوری  ٹوٹ نہ جائے٬  اس وقت تک فرد کو اس بات کا خصوصی  اہتمام کرنا پڑتا  ہے کہ وہ نفس  کی اکساہٹ پر بزرگ  بننے کی کوشش نہ کرے  اور نہ ہی روایتی  بزرگوں سے ملنے والی خلافت کو قبول کرے٬ اگر وہ ایسا کرے گا تو قبل از وقت پیری مریدی کی راہ پر گامزن ہوگا٬  اور زیادہ سے زیادہ مرید بنانے شہرت حاصل کرنے اور  دولتمند بننے کے لئے کوشاں ہوگا٬ اس طرح مراقبہ کے ثمرات وفوائد ضایع ہوجائیں گے ۔ 

نفس کی قوت  ہولناک  حد تک شہ زور اور  طاقتور ہے٬  اسے مطیع کرنے اور اللہ کے لئے تابع  کرنے کے لئے  طویل عرصہ تک  اللہ کے اسم ذات کے ذکر  کا تکرار  کرنا پڑتا ہے ۔ 

مراقبہ  کے ذریعہ جب تک دل کی تشنگی  قابل ذکر  حد تک دور نہیں ہوتی اور نفس کی قوتیں بڑی حد تک  پامال نہیں ہوتی٬ تب تک شخصیت مراقبہ کے لئے  بے تاب رہتی ہے٬ جب یہ کام سرانجام ہوتا ہے یعنی نفس کی کدورتیں بڑی حد تک  دور ہوجاتی ہیں تو اس کے بعد طبیعت  مراقبہ سے تلاوت قرآن اور نوافل کی  طرف راغب ہونے لگتی  ہے٬ اس کے بعد تلاوت اور نوافل  سے طبعی مناسبت پیدا ہونے لگتی ہے٬  اس سے معلوم ہوتا ہے کہ مراقبہ٬  تلاوت  اور نوافل  تک پہنچانے کا ذریعہ  ثابت ہوتا ہے ۔ 

مراقبہ سے فرد کا چیزوں کو دیکھنے کا  زاویہ نگاہ بدل  جاتا ہے٬ دنیا کی ترقی  کے حوالے سے اس کے احساسات میں ٹہراؤ ‏ آنے لگتا ہے٬ وہ ہر اعتبار سے  دوسرے افراد سے مختلف  ہوجاتا ہے٬ سوچ  میں٬ پسند  وناپسند  میں٬ جذبات واحساسات کی نوعیت میں اور طرز زندگی وغیرہ میں  اس کی راحت  کا سامان٬ دوسروں کی راحت  کے سامان سے مختلف  ہونے لگتا ہے ۔ 

اللہ کا  اسم ذات کا نام  جو دل کی گہرائیوں سے ہو٬ وہ زندگی میں جو  بھی انقلاب پیدا کرے کم ہے٬ لیکن مستقل مزاجی شرط  ہے ۔ 

مراقبہ سے فرد ایک  نئی  دنیا میں آنے لگتا ہے ٬ اور کیفیات کے ادل بدل  کا بھی ایک  سلسلہ شروع ہوجاتا ہے٬ لیکن فرد کو کیفیات سے بے نیاز  ہو کر مستقل مزاجی  سے اللہ کے نام  کے مجاہدے کرنا چاہئے٬ کیفیات کے دورانیہ میں رفتہ  رفتہ بہتری  آتی جاتی ہے ۔ 

قرآن میں مختلف  مقامات پر  ہے کہ دنیا کا سامان دھوکہ میں ڈ النے  والی چیز ہے٬  اللہ کا اسم ذات کا ذکر فرد کو دھوکہ  کے اس سازوسامان سے اوپر  اٹھا کر٬محض اللہ کے لئے زندگی گزارنے  پر اکساتا اور آمادہ  کرتا ہے۔ 
دنیا کی  خوبصورتی٬ خوشنمائی  اور چکاچوندنے جدید انسان کو اس طرح اپنی گرفت میں لے لیا ہے کہ فرد اس کے  سحر سے  اوپر اٹھنے  کے لئے تیار  نہیں ہے٬ اللہ کے اسم ذات میں وہ  طاقت اورنور  موجود ہے کہ وہ فرد کو  دنیا کی گرفت سے  آزاد کرنے میں فیصلہ کن کردار  ادا کرتا  ہے٬ لیکن ذکر ومراقبہ  کی راہ ان خوش نصیب افراد  کے لئے ہی واہوتی ہے٬  جو دنیا میں زیادہ الجھنے سے بچنے اور دنیاوی  مصروفیتوں کو کم کرنے کے لئے  تیار  ہوں٬ ایسے افراد جو دنیاوی مصروفیتوں میں زیادہ غلطاں ہیں٬ ان کے لئے  یہ راستہ کم  ہی کھلتا ہے ٬ عہدوں اور منصبوں کے حامل  افراد کا  تو اس طرف آنا ہی دشوار  تر ہوتا ہے٬ اگر  وہ وقتی  جذبہ کے تحت  آتے بھی  ہیں تو تھوڑی دیر کے بعد وہ  راہ فرار  اختیار کرنے لگ جاتے ہیں ۔ 

اللہ کی ذات بے نیاز ہے٬ وہ انہی کے لئے  یہ راہ کھولتا ہے٬ جو دنیا ومال کے اپنے زیادہ حصے سے دستبردار ہونے کے لئے تیار  ہوں اور جو عہدوں سے بھی طبعی  مناسبت  نہ رکھتے ہوں٬ اس لئے کہ عہدوں کے ساتھ بڑے پن کے اجزا  مزاج کا حصہ بننے  لگتے ہیں٬ جو فرد کو  اس راہ میں چلنے نہیں دیتے ۔ 

ذکر اور مراقبہ کی راہ پر آنے کے بعد  فرد کو ایک ہی خطرہ درپیش ہوتا ہے کہ کہیں وہ نفس اور مادیت کی قوتوں کے زیر اثر  ذکر کی راہ سے  گرا نہ دیا جائے٬ یہ خطرہ طالب کو کافی  عرصہ تک  لاحق رہتا ہے٬  موجودہ معاشرہ کی نوعیت بھی  کچھ ایسی ہے کہ اس میں اس اعتبار سے  خطرات ہی خطرات درپیش  ہیں۔ 

مصباح عثمان 

مغرب میں عمر رسیدہ والدین کے ساتھ ہونے والا  حشر

تین عشروں  سے زائد عرصے سے عالمی سطح پر ہر سال  یکم اکتوبر کو بزرگوں کا دن منایا جاتا ہے جس کی بنیادی وجہ بزرگ افراد کے حقوق کے حوالے سے  لوگوں میں شعور اجاگر کرنا ہے۔ تاکہ نسل نو کو  معمر اور ضعیف  افراد کے مقام ومرتبہ  اور ان کے مسائل سے آگاہ کرتے ہوئے ان کا ممکنہ  حل پیش کیا جا سکے۔  بلاشبہ  ضعیف  العمری  کسی بھی امتحان سے  کم نہیں۔  یہ نظام  قدرت ہے جس کے تحت انسان شیر خوارگی٬ طفولیت٬ بچپن٬ لڑکپن اور جوانی کی تمام  سیڑھیاں پار کرتے ہوئے بڑھاپے  کی دہلیز  پر قدم رکھتا ہے اور اس عمر میں وہ اپنی عادات واطوار میں بچپن کی طرف لوٹ جاتا ہے جسے قرآن مجید  میں اس انداز  سے پیش کیا گیا۔  ارشادِ باری تعالی ہے: 

’’اور ہم جسے طویل عمر دیتے ہیں اسی قوت وطبیعت  میں  واپس (بچپن یا کمزوری  کی طرف) پلٹا دیتے ہیں٬  پھر کیا وہ  عقل نہیں رکھتے۔‘‘ (یٰس٬ 36: 68)

یعنی عمر رسیدہ افراد اپنی کمزوری٬ ناتوانی  اور ضعیف  العمری  کی وجہ سے ذہنی وجسماجی لحاظ سے بچے کی مانند ہوجاتے ہیں٬  جو کل تک دوسروں کا بوجھ اپنے کندھوں پر اٹھایا  کرتے تھے آج وہ خود عمر کی  اس منزل پر دوسروں کے  رحم وکرم پر  ہوتے ہیں اور  ان کی خدمت ومحبت  کے محتاج  ہوجاتے ہیں۔ 

یہاں موقع کی مناسبت سے  اور امتِ مسلمہ کا ایک  فرد ہونے کے ناطے  ہمارے اوپر  اس فرض کی ادائیگی کی ذمہ داری  کئی گنا بڑھ جاتی ہے کہ  عمر کے  اس آخری  مرحلے پر  بزرگوں اور عمر  رسیدہ افراد کی دیکھ بھال میں کسی قسم کی کمی  نہ  برتیں اور اگر بزرگ افراد والدین کی صورت میں ہمارے درمیان موجود ہیں تو ان کی خدمت  میں کوئی کسر  نہ  رکھیں۔  اور اگر معاشرے میں کسی بھی حیثیت سے  وہ موجود ہیں تو ہر لحاظ  سے ان کے  حقوق کو ادا کرنے  کی کوشش کی جائے۔ بزرگوں کے حقوق سے متعلق  قرآن مجید  اور سیرتِ مصطفیٰ ﷺ کی روشنی میں آج سے  ساڑھے  چودہ سو سال قبل سنہری  اصول امت کو عطا کر دیئے گئے تھے جن کی روشنی میں اسلامی معاشرے میں عمر  رسیدہ افراد خصوصی  مقام کے حامل ہیں۔ 

عصر حاضر  کا المیہ: 

یورپی ممالک اور  مغربی معاشروں میں خاندانی نظام ٹوٹ پھوٹ کا شکار ہے یہی وجہ ہے کہ  وہاں عمر رسیدہ افراد کی دیکھ بھال پر خصوصی  توجہ دینے کے لیے 60 سال کی عمر کے بعد  علاج معالجہ اور سفری سہولیات مفت مہیا کی جاتی ہیں۔  ان کے لیے کثیر  تعداد میں نجی اور سرکاری  ’’دارالکفالہ (Old Age Homes) موجود ہیں٬ جہاں وہ اپنی زندگی کے آخری  ایام آرام سے  گزار سکتے ہیں۔  اولاد اپنے  بوڑھے ماں باپ کی خدمت کو بوجھ سمجھتی ہے اور ان کی دیکھ بھال کی ذمہ داریاں قبول نہیں کرتی ۔ کبھی  کبھار’’کرسمس ڈ ے‘‘ ’’فادرزڈے‘‘یا ’’مادرز ڈ ے‘‘ پر رابطہ کرکے انہیں کچھ تحائف دے کر اولاد اپنی ذمہ داری سے بری الذمہ ہوجاتی ہے۔  بدقسمتی سے  مسلم معاشرے  بھی آج کسی نہ کسی  طرح اس زد میں آچکے ہیں۔ 

عصر حاضر کا سب سے بڑا المیہ یہ ہے کہ  مغرب کی  اندھا  دھند تقلید کے سبب مسلم  معاشرے بھی بزرگ  افراد اور  والدین کے حوالے  سے الا ماشاء اللہ صرف عالمی ایام منانے تک محدود  ہوگئے اور سال میں ایک دن ’’مدرزڈ ے‘‘’’فادرز ڈ ے‘‘ جیسے دن مناکر  یہ ثابت  کررہے ہیں کہ ہم ان کے خیر  خواہ ہیں۔  جب کہ یہ حقیقت  انتہائی  تکلیف  دہ ہے ۔  وہ والدین جنہوں نے زندگی بھر محنت  ومشقت  اور تکالیف  برداشت کرکے اولاد کی  پرورش کی ہے۔ آج جوان اولاد ان محسنوں کے حوالے سے  لا تعلقی  کا اظہار  کررہی ہے اور انہیں اولڈ  ایج ہوم کی  دلدل میں  دھکیل رہی ہے٬ جس ماں کے قدموں تلے رب نے جنت  رکھی تھی اور  باپ کی رضا کو  اپنی رضا کے حصول کا ذریعہ قرار دیا تھا  اولاد خود کو  ان نعمتوں سے محروم کررہی ہے۔ اس کی بنیادی  وجہ قرآن وسنت سے دوری اور بے رغبتی  ہے ۔ 

رسیدہ افراد کے عمومی مسائل: 

عمر رسیدہ افراد کو عمومی  طور پر جن مسائل  کا سامنا کرنا  پڑتا ہے ان میں سے  چند درج ذیل ہیں۔ 

•  ان کی عزت وتوقیر نہیں کی جاتی ۔ 

•  ان کی عمر  رسیدگی کا مذاق  اڑایا جاتا ہے ۔ 

• انہیں دقیانوس  کہہ کر  ان کی نصیحتوں کو نظر  انداز کیا جاتا ہے ۔ 

•  ان سے اکتاہٹ کا مظاہرہ کرتے ہوئے انہیں جھڑکا جاتا ہے ۔ 

• ان سے تلخ کلامی  اور سخت لہجے میں بات کی جاتی ہے ۔ 

• انہیں حقارت کی نگاہ سے دیکھا جاتا ہے ۔ 

• ان کی  عزت ِ نفس مجروح کی جاتی ہے ۔ 

• ان کی نافرمانی کی جاتی ہے ۔ 

• انہیں باعثِ زحمت  سمجھتے ہوئے ان سے غیرہمدردانہ  بلکہ غیرمنصفانہ سلوک کیا جاتا ہے ۔ 

عمر رسیدہ افراد سے چھٹکارا پانے کے لیے انہیں اولڈ   ہومز  میں منتقل  کروا دیا جاتا ہے ۔  اگر دیکھا جائے تو اولڈ  ہومز کا آغاز بے سہارا٬ بیمار٬ محتاج  اور نادار  عمر رسیدہ افراد کی دیکھ بھال اور حفاظت جیسے  مقاصد کو مد نظر رکھ کر کیا گیا تھا تاکہ  ایسے افراد کو گھر جیسا ماحول  فراہم کیا جائے۔ لیکن وقت گزرنے کے ساتھ ساتھ  معاشرے کی بھلائی  اور مثبت  پہلوؤ ‏ ں کو مد نظر  رکھ کر اولڈ   ہوم کے قیام کے نیک مقصد کو  انسانی خودغرضی  کے شکار  افراد نے  ناجائز فائدہ اُٹھاتے ہوئے قابل نفرت عمل میں بدل دیا  ہے  اور آج یہاں بیشتر تعداد ایسے عمر رسیدہ افراد کی رہائش پذیر ہے جس کی اولاد جوان اور برسر روزگار ہے ۔ لیکن اپنی بے حسی  اور بے جا  مصروفیات کی وجہ سے  وہ انہیں اولڈ   ہومز کی نذر کردیتے ہیں۔ یہ افراد اپنی زندگی کے آخری شب وروز  انتہائی  کسمپرسی٬ اذیت ناک لمحات اور انتہائی  بے بسی میں اپنی جوان اولاد٬ پوتے پوتیوں کے چہرے دیکھنے کی آس میں گزار دیتے ہیں ۔ 

عمر رسیدہ افراد کے ساتھ نارواسلوک:معاشرتی تباہی کا سبب: 

عمر رسیدہ افراد کی عزت واحترام کا رخصت ہونا معاشرے  کی تباہی کا سبب بنتا ہے ۔  جس سماج میں افرادِ معاشرہ کی عمر رسیدہ افراد سے  بے رُخی  اور بے اعتنائی  عام ہوجائے٬ ان کی عزت واحترام مفقود ہوجائے اور ان کے حقوق سے صرف نظر کیا جائے٬ تو یہیں سے معاشرے کی تہذیب وتمدن کے اضمحلال اور زوال کا  آغاز ہوتا ہے ۔  کیونکہ خاندان معاشرے کی اکائی ہے اور بہت سے خاندان مل کر معاشرے کی صورت اختیار  کرتے ہیں۔ گویا معاشرہ خاندانوں کا اجتماع ہے۔ اگر خاندان کی سطح پر  بزرگوں کی  عزت ہوگی تو  اس کا نظام مستحکم اور مضبوط ہوگا۔ جس سے پورا  معاشرہ بھی مستحکم اور مضبوط  ہوگا۔  لیکن اگر خاندان کی سطح پر  بزرگوں کے احترام کا کلچر  ختم ہوجائے٬ تو خاندان بھی کمزور پڑ  جائیں گے جس سے پورے معاشرے میں فساد  اور تباہی رونما ہو  گی۔  کیونکہ بزرگوں کی عزت واحترام ہی صحت مند  روایات اور توانا تہذیب کی اساس  ہے ۔ 

اسلام میں اولڈ  ہوم کا تصور:

اسلام میں عمر رسیدہ افراد کو بوجھ سمجھ کر اولڈ  ہوم میں داخل کروانے کا کوئی تصور  موجود نہیں ہے ۔  بلکہ دینِ اسلام تو ان کے  حقوق کا بھرپور  دفاع کرتا اور ان کا  بہت زیادہ خیال رکھنے کی تلقین کرتا ہے ۔  ان کی موجودگی کو باعثِ خیر وبرکت  قرار دیتا ہے ۔  ان کے ساتھ عزت وتوقیر اور ادب واحترام سے پیش آنے کی تلقین کرتا ہے ۔  ان کی عمر رسیدگی کی قدردانی اور خبرگیری  پر اخروی اجر عطا کرتا ہے۔ ان کے اخراجات کی کفالت سے آمدنی میں برکت  عطا کرتا  ہے۔ اپنے بڑھاپے  میں عزت واحترام اور آرام وسکون کے حصول  کے لیے ان کی عمر رسیدگی میں خیال رکھنے سے  مشروط کرتا ہے ۔ جیساکہ درج ذیل حدیث مبارک میں ہے:

حضرت انس  بن مالک  سے روایت ہے کہ حضور نبی  اکرم ﷺ نے فرمایا: 

’’جو جوان کسی بوڑھے  کی عمر رسیدگی کے باعث اس کی  عزت کرتا ہے اللہ تعالیٰ  اس جوان کے لیے کسی کو مقرر  فرما دیتا ہے جو اس کے  بڑھاپے میں اس کی عزت کرے۔‘‘ (اخرجہ الترمذی فی السنن٬ کتاب البر والصلتہ٬ باب ما جاء فی اجلال الکبیر ٬ والطبرانی فی المعجم الاوسط٬ والبیھقی فی شعب الایمان) 

حضور نبی  اکرم ﷺ نے بزرگوں کی عزت وتکریم کی تلقین فرمائی اور بزرگوں کا یہ حق قرار دیا کہ کم عمر اپنے سے بڑی  عمر کے لوگوں کا احترام کریں اور ان کے مرتبے کا خیال رکھیں آپﷺ نے فرمایا: 

’’وہ ہم میں سے  نہیں جو ہمارے چھوٹوں پر رحم نہ کرے اور ہمارے بڑوں کی عزت نہ کرے۔‘‘ (ترمذی٬ السنن٬  کتاب البر والصلتہ٬ باب ما جاء فی رحمتہ  الصبیان٬ ابو یعلی ٬ المسند٬ ربیع٬ المسند) 

حضرت  ابو موسیٰ اشعری رضی اللہ عنہ روایت کرتے ہیں کہ حضور نبی اکرمﷺ  نے فرمایا:

’’بوڑھے مسلمانوں کی تعظیم کرنا اللہ تعالیٰ کی تعظیم کا حصہ ہے۔‘‘ (ابو  داؤ ‏ د٬ السنن٬  کتاب الادب٬ باب فی تنزیل الناس  منازلھم) 

حضور نبی اکرمﷺ کی عمر  رسیدہ افراد کے ساتھ احساس  ہمدردی  کی ا س سے بڑی مثال کیا ہو سکتی ہے کہ باجماعت  نماز میں  عمر رسیدہ افراد کی موجودگی کی وجہ سے قراٴت میں تخفیف  فرمانے کی تاکید فرماتے جیسا کہ حدیث مبارک سے ثابت ہے ۔  حضرت ابو مسعود انصاری  فرماتے ہیں:

’’ایک شخص  عرض گزار ہوا: یا رسول اللہ!اللہ کی قسم٬ میں صبح کی نماز  سے فلاں کی وجہ سے رہ جاتا ہوں جو ہمیں لمبی نماز  پڑھاتے ہیں۔ میں نے  حضور نبی  اکرم ﷺ کو نصیحت کرنے میں اُس روز سے زیادہ ناراض  نہیں دیکھا۔ فرمایا تم میں سے کچھ لوگ نفرت دلانے والے ہیں۔  پس جو تم میں سے  لوگوں کو نماز پڑھائے تو ہلکی پڑھانی چاہیے کیونکہ ان میں کمزور ٬  بوڑھے  اور ضرورت مند بھی ہوتے ہیں۔‘‘ (بخاری٬ الصحیح٬  کتاب الجماعتہ والامامتہ)

لہذا ضروری ہے کہ اس حوالے سے  اسلام کی عطا  کردہ ان آفاقی تعلیمات کو مشعل راہ بنایا جائے جن میں عمر رسیدہ افراد کو باعثِ برکت ورحمت  اور قابل عزت وتکریم قرار دیا گیا ہے ۔ 

نوٹ: مذکورہ بالا موضوع سے متعلق تفصیلی رہنمائی کے لیے شیخ الاسلام ڈ اکٹر محمد  طاہر القادری کی تصنیف ’’عمر رسیدہ افراد  (مسائل اور ان کا حل)‘‘ سے استفادہ کیا جا سکتا ہے ۔ 

عامر احسان

لادینی افکار  کے نتائج

ایک مختصر  جائزہ

گوبل  ویلج بن جانے کا ایک فائدہ یا نقصان یہ ہے کہ ہر بات سانجھی  ہوگئی۔ کوئی راز چھپا نہیں رہتا ۔  ہر ملک کے  مسائل سارے جہاں اور ہر کہ و دمہ کی زبان پر  ہوتے ہیں۔  اگرچہ ساری  دنیا ہتھیلی پر ہے۔ موبائل کی اسکرین پلک جھپکتے میں شرق تا غرب کی ساری آبادیاں سامنے لاکھڑی  کر دیتی ہے ۔  گپ شپ کے سارے  مواقع ہمہ وقت فراواں ہیں ۔ پھر بھی دنیا  بھر میں تنہائی  ایک بہت بڑا  مسئلہ بن کر ابھر رہی  ہے اور کاٹ کھانے کو دوڑتی ہے ۔ رپورٹ یہ ہے کہ امریکا میں لاکھوں لوگ عذاب تنہائی  کا شکار ہیں۔  تنہائی بھوک پیاس کی مانند ایک احساس ہے جس سے روح تڑخ تڑخ کر العطش٬ العطش (پیاس٬ پیاس) پکارتی  اور محرم راز تلاش کرتی ہے ۔  اس رپورٹ میں درج ہے کہ گزشتہ 60 سالوں کے دوران امریکا  میں تنہا  افراد والے گھر دوگنا بڑھ گئے ہیں۔  خصوصا  وہ لوگ جو عبادت گاہوں٬ خاندانوں٬ تنظیموں سے کٹے ہوئے ہیں٬  تنہائی انہیں نگل جاتی ہے ۔ تنہائی  کے مارے  ممالک میں دس بڑے ممالک امریکا٬ برطانیہ٬ کینیڈ ا٬ روس٬ اٹلی٬ جاپان٬  سویڈ ن بھی شامل ہیں٬ اپنی تمام تر ترقی  اور سہولتوں کی چکاچوند کے باوجود  یہ انسانی ٬ معاشرتی زندگی کی سطح پر  غربت (اجنبیت ) کا شکار ہیں! 

چین کے  مسائل کی  جو صورت انسانی سطح پر معاشرتی  طور پر اب  درپیش  ہے وہ ’دلہن کی تلاش‘ ہے۔  تفصیل ذرا تفصیل طلب ہے ۔ بھارت کی آبادی  چین کی مد مقابل  کھڑی ہے٬  بلکہ تقریبا 30 لاکھ زیادہ ہو چکی  ہے۔ 1.4286 ارب ہے۔  گویا  سوچیں٬ تو یہ دونوں ہمسائے تقریبا 3 ارب آبادی لیے زمین کو ایک طرف کو  جھکائے دے رہے ہیں (تصوراتی اعتبار سے!) تاہم چین کو اپنی  ایک بچہ پالیسی (1980ء تا2015ء) لے ڈ وبی۔ اس پر سختی سے کاربند  ہونے سے سبھی کچھ درہم برہم  ہوگیا۔  یہ بھی ہوا  کہ تمام تر ترقی  پسندی کے باوجود  قوم کی ترجیح لڑکا تھی٬ بہ نسبت  لڑکی  کے۔  سولڑکیاں زندہ دفن ہوتی رہیں دوران حمل اسقاط کر دینے کے ہاتھوں٬ قبل ازیں پیدائش  ۔ نتیجہ  یہ نکلا کہ3 کروڑ  مرد  عورتوں کی نسبت  تعداد  میں زیادہ ہیں۔ (کینیڈ ا کی آبادی  کے برابر!) قوانین فطرت سے٬ اللہ سے جنگ  کے ہاتھوں ۔ 

صنفی  تفاوت  کے ہاتھوں اب چوہے لنڈ ورے ہو جانے والی صورت حال  بن گئی۔ دلہن کہاں سے آئے؟ وہی دلہن جس  کی قدروقیمت (چینی رسم میں جو Caili کہلاتی ہے)1970ء میں سائیکل یا کپڑوں کا ایک جوڑا  ہوا کرتی تھی٬ اب گاڑی٬  سونے کے زیورات٬ جائیدادوں تک جا پہنچی۔ کم وبیش 10 سال کی فارم پر کمائی  کے برابر ہوگئی تھی2001ء تک ۔  اور اب تو حکومت  اس  پر پابندی عائد کرنے کے بارے میں سوچ   رہی ہے٬ کیونکہ شادی ایک گھمبیر مسئلہ بن گئی ہے ۔  دلہن حاصل کرنے کے لیے چینی اب اچھے مکانوں میں سرمایہ کاری کرنے لگے ہیں۔  والدین اپنے بیٹے کا گھر آباد  کرنے  کے لیے یہ  فارمولا اپنانے لگے ہیں۔  محاورتا یہ کہا جانے لگا  ہے کہ (نادر الوجود Phoenix) دیومالائی)’پرندہ پکڑنے کو گھونسلا بنانا!

اس رپورٹ کا لکھاری کہتا ہے کہ میں2009ء میں چین کے ایک ’ کنواروں کے گاؤں‘ میں گیا٬ جہاں شادی کے لائق کوئی عورت نہ تھی۔ دلہن حاصل کرنا گویا  ایک حسین خواب بن گیا۔ (مغرب٬  دلہن دشمن٬ ہو کر بحر مردار کے متعفن پانیوں میں غوطے  کھا رہا ہے۔) گھر حاصل کرنے کو  مرد Mortgage گروی کی قسطیں ادا کرتے دوہرے ہوگئے۔ پھر یہ بھی  تو ہوا کہ دلہناپے کی قیمت Caili وصول کرکے دلہنیں دوڑ گئیں! مرد تنہائی٬ ٹوٹ پھوٹ اور ذلت  کا شکار ۔  اب ایک باپ  کہنے لگا: کاش میری بیٹیاں ہوتیں! وہی باپ  جو بیٹیوں کے شوق میں بچی دنیا  میں آنے  سے روکتے رہے ۔ 

یہ تمام شاخسانہ  فطرت میں دخل اندازی٬ انسانی عقل عیار کے دھوکے  میں آکر الہٰی رہنمائی سے منہ موڑ کر خود خدا بن بیٹھنے  کے ہیں۔  آج دنیا چکرائی پڑی  ہے۔ اب چین اپنی آبادی کی بحالی کو مزید خرابیوں کے دروازے کھول رہا ہے ۔ گرتی شرح آبادی٬ بوڑھوں کی حد سے بڑھی ہوئی  تعداد۔ شادی اور بچے پیدا کرنا ایک  خواب۔ آبادی  کیونکر  بڑھے؟  

یورپ اور جاپان کو بھی  گرتی شرح آبادی کا ایسا ہی سامنا ہے۔  مرد وزن بچے پیدا کرنے٬ گھر بسانے سے  خائف٬ عیش پرستی کی دلدل میں دھنسے ہیں۔ اب نئی پالیسی  یہ بنی کہ شادی  چھوڑو ٬  شیور  فارمولے پر بچے پیدا کرو ۔  حلال وحرام سے بے نیاز٬ بے خدا تہذیب میں بھی غیر شادی  شدہ ماں کو چینی معاشرے میں بھی بری  نگاہ ہی  سے دیکھا جاتا تھا ۔  مگر اب اچھی بری نگاہ٬  بصیرت ٬ بصارت تو  تعلیمی نظام٬ ملازمتوں٬ حکومتوں نے گروی  کر رکھی ہے ۔  سو اب  غیر شادی شدہ لڑکیاں قوم کے لیے اولاد  پیدا کرنے کو لیبارٹری  سے نامعلوم  باپ کے ذریعے  جنین حاصل کرکے رحم  میں رکھوائیں گی۔ (یعنی IVF) اس  طرح وہاں بچے پیدا  کرنا صنعت کا درجہ اختیار  کر گیا ہے ۔ اصطلاحات میں IVF مارکیٹ٬ اس کا اتار چڑھاؤ ٬‏IVF انڈسٹری کا ذکر ہوتا ہے ۔  انڈ ے چوزوں کی مارکیٹ کا  سماں بن رہا ہے! منظر نامے  میں نہ ماں کا وجود ہے نہ باپ  کا ۔ دواجنبی  مادے ٹسٹ ٹیوب میں بلا نکاح یکجا ہو کر ایک مصنوعی  غیر حقیقی٬ رشتوں سے ماوراء ’انسان‘ کی بنیاد رکھیں گے۔ جس رحم میں پرورش پائے گا٬ وہ ماں ہوگی مگر  یہ بھی تو لازم نہیں کہ بیضہ  اسی عورت کا ہو!فتنہٴ دجال پوری انسانی زندگی کو ہمہ جہت  اپنی لپیٹ میں یوں لے گا٬  کس نے سوچا  ہوگا۔ تمام انسانی رشتوں کا درہم برہم  ہوجانا۔  ہمارے تصور  حیات کی  پاکیزگی٬ تقدس٬ حدود وقیود٬ اللہ کے  کھونٹے سے بندھے اصول وضوابط کے پابند ہونے کا نظریہ ایک الگ جزیرے کی کہانیاں ہیں ۔ 

آج دنیا ایک  بہت بڑے بحر  مردار کا  سماں پیش کر  رہی ہے جس میں ذی حس ٬ ذی حیات کہاں باقی  رہ گئے۔  مصنوعی ذہانت٬ روبوٹ٬ مصنوعی غیرحقیقی  رشتے  یا سسکتی تنہائی! یہی معرکہٴ ایمان ومادیت ہے٬ جس کے کشتگان2001ء کی بعد جم کردوبدوکھڑے  ہونے کی پاداش میں میزائلوں ٬ ڈ رون حملوں کی بھینٹ چڑھے یا گوانتامو٬ ابوغریب٬ بگرام میں آزمائے  گئے ملکوں ملکوں یا ڈ الروں کے عوض  خریدے بیچے گئے  منڈ یوں میں ۔ یہ منڈ یاں٬ میڈیا٬ جمہوری ایوانوں٬ نظام ہائے تعلیم سے دجالی لشکروں کی تیاری  کے لیے سجائی اٹھائی گئیں۔ ایک سیکولر  مزاج کالم نگار  نے شیور مرغے  مرغیوں پر پھبتی کسی تھی:’بے حیا مرغیوں کے حرام انڈ وں کی اولاد‘ تو حیرت ہوئی تھی کہ اسلامیت بہر طور ایک حساسیت اندر رکھ دیتی ہے ۔ نجانے  وہ اب نوزائیدہ چینی بچوں کو کیا  القاب دیں گے! تاہم یہ  کہانی ہمارے سیکولر مزاج دانشوروں کے لیے لمحہٴ فکریہ ضرور ہے٬ جو ہمہ وقت پاکستان کی آبادی  کو کوستے٬ عورت کو ترقی کے عنوان سے گھر سے بے گھر  کرکے گلی  گلی٬ دفتر٬ بازار  دنیا کمانے میں کھپا ڈ النے کے درپے  رہتے ہیں ۔ 

اسلام کا حیات بخش نظام معاشرے کے ہر جزو ٬  مرد٬ عورت٬ بچہ٬  حکمران٬  عوام٬  عدالت٬ سیاست کو برمحل رکھنے کا نام ہے ۔  اسی کو ’حکمت‘٬ دانائی بھی کہا جاتا  ہے۔ اسلام سرتاپا سراپا حکمت ہے ۔  الحکیم رب کا نظام٬ قرآن حکیم  کے ذریعے  اپنے حکیم  نبیﷺ پر نازل کردہ جس پر عمل پیرا  ہو کر انسانیت نے برسرزمین جنت کا ذائقہ چکھ لیا۔ جس سرزمین پر اسلام نے قدم رکھا٬ پوری پوری آبادیاں از خود٬ بلاجبر  واکراہ اسلام کے حیات بخش پر سکینت دائرے میں داخل ہوگئیں٬ حلقہ بگوشِ اسلام ہو کر! آج بھی دنیا  کی فلاح وصلاح اسی سے وابستہ ہے ۔ تاہم گھر٬  خاندان کے بکھرنے سے معاشرتی ابتری دیکھتی دنیا پوری  ڈ ھٹائی  سے افغان عورت کے  درپے ہے ’حقوق‘ کے نام پر ۔  وہ اسے بھی بے گھر ٬  بے در٬  بے اولاد  کرنے (اور بعد  میں ہاتھ ملتے رہ جانے  پر مجبور  ہوجانے) کےدرپے ہے۔ حتی ٰ کہ بند کمروں میں سر جوڑے ایسے ہیں 20 ممالک  (بشمول چین٬ جاپان٬ امریکا٬ یورپی یونین!)دوحہ اجلاس میں افغان عورت پر مرثیہ خوانی کرتے رہے ۔ ان کی تعلیم  اور ملازمتوں کا غم کھاتے! (اگرچہ اصل مسئلہ تو ان کے پردے  اور حیا کا  ہے!)

یہ عورت وہ ہے جس نے 20 سالہ جنگ میں اپنے صبر وایثار  سے جگر گوشے افغان روایات٬ دین ایمان کے  تحفظ پر قربان کیے اور انسانی  تاریخ میں شجاعت  واستقامت  کی بے مثل  طرح ڈ الی۔  یہ سر جوڑ  بیٹھنے والے شکست خوردگان اب صرف اپنے زخم چاٹ رہے ہیں!مغرب میں ’فیمنزم‘ کا زہر عورت کو گھن بن کر چاٹ گیا ہے۔ اب وہ صرف  زن سے نازن نہیں ہوئی٬ نری نازنین یا نیم مرد بن چکی ہے ۔ ادھر مرد  بھی اوصاف  مردانگی کھوچکا ہے۔ یہ انسان اب صرف ایک  حیاتیاتی (Biological) وجود ہے٬ روح ٬ روحانیت سے تہی دامن٬ سراپا  نفسانیت۔ 

مردہ لادینیٴ افکار سے افرنگ  میں عشق
عقل بے ربطیٴ افکار سے مشرق میں غلام
   

حضرت مولانا سید ابو الحسن  علی ندوی 

اسلام کے داعی اور مبلغ کیلئے  متنوع

اور گہرے مطالعہ کی ضرورت

ذیل کا مضمون حضرت مولانا سید ابو الحسن علی ندوی  مدظلہ کی اس طویل  تقریر کا (جس کو آپ الحق کے  گزشتہ شمارہ میں پڑھ چکے  ہیں) دوسرا جزء ہے جس میں طلبہ  علوم نبوت  اور مبلغین اسلام کو مطالعہ بڑھانے  اور حالات وزمانہ کی  نبض  پہنچاننے اور اس کے مطابق  دعوتی کام کرنے کی صلاحیت پیدا کرنے کی دعوت دی گئی ہے ۔    (ادارہ) 

عزیز طلبہ! عالم اسلام کی  جس صورتحال کی تصویر ہم نے پیش کی ہے٬  اس نے ہمارے  لیے ایک زبردست چیلنج کھڑا کر دیا ہے ۔  وہ چیلنج  یہ ہے کہ  ہم کیسے اس کا مقابلہ  کریں اور ان چیلنجوں کا جواب کیسے دیں٬ ظاہر ہے  اس کے لیے  بڑی تیاری  کی ضرورت ہوگی۔  اس سلسلے میں ایک باخبر تعلیم وتدریس  کا کام کرنے والے تجربہ کار  کی حیثیت سے  آپ کو علمی  تیاری کے سلسلے میں مطالعے کا  مشورہ دوں گا ۔ 

عزیز دوستو! یہ بات یاد  رکھئے کہ کورس کی کتابوں اور مطالعے کی کتابوں کے درمیان ایک نازک فرق ہے٬  وہ یہ کہ کورس  کی کتابوں اور نصاب تعلیم پر  ایک خاص قسم کی  سرکاری مہر یا کسی خاص جماعت کی اور اس کے  انتساب کی مہر لگی ہوتی ہے اس لیے  وہ ایک طرح سے حجاب بن جاتا ہے ۔ لیکن مطالعے کی کتابوں میں ایسا  نہیں ہوتا ۔  مطالعے کی کتابیں اپنے شوق  ورغبت  سے خریدی  جاتی ہیں اور ان کا انتخاب  مرضی کے مطابق کیا جاتا  ہے اور آزادی  کے ساتھ  وہ پڑھی جاتی ہیں٬ اس لیے ہم مطالعے کی کتابوں اور ان کے  مواد کے نتائج کو نظر  انداز  نہیں کر سکتے۔  کورس کی کتابوں کی تنقیص یا اس کی تحقیر  کوئی کیسے کر  سکتا ہے ۔  کورس بہرحال کورس  ہے اس پر محنت  کرنی چاہئے۔ وہی کامیابی وناکامی  کا امتحان اور پیمانہ ہے ۔ 

غلط کتابوں کے مطالعے سے جو ذہن تیار  ہورہے ہیں اور جو طبقہ  اس وقت  دانشور کہلاتا ہے وہ اس بات کا قائل نہیں کہ اسلام ایک زندہ  اور ابدی  مذہب ہے اور وہ ہر زمانے  میں اور تغیر  پذیر دنیا میں قیادت کی صلاحیت رکھتا ہے٬ بلکہ اس کا عقیدہ اور خیال یہ ہے کہ  اسلام ایک اچھا  مذہب تھا۔  اس نے آج سے  چودہ سو سال  پہلے اچھے  کام کیے تھے٬ اس نے زندہ درگور ہونے والی  لڑکیوں کو مزید  زندہ در گور ہونے سے بچایا تھا۔  علم کو اس نے عام کیا تھا۔  لیکن اس جدید  دور اور سائنس وٹیکنالوجی کے اس عہد میں اس کا کوئی کام صحیح نہیں ہے اس زمانے  میں بار بار  اسلام کا نام لینا اور شریعت  پر عمل کرنے کا دہائی  دینا صحیح نہیں ہے٬ اس طرح کی  دعوت  گویا زمانہ سے  واقفیت کی بات ہے٬ ایسی کتابوں کے مطالعے کے برعکس  ایک صالح ومصلح اور ایک ایمان افروز اور  یقین آفریں ادب اور انسانیت ساز اور اخلاق  ساز ادب کا مطالعہ اور اس کے نتائج  کو دیکھئے  کہ ایسے ادب کا  مطالعہ  اتنا ہی  مؤ ‏ ثر اور مفید ہے جتنا وہ مضر اور  نقصاندہ ہے ٬جس کی طرف  ہم نے اشارہ کیا ہے ۔ 

چنانچہ آپ دیکھیں گے کہ اللہ تعالیٰ جن سے کام  لے رہا ہے اور جن سے اس نے کام لیا ہے٬ ان میں صلاحیت  اور استعداد  پیدا ہونے اور ان صلاحیتوں کو بروئے  کار لانے میں بہت  دخل اس صالح ادب کے مطالعہ  کو تھا٬  جس نے ہمیشہ آڑے وقتوں میں ہلاکت  کے غار میں  گرنے سے  بچایا  ہے٬ اس کی میں چھوٹی سی مثال دیتا ہوں ۔ 

جس زمانہ  میں الندوہ ٬ مولانا عبدالسلام قدوائی اور ہماری  ادارت میں نکل رہا تھا ہم نے مشاہیر  اہل علم  سے درخواست کی تھی کہ آپ حضرات ایک مضمون لکھ کر  یہ بتائیں کہ آپ کی محسن کتابیں کون سی ہیں٬ تاکہ ہمارے رسالے کے پڑھنے  والے اور طلبہ اس سے فائدہ اٹھائیں چنانچہ مولانا سید سلیمان ندوی٬ مولانا حبیب الرحمٰن خان شیروانی  مولانا مناظر احسن گیلانی٬ مولانا عبید اللہ سندھی٬  مولانا اعزاز  علی صاحب جیسے علماء وادباء کے ساتھ  جدید طبقے کے بعض  اہل علم اور فضلاء کے مضامین اس موضوع پر آئے۔ یہ تمام مضامین بعد میں الگ سے بھی  کتابی صورت میں شائع کر دیئے گئے تھے ۔ 

ان تمام مضامین میں ایک  مضمون  لاہور کے مشہور فاضل بشیر احمد  (آکسن) کا بھی تھا۔ انہوں نے لکھا کہ جب  میں آکسفورڈ  میں پڑھتا تھا تو مجھ پر  بار بار  تشکیک  اور الحاد کا حملہ ہوتا تھا۔ کبھی کمیونزم کا حملہ ہوتا تھا ۔  ایسے موقع پر علامہ شبلی کی کتاب ’’الفاروق‘‘  ہمارے سامنے آکر کھڑی ہوجاتی تھی کہ وہ شخصیت جس کے بارے میں یہ کتاب لکھی گئی  ہے ٬وہ گمراہ نہیں ہو سکتی وہ شخصیت جس دین پر تھی  اور جس کے قلم سے  یہ لکھی گئی  ہے٬ اس کو ہم گمراہ نہیں مان سکتے٬  حق اس کے  ساتھ ہے ہم کو  تو اس کی  زندگی کے مطابق اپنی زندگی گذارنی چاہیئے۔ اور اس پر مرنا  چاہیئے۔  ایسے ہزاروں  اور لاکھوں واقعات ملیں گے کہ صحیح مطالعہ بلکہ زبان وعلم  افروز مطالعے نے ان کی  زندگی  میں انقلاب برپا کر دیا ۔ 

میں آپ کو  یہ بتانا چاہتا ہوں کہ بعض  اوقات تنہا ایمانی طاقت کو غذا پہنچانے والی اور ایمان کے نام سے اپیل  اور مطالعہ کرنے والی چیزیں کافی نہیں ہوتیں٬ اس کے ساتھ علمی وزن اور طرز نگارش اور نفسیات شناسی بھی چاہیئے٬ جن کتابوں میں ان امور کا  لحاظ رکھا گیا٬ انہوں نے زندگیوں کو بنا دیا  اور اپنی  زندگیوں کے ذریعہ انہوں نے پورے  معاشرے پر اثر ڈ الا ۔ 

میں دوسروں کے سنے سنائے  واقعات کے بجائے  خود اپنا واقعہ بیان کرتا ہوں کہ جب  میں اردو پڑھنے  کے قابل ہوگیا تو سب سے پہلے جس کتاب نے ہمیں متاثر  کیا٬ وہ سیرت خیر البشر  تھی ۔ 

میں چونکہ  مکتبات کی فہرست دیکھنے کا عادی تھا٬  لکھنؤ ‏  میں شبلی بکڈ پو اور بمبئی  میں عربی کتب کا واحد مکتبہ تھا٬ میں نے فہرست میں رحمتہ للعالمین نامی کتاب کا اشتہار  دیکھا جو قاضی سلیمان منصور پوری کے قلم سے لکھی ہوئی  تھی ۔ میں نے  اس کتاب کا آرڈ ر دیدیا٬ جب وہاں سے کتاب کی وی پی آئی  تو میرے پاس اس کے چھڑانے کے لیے پیسے نہیں تھے ۔  والد صاحب کا انتقال ہو چکا تھا۔  والدہ صاحبہ  کے پاس اتنے پیسے نہیں تھے کہ  دیتیں۔  حالانکہ اس زمانہ میں کتابوں کی قیمت بہت  کم ہوا کرتی تھی ۔  والدہ صاحبہ  نے قیمت دینے سے معذرت کردی۔ اب کیا کروں ۔  اس نازک صورتحال کو دیکھ کر میں بھی ان خورد  سال صحابہٴ کرام کی طرح رونے لگا جو جہاد میں شامل  نہ کیے جانے پر  رورہے تھے۔  والدہ صاحبہ نے مجبور ہو کر  کہیں سے اس کا انتظام کیا اور وہ  وی پی ہم نے چھڑالی۔ ہم نے اس کتاب کو پڑھا٬ بلکہ ہم اس کتاب  میں ڈ وب گئے۔ اس زمانہ میں ہمارے ایک  عزیز میڈ یکل کالج میں داخل  تھے۔ ہم وہاں رہتے تھے۔ ایک  استغراق کا عالم تھا۔ کالج کی شاندار  عمارت کے نیچے  اور سڑکوں پر آنے  جانے والوں کی ہمیں کوئی  خبر نہیں ہوتی تھی ۔ ہماری آنکھیں ان کے بجائے  بدر واحد کے  میدانوں کو زیادہ دیکھتی تھیں اور وہاں کی  شہادت گاہوں کو دیکھتی تھیں٬  پروفیسروں اور طلبہ  کو دیکھنے  کے بجائے ہماری آنکھوں میں بدر واحد  کے مجاہدین اور خلفائے  راشدین اور صحابہ ٴ کرام کا تصور  بسا ہوا تھا۔ ایک طرح سے میں اس کتاب میں فنا ہوگیا تھا ۔ 

یہ بھی  ایک معمہ ہے جو  ابھی تک سمجھ نہیں سکے کہ کانپور میں سنہ ۱۹۶۶ء میں ندوۃ العلماء کا سالانہ جلسہ تھا٬ اس  میں مولانا سلیمان منصورپوری بھی آئے تھے۔ انہوں نے ہمارے بھائی  صاحب مرحوم سے پوچھا کہ ہم نے آپ کے چھوٹے بھائی  ابو الحسن کو کتاب رحمتہ للعالمین بھیجی تھی٬  وہ ملی یا نہیں  ان کے دل میں یہ کیسے خیال  آیا کہ  ان کا چھوٹا  بھائی اس کتاب  کو پڑھے  گا اور اسے فائدہ ہوگا ۔ 

ہمارے گھر  پر اللہ تعالیٰ کا خاص فضل تھا کہ   ہمارے  چچا سید فاروق  صاحب کے گھر میں مولانا شبلی ٬ مولانا سید سلیمان ندوی اور مولانا حالی وغیرہ کی کتابیں تھیں٬ ان میں الفاروق  اور الغزالی٬ بھی تھی٬  اور حیات سعدی  بھی ایک اور کتاب تھی  ارشاد رحمانی جو مولانا سید  محمد علی مونگیری  بانی ندوۃ العلماء کی کتاب تھی٬  جس میں انہوں نے اویس زمانہ  مولانا فضل الرحمٰن گنج مراد آبادی کی خدمت میں اپنی حاضری٬ ان کی نگاہِ شفقت اور ان کی تاثیر  اور  برکتوں کا ذکر کیا ہے٬ اس کتاب نے  بھی مجھ پر بڑا  اثر ڈ الا  پھر اور  کتابیں دیکھنے میں آئیں۔ اس کے بعد وہ زمانہ  آیا٬ جب ہم نے انگریزی  اتنی پڑھ لی کہ جدید مغربی  مصنفین کی کتابوں سے استفادہ کر سکیں ۔ 

ہم یہاں آپ کو ایک حقیقت سے باخبر کرنا چاہتے ہیں۔ ایک چیز ہوتی ہے  فیکٹر FACTOR اور دوسری چیز  ہوتی ہے ایکٹر ACTOR ہم نے اپنی کتاب ماذا خسر العالم بانحطاط المسلمین کے دیباچہ میں  لکھا ہے کہ عام طور پر  یہ سمجھ  لیا گیا ہے کہ  مسلمان خربوزہ کی طرح ہے وہ چھری  پر گرے تو اس کا نقصان اور چھری  اس پر گرے تو  خربوزے کا نقصان یعنی مسلمانوں میں صرف اثر قبول کرنے کی صلاحیت ہے اثر ڈ النے کی نہیں۔ ہمارے گھر میں جو ماحول تھا ٬وہ اعتدال اور توازن اور حقیقت پسندی کا تھا٬ ایک  طرف ہمارے بھائی صاحب تھے جو ندوہ کے فاضل٬ دیوبند کے فاضل٬ دوسری طرف  سائنس کے بہترین طالب علم میڈ یکل کالج میں امتیاز  کے ساتھ انہوں نے امتحانات پاس کیے  اور انہیں سونے کا تمغہ بھی ملا تھا ۔  دوسری شخصیت ہمارے پھوپھا سید طلحہ صاحب کی تھی٬  جو  ایک طرف ایم اے تھے تو دوسری  طرف شرقی علوم کے فاضل ان دونوں کی گفتگو  میں بڑا  توازن اور حقیقت پسندی تھی ۔ 

یہ نکتہ آپ  یاد رکھیے کہ محض مبالغہ اور ادعا سے کام نہیں چلتا۔ یہ چیز  اکثر مضر ہوتی ہے۔  مثلا یہ  کہہ دیا  جائے کہ مغربی تہذیب کچھ نہیں۔  اس میں کوئی  چیز قابل  استفادہ نہیں٬ ٹھوکر مارنے کی چیز  ہے٬ لیکن جب آدمی  کو اس کے خلاف  کوئی ثبوت ملے گا یا اس کو  تجربہ ہوگا۔  سائنس کی ترقی  اور اس کے فوائد  کا تو وہ پھر منکر  ہوجائے گا۔  اور وہ صرف  منکر ہی نہیں بیزار  ہوجائے گا۔  اس لیے یہ حقیقت  ان لوگوں کو سامنے رکھنی  چاہیئے جو دعوت  وتربیت کا کام کرتے ہیں کہ انہیں توازن واعتدال اور حقیقت پسندی سے کام لینا چاہئیے۔ نہ یہ کہ انکار پر آئے تو سوفیصدی انکار کہ اس مغربی  علوم میں کوئی  خوبی نہیں٬  مغربی علوم میں بہت سی چیزیں  قابل  استفادہ ہیں اور قابل قدر ہیں۔ ان کی ضرورت ہے ۔  لیکن وہ انسانیت کی رہنمائی  کے لیے کافی نہیں ہیں٬ ان میں اخلاقی عنصر  اور ان کے اندر تربیتی صلاحیت٬ خوف  خدا  پیدا کرنے اور ضمیر  کو بیدار کرنے کی صلاحیت نہیں ہے یہ حقیقت  بھی یاد  رکھیے کہ عدم توازن بعض اوقات ارتداد تک پہونچا دیتا ہے اور آدمی کا رخ بدل دیتا ہے ان دونوں حضرات  کی صحبت اور گفتگو سے حقیقت  پسندی  پیدا ہوئی۔  امریکی مصنف ڈ ریپرکی مشہور کتاب ’’معرکہٴ مذہب وسائنس‘‘ اور لیکی کی’’تاریخ اخلاق یورپ‘‘ ان دونوں کتابوں کا مطالعہ بہت ضروری  ہے٬ مذہب وسیاست کے درمیان کشمکش  کے موضوع  پر  علامہ اقبال  نے کہا ہے ۔ 

	خصومت تھی سلطانی وراہی  میں   

	    کہ وہ سربلندی  ہے یہ سربزیری


	سیاست نے مذہب سے پیچھا چھڑایا

	    چلی کچھ نہ پیر  کلیسا کی پیری 



	ہوئی  دین ودولت  میں جس دم جدائی

	    ہوس کی امیری  ہوس کی وزیری 


	یہ اعجاز  ہے ایک صحرا  نشین کا

	    بشیری  ہے آئینہ  دار نذیری


	اسی میں حفاظت ہے انسانیت کی

	     کہ ہوں ایک جنیدی  واردشیریں




مسیحی مذہب اور اس کے اجارہ  دار کلیسا  کے اندر یہ صلاحیت ہی نہیں تھی کہ وہ  زندگی کی  رہنمائی  کرتا٬ اس  کی وجہ سے  کلیسا  اور سیاست کے درمیان ایک رقابت  بلکہ محاذ آرائی ہونے لگی۔ کلیسا میں کیا کمزوریاں تھیں اور  سیاست کیا  چاہتی تھی  اور اس دور میں سیاست تھی  اس کتاب معرکہٴ مذہب وسائنس سے ہمیں بڑا فائدہ پہونچا ۔ 

دوسری کتاب تاریخ  اخلاق یورپ کے مطالعہ سے یہ معلوم  ہوا کہ یورپ کے اخلاق اور اس کے معاشرے کی تشکیل  میں مادہ پرستی کا جو کردار  رہا٬ اس کے اسباب وعوامل  کیا ہیں۔  وہ اس کتاب سے معلوم ہوا ۔ 

پھر ایک تیسری  کتاب لندن یونیورسٹی میں شعبہٴ  فلسفہ  کے صدر کی کتاب  A GUIDE  MODERN  WICKEDNESS پڑھنے کو ملی  جس میں اس نے یہ بتایا  ہے کہ اس وقت کی  خباثت کیا ہے دوسری کتاب۔ 

ANEWPHILOSOPHY  FOR  OUR  TIMESپڑھنے کو ملی جس  سے بڑا  فائدہ ہوا۔ 
یہ دونوں کتابیں مولانا عبدالماجد دریابادی  کے ذریعہ  ملیں ۔ 

یہ تو جملہٴ  معترضہ تھا۔ بتانا آپ کو یہ ہے کہ ان کتابوں کے مطالعے نے یہ صلاحیت ہی نہیں٬ بلکہ داعیہ اور  داعیہ ہی نہیں بلکہ ایک اضطرابی کیفیت پیدا  کی کہ ہم ایسی کتاب لکھیں جس میں یہ بتایا گیا کہ مسلمانوں کا ارتقا اور عروج کا اور مسلمانوں کا انحطاط دنیا کے اخلاقی٬ انسانی٬ معنوی٬ ذہنی٬ مذہبی٬ معاشرتی  اجتماعی اور سیاسی  ہر طرح کے انحطاط کا سبب ہے ۔  یہ موضوع بالکل  نیا تھا ۔ بلکہ میں تو یہ کہوں گا کہ یہ القاء تھا اللہ تبارک وتعالیٰ کی طرف  سے اس کو  لکھا  ہماری  حقیر ذات سے کچھ کام لینا تھا۔ ممالک عربیہ میں ۔ یہ کتاب اللہ تعالیٰ نے لکھوائی۔  عرب نوجوانوں اور دانشوروں اور مفکرین نے پڑھا۔  سید قطب جیسے چوٹی  کے لوگ جو وہاں تھے انہوں نے جس نظر سے  دیکھا پھر اس کتاب سے نئے  طبقہ پر جو اثر  پڑا ٬ جس احساس  کمتری میں عرب ممالک کے نوجوان٬ ادیب اور اہل قلم  مبتلا  ہو رہے تھے٬  اس میں فرق  پڑا٬ اس کے بعد  اور کتابوں کے لکھنے  کی توفیق ہوئی۔ 

اب میں  چند کتابوں کے نام لیتا ہوں ۔  آپ ان کتابوں کا ضرور مطالعہ کریں۔ ایک تو آپ سیرت کے موضوع پر علامہ شبلی اور مولانا  سید سلیمان ندوی کی کتابیں ہیں٬ اس کتاب  ’’سیرت النبیؐ‘‘ کو اول درجہ کی کتاب عرب ممالک میں مانا  گیا ہے ۔  سید صاحب کی کتاب خطبات مدراس کا ضرور مطالعہ کریں٬ اس کے ساتھ  صحابہ کرام٬ خلفائے  راشدین کی سیرت پر  جو کتابیں لکھی گئی ہیں انہیں اپنے مطالعے میں رکھیں٬  علامہ شبلی  کی الفاروق ٬ مولانا حبیب الرحمٰن خان شیروانی کی سیرۃ الصدیق٬ اور ہماری  حقیر  تصنیفات میں المرتضیٰ ٬ ماذا خسر العالم اور اس کا ترجمہ ۔ انسانی دنیا پر مسلمانوں کے عروج وزوال کا اثر٬ مسلم ممالک میں اسلامیت ومغربیت کی کشمکش ضرور پڑھیں۔ یہ وہ بنیادی  کتابیں ہیں جو آپ  کے ذہن سے  اپنے نظام تعلیم٬ نظام فکر  اور اس سے آگے بڑھ کر اسلامی  تعلیمات اور اسلامی  ہدایات کے بارے میں اگر احساس کمتری  ہے٬ اس کو دور کریں گی۔ تاریخ دعوت  وعزیمت  کے پانچوں حصے بھی  آپ پڑھیں٬ میں بغیر کسی  تواضع اور معذرت کے کہتا ہوں کہ یہ اپنے موضوع پر بالکل  منفرد کتاب ہے٬ ابھی تک  کسی اسلامی زبان میں اس طرح  تاریخی  تسلسل٬ دینی وتاریخی نقطہٴ نظر اور بحث وتحقیق کے ذریعے  پھر مؤ ‏ ثر  طریقے سے مصلحین امت  اور مجددین ملت کا تذکرہ نہیں لکھا گیا۔ اس کا انگریزی٬ عربی٬ ترکی  اور فارسی میں بھی ترجمہ ہو چکا ہے ۔ 

نقوش ِ اقبال  یا روائع اقبال بھی آپ پڑھیں ابھی جو نظم پڑھی گئی۔  اس سے آپ  کو اندازہ ہوگیا ہوگا کہ اقبال کو عشق رسولؐ سے حصہ وافر ملا تھا٬ میں دو مرتبہ  ان سے ملا ہوں٬ اس وقت بہت  کم لوگ زندہ ہوں گے٬ جو اقبال سے ملیں ہوں۔ اللہ تعالیٰ نے مجھے  موقع دیا۔  میں ان کی مجلس  میں بیٹھا٬ ان کی باتیں سنیں۔ ان کے انتقال سے  چند مہینے  پہلے ان سے ملا تھا۔ مدینہ منورہ کا نام سن کر  ہی ان کی آنکھوں میں آنسو آجاتے تھے۔ 

ایک بار مدینہ منورہ میں مجھے بعد نماز  مغرب تقریر کے لیے  مدعو کیا گیا ۔  مجھے شرم آئی  کہ میں اللہ کے  محبوب رسول (صلی اللہ علیہ وسلم) کے علاوہ اگر  کسی اور شخصیت کے بارے میں یہاں تقریر  کروں تو یہ  زمین میں گڑجانے  کی بات ہے اور  سخت شرمندگی اور تائب ہونے کی بات ہے ٬ میں نے اپنی تقریر  میں کہا کہ جوار رسول ؐ میں غیر رسول پر تقریر  کرنے کا  اگر جواز ہے تو یہ کہ جس شخصیت (اقبال) کے بارے میں میں تقریر کرنے جارہا ہوں٬ وہ عاشق رسول تھے۔ پھر میں نے   دو شعران کے فارسی کے پڑھے ۔ 

	بایں پیری  رہ یثرب گر فتم


	    نواخواں از سرور عاشقانہ 


	چوآں مرغے کہ در صحرا  سر شام

	     کشاید پر بہ فکرِ آشیا نہ 




  میں بڑھاپے میں مدینہ منورہ کی طرف چلا  تو لوگوں نے کہا کہ  یہ عمر اور مدینہ  کا سفر٬ یہ عمر اور  عرب  کا سفر کہاں جارہے ہو اور کیا سوچ رہے ہو ۔  میں نے کہا  کہ پرندہ دن بھر اڑتا رہتا ہے مارا مارا پھرتا ہے لیکن شام ہوتے ہی وہ تیر کی طرح اپنے  آشیانہ  کی طرف جاتا ہے٬ میں بھی  اپنے آشیانہ کی طرف جارہا ہوں٬  مولانا مودودی  نے لکھا ہے کہ  مہاراجہ کپور تھلہ نے فارسی میں کسی قانونی  دستاویز کا انگریزی  میں ترجمہ کرانے کے لیے ڈ اکٹر  اقبال کو بلایا٬  ان کی رہائش  کے سارے انتظامات کیے۔ رات کو اچانک مہاراجہ کو خیال آیا  کہ کہیں ڈ اکٹر  صاحب کو کوئی ضرورت نہ ہو٬ یہ دیکھنے کے لیے جب گئے تو دیکھا  کہ ڈ اکٹر صاحب مسہری پر آرام کرنے کے بجائے زمین پر لیٹے ہوئے ہیں٬ مہاراجہ نے کئی بار پوچھا  تو انہوں نے کہا کہ مجھے خیال آیا کہ میرے آقا تو زمین پر لیٹتے  تھے٬میں چارپائی پر لیٹوں۔ مجھ سے لیٹا نہیں گیا ۔ 

اس لیے آپ کو مشورہ دوں گا کہ  کلام اقبال  میں بال جبرئیل اور ضرب کلیم ضرور پڑھئے٬ فکر کا بھی  فائدہ ہوگا اور ادبی فائدہ  بھی ہوگا۔ ہم نے بعض  عرب فضلاء کو دیکھا ہے کہ وہ روائع اقبال کے صفحے کے صفحے  زبانی پڑھتے تھے٬ ان میں عمان کے مفتی خلیلی بھی ہیں ۔ 

مولانا یوسف  صاحب کی  مقبول ترین کتاب حیاۃ الصحابہ  آپ ضرور  پڑھیں٬ اس میں صحابہٴ کرام کے مؤ ‏ ثر اور طاقتور ترین واقعات ہیں اس کتاب کے پڑھنے سے  احساس کمتری  کے دور کرنے میں مدد ملے گی ۔ 

ہمارا رسالہ اسلامی بیداری  کی لہر یا عربی  تحریر  ترشید الصحوۃ الاسلامیہ ضرور پڑھیں۔  اس وقت دینی  جماعتوں میں کیا کمزوریاں ہیں٬ مسلمانوں کے کیا طبقات ہیں اور ان کی  ضرورتیں کیا ہیں٬ ان کے عقلی مدارک کیا ہیں اور کس زبان اور کس مواد  کی روشنی میں ان سے بات کرنی چاہیئے۔ اور کس لہجے میں ان سے خطاب کرنا چاہیئے٬ اس میں بتایا گیا  ہے کہ بہت سی  تحریکیں جمود توڑنے کے لیے پیدا  ہوئی ہیں٬ لیکن وہ خود جمود  کا شکار ہوجاتی ہیں۔  ان پرکائی جم جاتی ہے جیسے  ساحل پر  کائی جم جاتی ہے ۔  اس کائی کو ایک مرتبہ  ہٹانا  کافی  نہیں ہوتا٬ بلکہ بار بار  دیکھنا چاہیئے۔ آپ کو چونکہ دعوتی کام کرنا ہے اس لیے ان کتابوں کو  پڑھنے سے  آپ کی ذہن  سازی ہوگی اور آپ کو فکری  غذا فراہم ہوگی۔  دعوت کے  موضوع اور  مسلمانوں کی نشاۃ ثانیہ اور نشاۃ اسلامیہ پر  ہمارے مقالات اور تقریروں کا مطالعہ کریں ۔ 

مولانا صفی اللہ 

فتنہ خارجیت

احادیث کی روشنی میں

احادیث میں نبی کریم ﷺ نے اپنے بعد  کئی ایک فتنوں کا ذکر کیا٬ ان کی نشانیاں بتائیں اور ان فتنوں  کے متعلق رہنما  ہدایات دیں٬ ان فتنوں میں سے ایک  خطرناک فتنہ خوارج کا فتنہ تھا٬ یہ ایک وقتی فتنہ نہیں  تھا جو دب گیا٬ بلکہ  جیسا کہ احادیث سے معلوم ہوتا ہے وقتافوقتا تاقیامت  اس کے جراثیم ابھرتے رہیں گے٬ یہ فتنہ اس لحاظ سے بھی سنگین ہے کہ اس کے پیروکار بہ ظاہر دنیا سے  بیزار٬ عیش وعشرت سے بے رغبت٬ خدا پرست٬ پارسا٬ متقی اور  انتہائی  عبادت گزار ہوتے ہیں٬  دینی تصلب کا حال یہ ہوتا ہے کہ گناہ تک  برداشت نہیں کر سکتے٬ جس کی وجہ سے جب تک دین کا تفقہ اور خوب سمجھ بوجھ نہ ہو  اس کا ادراک مشکل ہوجاتا ہے اور اس لحاظ سے  بھی کہ ان کا نعرہ٬  شعار اور استدلال  ایسا ہوتا ہے کہ عام سادہ لوح مسلمان کا  اس سے دھوکہ کھانے کا خطرہ بہت ہوتا ہے٬  یہی وجہ ہے کہ نبی کریم ﷺ نے احادیث میں اس فتنہ کی تفصیلات خوب وضاحت  کے ساتھ بیان فرمائی ہیں:

احادیث میں ان کی ایک  علامت  یہ بیان کی گئی  ہے کہ کفار کی  بجائے ان کا اول نشانہ مسلمان ہوں گے٬ بخاری شریف کی روایت (رقم:۳۳۴۴) میں ہے کہ حضرت علی  نے کچھ سونا نبی کریمﷺ کے پاس بھیجا٬ آپ نے اسے نجد کے سرداروں میں ان کے  تالیف  قلب (دلجوئی) کے لیے تقسیم کیا٬ تو ایک گہری  آنکھوں٬ ابھرے رخسار٬ نکلی پیشانی٬ گھنی داڑھی اور گنجے سر والا آدمی آیا اور کہنے لگا: اے محمد! اللہ سے ڈ رو ٬  آپﷺ نے فرمایا: جب میں اللہ تعالیٰ کی نافرمانی کروں تو پھر کون  اس کی اطاعت کرتا ہے؟! اللہ تعالیٰ تو مجھے  زمین والوں کے لیے امین سمجھتے ہیں اور تم نہیں سمجھتے!! حضرت خالد بن ولید  نے قتل کی اجازت چاہی٬ آپ ﷺ نے منع فرمایا: جب یہ شخص چلا گیا تو آپ ﷺ نے فرمایا: اس کی نسل (اور مزاج) کے کچھ لوگ ایسے  آئیں گے جو قرآن تو پڑھیں گے لیکن قرآن ان کے حلق سے نیچے  نہیں اترے گا٬ دین سے ایسے پار نکلیں گے جیسے  تیر شکار سے پار نکلتا ہے٬ مسلمانوں کو قتل کریں گے اور بت پرستوں کو کچھ نہیں کہیں گے٬  اگر میں نے ان کو پایا  تو قوم عاد کی طرح ان کو قتل کروں گا ۔ 

احادیث میں ان کی ایک علامت یہ بھی  بیان کی گئی ہے کہ ان کی عبادت خشوع وخضوع اور کیفیت وکمیت  کے اعتبار سے قابل رشک ہوگی٬ لیکن عند اللہ قبول نہیں ہوگی٬  مسلم شریف کی روایت (رقم:۱۰۶۶٬۱۵۶) میں ہے: میری امت میں سے کچھ لوگ نکلیں گے جو قرآن ایسا  پڑھیں گے کہ تمہاری  قراٴت ان کے سامنے کچھ نہیں ہوگی٬ نہ تمہاری  نمازیں ان کی نمازوں کے آگے کچھ ہوں گی٬ نہ تمہارے روزے  ان کے روزوں کے مقابلے میں کچھ ہوں گے٬ ان کا گمان یہ ہوگا کہ  قرآن پڑھنے سے  انہیں ثواب ملے گا٬ حالانکہ یہ ان پر  وبال ہوگا۔ 

احادیث میں ان کی ایک علامت  یہ بیان کی گئی  ہے کہ نو  عمر اور بے وقوف ہوں گے ٬  جو حکمت  ومصلحت  اور مداہنت٬  تالیف  اور تملق  میں فرق نہیں کر سکیں گے۔ بخاری کی روایت (۶۹۳۰) میں ہے: آخری زمانے  میں کچھ لوگ  نکلیں گے جو کائنات کی  بہترین شخصیت کی باتیں بیان کریں گے٬  ان کا ایمان ان کے حلق  سے نیچے  نہیں اترے گا٬  دین سے ایسا سیدھا  پار نکلیں گے جیسا کہ  تیر شکار سے پار نکل جاتا ہے٬  جہاں بھی تمہیں ملیں تو  ان کو قتل کرو ٬ کیونکہ جس نے ان کو قتل  کیا اس کو قیامت  کے دن اللہ تعالیٰ کے ہاں اجر ملے گا ۔ 

 احادیث میں ان کی  ایک علامت یہ بھی بیان کی گئی ہے کہ قرآن کی غلط تفسیر  وتاویل کریں گے٬ چنانچہ مسند احمد کی  روایت (رقم:۱۱۷۷۳) ہے٬ ابو سعید خدری رضی اللہ عنہ فرماتے ہیں: ایک دفعہ ہم بیٹھے  رسول اللہ ﷺ کا انتظار کررہے تھے کہ آپ ﷺ ایک ام المؤ ‏ منین کے گھر سے باہر تشریف لے آئے٬ ہم آپ ﷺ کے ساتھ کھڑے ہوئے٬ آپ کا جوتا ٹوٹ گیا٬ حضرت علی رضی اللہ عنہ اس کو سینے کے لیے پیچھے رہ گئے اور ہم آپﷺ کے ساتھ چل پڑے٬ پھر آپﷺ ٹھہرے اور حضرت علی  کا انتظار کرنے لگے٬ ہم  بھی  آپﷺ کے ساتھ کھڑے ہوئے٬ اس دوران آپﷺ نے فرمایا: تم میں سے ایک قرآن کی تاویل پر قتال کرے گا جیسا کہ میں نے اس کی تنزیل پر قتال کیا (یعنی جیسا  میں نے ان لوگوں سے قتال کیا جوقرآن کے اللہ کی کتاب ہونے سے منکر تھے٬ ایسا ہی وہ اس کی درست تاویل سے انکار پر  قتال کرے گا)۔ ہم سے ہر ایک نے سر اٹھایا٬ اور ہم میں ابو بکرور عمر بھی تھے٬ آپ بھی تھے٬ آپﷺ نے فرمایا: نہیں وہ  تم  نہیں ہو٬ وہ جوتا  سینے والا ہے ۔ 

ایک روایت میں ان کو بدترین لوگوں سے یاد  کیا گیا ہے  اور یہ کہ حق بات کریں گے مگر خود  حق ماننے  کے لیے تیار  نہیں ہوں گے ۔  مسند احمد  کی روایت(رقم:۸۴۸) ہے: عنقریب کچھ لوگ  حق بات کہیں گے  لیکن حق بات  ان کے  حلق سے نیچے نہیں اترے گی٬  دین اسلام سے ایسے پار  نکلیں گے جیسا تیر شکار  سے پار نکلتا ہے٬  علامت ان کی یہ ہے کہ ان میں ایک  کالا مرد ہوگا٬  جس کا ہاتھ کٹا ہوا ہوگا اور اس پر چند بال  ہوں گے٬ اگر یہ  ان میں سے  ہو تو تم نے  شر الناس کو قتل کیا  اور اگر ان میں نہ ہو تو تم نے خیر الناس  کو قتل کیا ۔ 

مسلم کی روایت(رقم:۱۰۶۴٬۱۵۰) میں یہ بھی بیان کیا گیا ہے کہ دو گروہوں  میں سے حق  کے قریب تر گروہ ان کا قتل عام کرے گا ۔ 

اس فتنہ کے جرثوم اگرچہ نبی کریم ﷺ کے زمانے  میں ہی پنپنے لگے تھے  اور تاقیامت  رہیں گے ٬ مگر حضرت علی رضی اللہ  عنہ  کے زمانہ خلافت  میں اس کا باقاعدہ آغاز  ہوا اور منظم  جتھے کی صورت میں سامنے  آیا۔  صفین کے موقع پر جب  فریقین نے جنگ بندی  کرکے حکم مقرر کرنے کا فیصلہ کیا تو حضرت  علی رضی اللہ عنہ کے لشکر  کے کچھ لوگ ٬ جو قراء اور عبادت  گزاری  میں مشہور تھے٬ نے اس کے خلاف  علم بغاوت  بلند کیا  اور ’’ان الحکم الا اللہ‘‘ کے شعار کے تحت  دعوت چلانے لگے٬ یہاں تک ایک بڑی جماعت بن گئی۔  حضرت علی  رضی اللہ عنہ نے خود غیر رسمی  طور پر ان سے کئی  دفعہ بات چیت کی  اور باقاعدہ رسمی طور پر  حضرت عبداللہ بن عباس رضی اللہ عنہما کو بات چیت  کے لیے بھیجا٬ حضرت عبداللہ بن عباس  عمدہ اور خوبصورت لباس  زیب تن کرکے گئے٬ انہوں نے پہلا  اعتراض  آپ کے لباس  پہ کیا کہ  یہ کیسا  لباس آپ نے  پہن رکھا  ہے؟ ابن عباس رضی اللہ عنہما  نے جواب دیا: ایک تو میں نے خود رسول اللہﷺ کے جسم اطہر  پر عمدہ اور خوبصورت لباس دیکھا  ہے اور  دوسرا یہ  کہ اللہ تعالیٰ خود قرآن کریم میں فرماتے ہیں:

قُلْ مَنْ حَرَّمَ زِینَةَ اللّٰہِ الَّتِی  أَخْرَجَ  لِعِبَادِہِ ۔  (اعراف:۳۲)

ان کا دوسرا  سوال یہ تھا: آپ کیوں آئے ہیں؟ آپ نے فرمایا: میں امیر المؤ ‏ منین اور اصحاب رسول  کے ہاں سے  آیا ہوں اور آپ میں کوئی بھی ان میں سے  نہیں٬ میں ان کی بات آپ تک  اور آپ لوگوں کی  بات ان تک  پہنچاوں گا٬ آپ بتائیں کہ رسول اللہﷺ کے چچازاد اور داماد سے تمہیں کیا  شکایت ہے؟ 

اس پر خوارج باہم مشورہ کرنے لگے٬ کچھ نے کہا: ان سے بات چیت  ہی نہ کرو ٬  کیونکہ اللہ تعالیٰ  فرماتے ہیں:بَلْ ھُمْ قَومٌ خَصِمُونَ (زخرف:۵۸) مگر کچھ نے کہا: بات چیت میں کوئی حرج نہیں٬ رسول اللہﷺ کے چچازاد ہیں اور ہمیں کتاب اللہ کی طرف بلارہے ہیں۔  پھر انہوں نے تین شکایات کیں:

۱۔  انہوں نے عام لوگوں کو  دین میں حکم  اور فیصل مقرر کیا٬ حالانکہ اللہ تعالیٰ کے دین میں لوگوں کے  فیصلہ کا کیا کام اور ان کا کیا دخل؟ 

۲۔  انہوں نے جنگ  کی٬ مگر نہ ان لوگوں مال بطور غنیمت  لیا اور نہ ان کو غلام اور باندی  بنا کر قید کیا٬ حالانکہ اگر ان سے قتل وقتال جائز تھا  تو پھر یہ بھی  جائز ہونا  چاہیے!!

۳۔  انہوں نے  اپنے نام سے امیر المؤ ‏ منین ہٹایا٬ اگر یہ امیر المؤ ‏ منین نہیں ہوں گے تو پھر امیر  المشرکین ہوں گے ! 

حضرت ابن عباس نے فرمایا: اگر کوئی  اور سوال ہے تو  وہ بھی پوچھو  ۔ 

انہوں نے کہا: بس یہی تین سوال  ہیں۔ 

حضرت ابن عباس نے فرمایا: اگر میں ان تین سوالات کا جواب قرآن وسنت  سے نکال لاؤ ‏ ں تو تم اپنے موقف  سے پیچھے ہٹنے  کو تیار ہو؟ 

انہوں نے کہا: اس میں تامل کی کیا  بات ہے ۔ 

حضرت ابن عباس  نے فرمایا: آپ کا پہلا سوال یہ تھا کہ ایک خالص دینی معاملہ میں انہوں نے لوگوں کو حکم مقرر  کیا٬ تو سنو خود اللہ تعالیٰ  فرماتے ہیں: یحکم بہ ذوا عدل منکم (مائدہ:۹۵) یہ ایک خرگوش یا اس جتنے  جانور٬ جس کی قیمت ایک  درہم کا چوتھائی بنتا ہے٬ کا فیصلہ اللہ تعالیٰ نے لوگوں کے حوالے  کیا٬ اگر چاہتے تو  خود بھی اس کا  باقاعدہ حکم مقرر کر سکتے تھے۔ اسی طرح میاں بیوی کے تنازع کے بارے میں اللہ تعالیٰ فرماتے ہیں: وَإِنْ خِفْتُمْ شِقَاقَ بَیْنِہِمَا فَابْعَثُوا حَکَمًا (النساء:۳۵)

آپ نے ان سے  پوچھا: پہلے سوال  کا  جواب ہوگیا؟ انہوں نے کہا: ہاں٬ ہوگیا۔ 

پھر آپ نے  کہا: رہا آپ کا  دوسرا سوال کہ اس نے لڑائی  کی لیکن کسی کو قید  نہیں کیا٬ تو اس کا جواب بھی سنیں٬ انہوں نے حضرت عائشہ رضی اللہ عنہا سے لڑائی کی اور وہ تمہاری ماں ہے ٬ قرآن میں اللہ تعالیٰ فرماتے ہیں :وازواجہ امہاتہم (الاحراب:۶) اب بتاؤ ‏٬ اسے ماں سمجھتے ہو یا نہیں؟ اگر نہیں سمجھتے  تو قرآن کے منکر  ہونے کی بنا پر کافر  ٹھہرتے ہو اور اگر ماں سمجھتے ہو تو پھر اس کا گرفتار  کرنا تمہارے لیے کہاں سے جائز ہوا؟

پھر ان سے فرمایا: بتاؤ ‏  اس سوال کا جواب بھی ہوگیا؟ انہوں نے کہا: ہاں٬ ہوگیا۔ 

اس کے بعد آپ نے فرمایا: اب تیسرے سوال کا جواب بھی سنیں کہ اس نے کیوں اپنے نام سے امیر  المؤ ‏ منین کا سابقہ ہٹایا؟ صلح حدیبیہ کے موقع پر رسول اللہﷺ اور سہل بن عمرو کے درمیان معاہدہ تحریر  کرتے وقت جو کچھ ہوا تھا اس کے بارے میں آپ کچھ جانتے بھی ہیں؟  آپ ﷺ نے حضرت علی  سے فرمایا:اے علی  لکھو کہ یہ وہ معاہدہ ہے جو محمد رسول اللہ نے کیا ہے ۔  تو قریش نے  کہا: ہمارا تو اختلاف  اسی پر ہے٬ اگر  ہم آپ کو اللہ تعالیٰ کا رسول سمجھتے  تو ہم آپ کے ساتھ نہ لڑتے٬ بلکہ اپنا اور اپنے والد  کا نام لکھو ۔  آپ ﷺ نے فرمایا: اے اللہ! آپ جانتے ہیں کہ  میں آپ کا رسول ہوں٬ پھر آپﷺ نے صحیفہ اٹھایا٬ اپنے ہاتھ سے اپنا نام مٹایا اور  پھر فرمایا: اے علی! لکھو کہ یہ وہ معاہدہ ہے جس پر محمد بن عبداللہ نے صلح کی ۔ بخدا  اس سے  آپ کی نبوت  کی نفی تو نہیں ہوئی٬ پھر فرمایا: اس کا جواب بھی ہوگیا ؟ انہوں نے کہا:ہاں۔ 

ان کی اس مدلل گفتگو سے ایک بڑا حصہ توبہ تائب ہو کر لوٹ آیا اور کچھ اپنے ضد  اور انا پر اسی طرح ڈ ٹے رہے ۔ 

جب اہل شام کے ساتھ صلح کی کوششیں ناکامی سے دوچار  ہونے کے بعد  حضرت علی رضی اللہ عنہ دوبارہ ان سے لڑنے کے لیے عازم ہوئے٬ ستر ہزار  جنگجووں پر مشتمل  لشکر ترتیب دیا٬ مکمل تیاری  کی٬ بلکہ کوفہ کے قریب نخیلہ مقام تک پیش قدمی بھی کی٬ یہاں آپ کو اطلاع ملی کہ ان کے زیرنگین علاقوں میں خوارج نے دنگا فساد  مچارکھا ہے اور روزبروز  ان کی قوت میں اضافہ ہوتا جارہا ہے٬ اس دوران عبداللہ بن خباب رضی اللہ عنہ اور ان کی حاملہ بیوی  کی خوارج کے ہاتھوں شہادت کا المناک واقعہ بھی پیش آیا٬ یہ دونوں راستہ میں جارہے تھے کہ خوارج نے آپکڑا٬ آپ ڈ رگئے ٬ لیکن انہوں نے آپ کو اطمینان دلایا کہ  پریشان مت ہو ۔ راستہ میں ایک خارجی  نے ذمی کے  خنزیر پر وار  کرکے اس کو زخمی کر دیا٬ دوسروں نے تنبیہ کی کہ یہ آپ نے کیا کیا ؟  ایک ذمی  کو نقصان پہنچایا٬ فورا اس نے جا کر ذمی  سے معافی  تلافی کی٬  راستہ میں جاتے ہوئے  کھجور کے درخت کے پاس سے گزرے٬اس کی کچھ کھجوریں گری ہوئیں تھیں٬ ان میں سے ایک  نے اٹھا کر  منہ میں ڈ ال دی٬ دوسرے نے  اعتراض کیا کہ کیسے  کھارہے ہو؟ آپ نے نہ تو قیمت  ادا کی ہے اور نہ مالک سے  اجازت لی ہے؟ اس نے  فورا کھجور منہ سے باہر پھینکی ٬ لیکن ذرا آگے گئے تو عبداللہ بن خباب کو لٹاکر  ذبح کر دیا٬ پھر ان کی  بیوی آئیں٬ انہوں نے  بڑی  منت  سماجت  کی کہ حاملہ ہوں٬ اللہ سے ڈرو٬ مگر انہیں کوئی  ترس نہیں آیا  اور ان کا پیٹ چاک کر کے اس کا بچہ باہر نکال دیا ۔ 

حضرت علی کو  تواتر  کے ساتھ خوارج کی فتنہ  انگیزیوں کی خبر ملنے لگی٬ اس لیے آپ نے شام کا ارادہ ترک کرکے پہلی خوارج سے نمٹنے  کا فیصلہ کر لیا٬ نہروان نامی مقام پر خوارج جمع ہوئے تھے٬ حضرت علی رضی اللہ عنہ نے یہاں بھی اتمام  حجت کے لیے ان کے ساتھ  بذات خود اور کئی  صحابہ کے ذریعہ گفت وشنید کی٬ مگر انہوں  نے ایک کی نہ سنی٬ اس کے بعد آپ  نے ابو ایوب انصاری  کو امن کا جھنڈ ا  سپرد کر دیا تاکہ اگر کوئی سرنڈ ر  ہونا چاہے تو ان کے پاس آئے  اور خود ان پر حملہ  کر دیا٬ ایک بڑی تعداد  دوران جنگ  تسلیم ہوگئی اور باقی  شکست کھا گئے٬ کچھ ان میں قتل اور کچھ زخمی  ہوگئے۔ اسی جنگ میں حضرت علی  رضی اللہ عنہ  نے اس شخص  کو قتل کیا جس کی علامت حدیث میں یہ بیان کی گئی ہے کہ ’’اس کا ہاتھ  کٹا ہوگا اور اس کے بازو پر گوشت ایسا ابھرا ہوگا جیسے عورت کا پستان ہوتا ہے٬  اس پر چندبال ہوں گے٬‘‘ اس کے قتل کی احادیث میں بہت سی  بشارات آئی ہیں۔  جنگ کے بعد  لوگ  شکر ادا کرنے لگے  کہ اس فتنہ کا  خاتمہ ہوگیا تو حضرت علی رضی اللہ عنہ  نے فرمایا:’’ہرگز نہیں٬ اس کا خاتمہ  نہیں ہوا٬  اللہ کی قسم یہ آباء کی پشت اور ماؤ ‏ وں کے رحم میں اب بھی موجود ہیں۔‘‘ 

اس مضمون کا اختتام استاذ محترم حضرت مولانا محمود اشرف صاحب رحمہ اللہ کے ملفوظ سے کرتا ہوں  جو بندے نے دوران درس قلم بند  کیا ہے٬ آپ نے فرمایا:’’مسلمانوں میں تین مشہور فرقے گزرے ہیں: 

۱۔ شیعہ٬ ان کی ذہنیت شخصیات مقدسہ کے ارد گرد  گھومنا ہے٬ قرآن وحدیث کا کوئی  خاص اعتبار  نہیں کرتے ۔ 

۲۔  معتزلہ٬ ان کی ذہنیت یہ ہے کہ عقل ہی سب کچھ ہے اور وہی  حسن وقبح کا فیصلہ کرے گی۔ 

۳۔  خوارج٬  ان کی ذہنیت  یہ ہے بس  صرف ہم ہی نیک  ہیں اور اسلام کی  حقیقت ہم پر کھلی  ہے ۔ 

آج کل  خوارج اور معتزلہ اگرچہ بحیثیت جماعت باقی نہیں رہے ہیں٬  لیکن اگر کسی کی  یہ ذہنیت ہو تو  سمجھ لو کہ  اس میں انہیں کے  جراثیم سرایت کر چکے ہیں۔‘‘ 

سعدیہ کریم  
حضرت شیخ  عبدالقادر  جیلانی  ؒ
حضور سیدنا غوث الاعظم حضرت سیدنا عبدالقادر جیلانی  ؒ حسنی حسینی سید ہیں اور آپ کا شجرہ نسب چند  واسطوں کے بعد حضرت  علی المرتضیٰ  سے جا ملتا ہے۔ آپ امام الاولیاء ہیں اور تصوف کے سب سے بڑے  سلسلے ’’قادریہ‘‘کے بانی ہیں۔  اللہ تعالیٰ نے آپ کو  بہت کمال اور بزرگی عطا فرمائی  ہے۔ آپ جامع العلوم تھے آپ کے  چہرہ مبارک پر رعب وجلال اور بزرگی اس  قدر نمایاں تھی کہ  ظالم اور جابر لوگ بھی آپ کے چہرے کو دیکھتے  تو  ان پر  خشوع وخضوع طاری ہوجاتا۔ آپ کے والد ابو صالح سید موسیٰ جنگی دوست بھی اولیاء اللہ میں شمار  ہوتے ہیں۔  آپ  کی والدہ ماجدہ سیدہ ام الخیر  امتہ الجبار  بڑی نیک خاتون تھیں۔ آپ کا پورا  خاندان ہی  ولایت کے مرتبے  پر فائز تھا۔ آپ کے نانا٬دادا٬ والد٬والدہ٬ پھوپھی اور آپ کے صاحبزدگان سب اولیاء اللہ ہوئے اور یہ پورا خاندان کشف وکرامات کا حامل تھا۔ 
 حضور سید  غوث الاعظم  کے القابات:

آپ کے  علمی  وروحانی اوصاف بہت  بلند ہیں۔ آپ کے بہت  سے القابات ہیں جن میں ذوالبسیانیں٬صاحب البرہانین والسلطانین٬کریم الجدین والطرفین٬ ذولسراجین والمنہاجین٬ غوث الثقلین غوث الاعظم اور محی الدین مشہور معروف  ہیں۔ 

حضور سیدنا غوث الاعظم  کی پیدائش  سے پہلے حضور اکرمﷺ کی بشارت:

حضور سیدنا غوث الاعظم جس رات پیدا ہوئے  اس رات ان کے والد  کو خواب میں حضور نبی کریم ﷺ کی زیارت نصیب ہوئی ۔ آپ ﷺنے ان کے والد کو بشارت دی کہ اے ابو صالح اللہ عزوجل نے تمہیں  ایسا فرزند عطا فرمایا ہے جو ولی اللہ  ہے٬ وہ میرا بیٹا ہے وہ میرا اور اللہ کا محبوب ہے او ر عنقریب اولیاء اللہ میں اس کی وہ شان ہوگی جو انبیاء کرام میں میری  شان ہے ۔ 
غوث الاعظم درمیان اولیاء
چوں محمد ﷺ درمیان انبیاء

حضورﷺ کے اس بیٹے نے اپنی پیدائش کے پہلے دن روزہ رکھا اور سحری سے افطاری تک ماں کا دودھ نہ پیا۔ پورے  رمضان المبارک میں اس نومولود  بچے کی یہی عادت رہی ۔ 
حضور سیدنا غوث الاعظم کا سفر طریقت اور  مجاہدات:

حضور سیدنا غوث الاعظم حضرت سیدنا عبدالقادر  جیلانی نے نو سال تک بغداد  میں علم حاصل کیا۔ اس دوران سخت مجاہدے بھی  کیے۔ والدہ نے جو چالیس  دینار دیئے تھے وہ جلد ہی  ختم ہوگئے۔ آپ  کو گزر بسر  کے لیے  بہت سے مشکلات  کا سامنا  کرنا پڑا  لیکن اس کے باوجود  آپ کی استقامت  میں کوئی فرق  نہ پڑا ۔  حضرت شیخ  طلحہ بن مظفرؒ لکھتے ہیں کہ سیدنا غوث الاعظم نے مجھے  بتایا تھا کہ  بغداد میں قیام کے دوران میں اکثر فاقہ سے ہوتا۔ ایک مرتبہ مجھے  بیس دن تک کھانے کو کچھ نہ ملا تو میں ایوان  کسریٰ کی جانب چل  پڑا وہاں پہنچ کر دیکھا کہ چالیس  اولیاء اللہ مجھ سے  پہلے وہاں موجود تھے  مجھے یہ دیکھ کر بہت شرمندگی  ہوئی اور میں واپس  آگیا  اس دوران میری ملاقات ایک ہم وطن سے ہوئی۔  اس نے مجھے کچھ  رقم دی اور بتایا کہ یہ آپ کی والدہ نے آپ کے لیے بھیجی  ہے۔ میں وہ رقم  لے کر واپس  40 اولیاء کے پاس گیا  اور ان کی  امداد کے بعد کچھ رقم اپنے  لیے رکھی۔ ان اولیاء نے پوچھا کہ یہ رقم کہاں سے آئی تو میں نے بتایا   کہ  یہ میری  والدہ نے بھیجی ہے تو  مجھے مناسب نہیں لگا کہ میں اس سے  کھانا کھالوں اور آپ سب بھوکے رہیں ۔ 
اسی طرح ایک اور واقعہ حضرت  شیخ عبداللہ سلمیؒ سے  منقول ہے کہ  مجھے حضور سیدنا غوث الاعظم حضرت سید عبدالقادر جیلانی کی صحبت میں رہنے  کا موقع ملا۔  انہوں نے مجھے بتایا کہ  ایک مرتبہ میں بہت دن تک فاقے سے رہا ۔ جب  بھوک کی شدت نے  بے چین کر دیا تو  میں محلہ قطیعہ شرقیہ میں جا نکلا  جہاں ایک شخص نے مجھے کاغذ کی بندھی ہوئی  ایک پڑیادی اور چلاگیا میں نے  اس پڑیا  میں موجود رقم  سے حلوہ خریدا اور مسجد میں جا کر بیٹھا میں قبلہ رو بیٹھ کر  یہ سوچ رہا تھا کہ مجھے یہ حلوہ کھانا چاہیے یا نہیں۔  اس دوران میری  نظر ایک  کاغذ پر پڑی  میں نے  اس کاغذ کو کھول کر  دیکھا تو  اس پر لکھا تھا کہ ہم نے کمزور مومنین کے لیے رزق کی خواہش  پیدا کی  تاکہ وہ بندگی کے تقاضے پورے کرنے کے لیے  اس سے قوت حاصل کریں۔  میں یہ عبارت پڑھ کر لرز اٹھا۔ خوف الہٰی  سے میرے رونگٹے کھڑے ہوگئے میں حلوہ وہیں چھوڑ کر اٹھا اور دورکعت  نماز نفل ادا  کرکے واپس  آگیا۔ 

ادب پہلا  قرینہ ہے محبت کے قرینوں میں: 

شیخ ابو سعید  عبداللہ محمد سے منقول ہے کہ میں٬ ابن السقاء اور حضور  سیدنا غوث الاعظم سید عبدالقادر جیلانی  جامعہ نظامیہ بغدادیہ میں زیر تعلیم تھے اس زمانے  میں بغداد  میں ایک شخص  بہت مشہور تھا اور  سب اس کو غوث کہتے تھے۔ وہ جب  چاہتا ظاہر ہوجاتا اور جب چاہتا غائب ہوجاتا تھا۔  ایک روز  ہم تینوں دوستوں نے اس بات کا ارادہ کیا کہ ان سے ملا جائے جب ہم  روانہ  ہوئے تو  ابن السقا نے کہا کہ میں اس غوث سے ایسا مسئلہ پوچھوں گاکہ وہ لاجواب ہوجائے گا۔  میں نے کہا کہ  میں بھی ایک  سوال کروں گا۔ دیکھتا ہوں کہ وہ کیا جواب دیتے ہیں؟ حضور سیدنا عبدالقادر  جیلانی نے فرمایا  کہ میں کوئی سوال  نہیں کروں گا میں تو صرف  ان کی زیارت کی سعادت حاصل کروں گا ۔ 

چنانچہ ہم تینوں چلے گئے جب  ان کے  مقام پر  پہنچے تو وہ موجود نہیں تھے۔  تھوڑی  دیر بعد وہ ظاہر ہوئے  تو ابن السقا سے  کہنے لگے: اے ابن السقا  تجھ پر  صدا فسوس ہے تو مجھ سے ایسا سوال  پوچھنا چاہتا تھا جس سے تو  مجھے لاجواب کردے ۔ تمہارا  سوال یہ تھا   اور اس کا جواب یہ ہے اور انہوں نے ابن السقا کے پوچھنے سے پہلے  ہی اس کے سوال  کا جواب سے دیا اور فرمایا مجھے تیرے اندر کفر  نظر آتا ہے پھر انہوں نے میری جانب نگاہ کی اور فرمایا کہ  تمہارا  سوال اور  اس کا جواب یہ ہے اور تمہاری بے ادبی کی وجہ سے دنیا تمہارے کانوں تک  چھا جائے گی پھر وہ حضور  سیدنا غوث الاعظم سیدنا عبدالقادر جیلانی  کی طرف متوجہ ہوئے  اور ان کو  اپنے پاس  بلا کر بٹھایا اور ان کی عزت افزائی فرمائی اور  فرمایا اے عبدالقادر! تو نے اپنے ادب کی وجہ سے اللہ اور اس کے رسول ﷺ کو راضی  کر لیا تم عنقریب ایک منبر پر بیٹھوگے اور سارا بغداد  تمہاری بات سنے گا۔  تم اعلان کروگے کہ  ہر ولی کی گردن پر میرا  قدم ہے اور مجھے نظر  آرہا ہے کہ تمام ولی  تمہاری  اس بات پر اپنا سرجھکادیں گے۔ اس کے بعد وہ غوث غائب ہوگئے اور ہماری  ان سے پھر  کبھی کوئی  ملاقات نہ ہوئی۔ 

جب حضور سیدنا عبدالقادر جیلانی منبر ولایت پر بیٹھے  اور آپ نے اعلان  کیا کہ تمام اولیاء کی گردنوں پر میرا پاؤ ‏ ں ہے تو ابن السقا  کا یہ حال تھا کہ  اس نے بظاہر  تو شرعی علوم پر دسترس  حاصل کر لی  تھی اور ہر ایک کو اپنے علم سے مات دے دی لیکن جب خلیفہ نے اسے اپنا مقرب خاص بنا کر  شاہ روم کی جانب بھیجا تو  اس نے شاہ روم  کے تمام عیسائی  پادریوں کو مات دے دی۔  شاہ روم نے اس کی بہت  عزت افزائی کی اور اسے اپنا  مقرب خاص بھی بنالیا۔ وہاں ابن السقا  ایک عیسائی  لڑکی پر فریفتہ ہوگیا  اور اس کا رشتہ مانگ لیا۔ شاہ روم  نے کہا کہ پہلے  عیسائی مذہب اختیار کرو پھر  رشتہ ملے گا۔ ابن  السقا نے اس لڑ کی  کی خاطر عیسائیت اختیار کر لی۔  مجھے جب ابن السقا کی اس بات کا پتہ چلا  تو ان غوث صاحب کی بات یاد آگئی  اور میری  اپنی  یہ  حالت ہوئی کہ میں بغداد  سے دمشق پہنچا تو سلطان نور الدین زندگی ملک شہید  نے مجھے  محکمہ اوقات کا ناظم اعلیٰ  مقرر کیا میں حاکم  بن گیا  اور دنیا چاروں طرف سے مجھ پر ٹوٹ پڑی ۔  اس غوث کی کہی ہوئی  تینوں باتیں سچ ثابت ہوگئیں ۔ 

سیدنا غوث الاعظم کی عبادت وریاضت:

حضور سیدنا غوث الاعظم سیدنا عبدالقادر جیلانی حصول علم کے بعد طریقت کی جانب متوجہ ہوئے آپ کے دل میں مجاہدہ کا  شوق پیدا ہوا۔ آپ پہلے ہی شیخ حماد بن  مسلم دباس کی صحبت حاصل کرکے ان سے طریقت کے اسرار  ورموز  سیکھ چکے تھے۔ آپ  روشن ضمیر  اور ہل نظر تھے۔ آپ نے قرب الہٰی  کو پانے کے لیے مجاہدات شروع کردیئے  کیونکہ یہ مجاہدات ہی راہ طریقت کا پہلا  درجہ ہے۔  آپ اپنے مجاہدات کے متعلق لکھتے ہیں کہ مجھ پر جو  مصیبتیں اور سختیاں آئیں اگر وہ پہاڑوں پر نازل ہوتیں تو وہ بھی پھٹ جاتے۔ آپ نے بغداد  شہر چھوڑ دیا جنگلوں اور ویرانوں کو اپنا مسکن بنایا۔ حضرت شیخ  ابو السعود احمد  بن ابی بکر حریمی روایت کرتے ہیں کہ حضور سیدنا  غوث الاعظم نے فرمایا کہ میں پچیس  سال تک تنہا  عراق  کے بیابانوں میں پھرتا رہا میں لوگوں کو نہیں جانتا تھا  اور نہ ہی کوئی  مجھے جانتا تھا۔  اس دوران میرے پاس رجال الغیب اور جنات آتے تھے  جنہیں میں طریقت اور سلوک کی تعلیم دیتا تھا۔  شروع میں جب میں عراق  میں داخل ہوا تو  حضرت خضر  علیہ السلام میرے ہمسفر  بنے اور میں انہیں اس وقت نہیں پہچانتا  تھا میں نے ان کی ہر بات  ماننے کا  وعدہ کیا  تھا ایک دفعہ انہوں نے  مجھے ایک چلہ بیٹھنے کا حکم دیا اور میں اس جگہ  تین سال بیٹھا رہا۔ سال میں ایک مرتبہ  حضرت خضر  علیہ السلام اس مقام پر  میرے پاس آتے  اور فرماتے کہ  یہی تیرا مقام ہے جہاں تجھے پہنچایا  گیا ہے ۔ اس عرصے کے دوران تمام نفسانی خواہشات مجھ پر انسانی  شکل میں وارد  ہوئیں لیکن اللہ عزوجل  نے مجھے ہر  موقع پر  استقامت عطا  فرمائی اور مجھے  ان خرافات سے  محفوظ رکھا ۔ 

میرا نفس  مجاہدہ کا  کوئی طریقہ اختیار  کرتا تو میں اس پر قائم  ہوجاتا اور کسی چیز  کو قبول  نہ کرتا تھا ۔ ایک طویل مدت تک میں  مدائن کے  جنگلوں میں نفس کشی کرتا رہا میں نے  اپنے نفس کو  مختلف  مجاہدوں٬  ریاضتوں اور مشقتوں میں ڈ الے  رکھا۔ ایک  سال تک میں گری ہوئی چیزیں اٹھا کر کھاتا رہا۔  دوسرے سال میں صرف  پانی پیتا تھا۔ تیسرے سال نہ میں نے کچھ کھایا اور نہ ہی پیا اور  نہ ہی سویا۔ ایک مرتبہ شدید سردی کی وجہ سے میں ایوان کسریٰ کے کھنڈ رات میں سویا تو رات بھر میں چالیس  مرتبہ احتلام ہوا ہر  مرتبہ دریائے  دجلہ پر  جا کر غسل کیا پھر نیند  سے بچنے کے لیے محل  کے اوپر  ایک ویران جگہ  پر چڑھ گیا  اور وہاں  دو سال تک قیام کیا وہاں پر  سردی کے علاوہ کوئی ایسی  چیز میسر  نہ تھی جسے میں کھا سکتا۔  ہر سال ایک بزرگ وہاں آتے اور مجھے  ایک اونی جبہ دے کر  چلے جاتے ۔  اس طرح میں نے  بے شمار  طریقوں سے  نفس سے  چھٹکارا  پانے کی کوشش کی۔ لوگ  مجھے دیوانہ  سمجھتے  تھے ۔ 

حضرت  شیخ ابو القاسم بن مسعود فرماتے ہیں کہ  میں نے حضور سیدنا غوث الاعظم سے سنا کہ آپ نے فرمایا کہ سیاحت  اور طریقت کے ابتدائی  دور میں مجھ پر  بہت سی کیفیات  طاری ہوئیں میں ان میں اپنے  وجود سے غائب ہوجاتا تھا  اور اکثر وبیشتر  بے ہوشی کے  عالم میں دوڑا  کرتا تھا ۔  جب مجھے ہوش  آتا تو میں کسی  ویرانے میں پڑا ہوتا تھا۔ 

حضرت شیخ ابو  اللعباس  احمد بن یحییٰ بغدادی  فرماتے ہیں کہ  حضو ر سیدنا  غوث الاعظم نے بتایا کہ  میں نے  چالیس سال  تک عشاء کے وضو سے فجر کی  نماز ادا کی  اور پندرہ سال تک ایک پاؤ ‏ ں پر کھڑے ہو کر صبح تک قرآن مجید ختم کیا ۔  ایک رات میں ایک سیڑھی  پر چڑھ رہا تھا کہ  میرے نفس  نے مجھ سے  کہا کاش تو ایک  گھڑی  سوجائے اور پھر اٹھ کر  عبادت کر لے  جیسے ہی یہ خیال میرے دل میں آیا  میں وہیں ایک پاؤ ‏ ں پر کھڑا ہوگیا اور  قرآن مجید  کی تلاوت  شروع کردی  اور اسی حالت  میں پورا قرآن ختم کیا ۔ 

حضور سیدنا  غوث الاعظم سید عبدالقادر جیلانی  کے صاحبزادے سے مروی ہے کہ میں نے  اپنے والد  ماجد سے سنا کہ دوران سیاحت  وہ ایک لق ودق  صحرا میں جا نکلے جہاں پانی کا  کوئی نشان تک  نہ تھا وہ کئی  روز تک  وہاں بھوکے پیاسے پڑے رہے ۔  ایک دن بادل  آئے  اور بارش کی کچھ بوندیں ان پر گریں تو انہیں ہوش آیا۔ پھر انہوں نے  ایک نور دیکھا جس سے آسمان کا کنارا  روشن تھا۔  اس نور سے ایک شکل ظاہر  ہوئی  اور اس نے آپ کو  پکارا: اے عبدالقادر  میں تیرا رب ہوں اور تیرے اوپر حرام تمام  چیزوں کو حلال کرتا ہوں۔  آپ نے یہ سنتے ہی اعوذ باللہ پڑھنی  شروع کردی۔ جس سے وہ نور غائب ہوگیا ۔  اور اس نے دھوئیں کی شکل اختیار  کرلی۔ اور کہنے لگا اے عبدالقادر تم نے اللہ  عزوجل  کے حکم سے اور اپنے علم کے ذریعے میرے دھوکے سے نجات پائی ہے ورنہ میں اپنے اس دھوکے سے ستر اہل طریقت کو گمراہ  کر چکا ہوں۔ سیدنا عبدالقادر جیلانی  نے فرمایا کہ یہ میرے رب  تعالیٰ کا مجھ پر خاص فضل  وکرم ہے لوگوں نے آپ سے پوچھا کہ آپ کو کیسے پتہ چلا کہ  وہ شیطان ہے؟ تو آپ نے  بتایا کہ  اس کی بات سے کہ میں حرام  ا
شیاء کو حلال کرتا ہوں ۔  مجھے معلوم ہے کہ اللہ عزوجل کبھی بھی  بری چیزوں کا حکم نہیں دیتا اور جو چیز  شریعت محمدی ﷺ میں حرام ہے وہ میرے لیے  حلال کیسے ہو سکتی ہے ؟ 

حضرت شیخ  صیرفی سے منقول ہے کہ حضور  سیدنا غوث الاعظم حضرت سیدنا عبدالقادر جیلانی نے فرمایا کہ جب میں نے بغداد کو چھوڑ کر ویرانوں میں رہنا شروع کیا تو شیاطین انسانی شکلوں میں میرے سامنے آتے وہ ہر قسم کے اسلحہ سے  لیس ہوتے وہ مجھ سے  جنگ کرتے اور مجھ پر آگ کے شعلے  برساتے  میں نے اپنے دل  میں ان سے لڑنے  کے لیے حوصلہ٬  ہمت  اور جرات  جمع  کی اور ہر میدان میں ثابت قدمی کا مظاہرہ کیا ۔  ہاتف غیبی سے آواز  آتی کہ اے عبدالقادر اٹھو اور  ان کا مقابلہ کرو ہم تمہاری  مدد کریں گے۔ جب میں ان کا مقابلہ کرتا تو وہ فرار  ہوجاتے تھے ۔  ایک شیطان نے مجھ سے کہا کہ یہ جگہ چھوڑ کر چلے جاؤ ‏  میں تمہارا  برا حال کردوں گا۔ میں نے اس  کے منہ پر  طمانچہ رسید کیا  جس کی وجہ سے وہ الٹے  پاؤ ‏ ں بھاگ گیا۔  میں شیطانوں کو دیکھ کر  لاحول ولا قوۃ پڑھتا تو وہ جل کر راکھ ہوجاتے ۔ 

ایک دن ایک نہایت بدصورت شخص میرے پاس آیا اور  کہنے لگا کہ میں ابلیس  ہوں آپ نے  مجھے اور  میرے  گروہ کو تنگ  کردیا ہے میں نے اسے  کہا کہ یہاں سے دور ہوجا۔  اچانک ایک غیبی ہاتھ  نمودار  ہوا اور شیطان کے سر پر  ضربیں لگانے لگا جس سے وہ  زمین میں دھنس گیا۔  تھوڑی  دیر بعد ابلیس  ہاتھ میں بھڑکتے ہوئے شعلے  لے کر دوبارہ نمودار  ہوا اور مجھ پر  حملہ کرنے لگا اچانک ایک نقاب پوش  گھوڑے سوار آیا  اور میرے ہاتھ میں ایک  تلوار دی کہ ابلیس سے جنگ کرو ۔  ابلیس وہ تلوار  دیکھتے ہی الٹے  قدموں بھاگ گیا ۔ 

  حضور سیدنا عبدالقادر جیلانی فرماتے ہیں کہ شیطان نے میرے گرد بے شمار جال  بچھائے۔ میں نے اس سے پوچھا کہ یہ تو کیا کرتا ہے  تو وہ کہنے لگا کہ  یہ دنیاوی وساوس ہیں اور  میں ان کے ذریعے  ہی جال بچھا کر تم جیسے  لوگوں کا شکار  کرتا ہوں۔  میں نے  ایک سال تک  اس شیطان کا مقابلہ کیا اور اسکے  بچھائے  ہوئے تمام جالوں کو ختم کر دیا ۔  اس کے بعد میرے سینے کو کھول  دیا گیا اور مجھ  پر بے شمار  علائق ظاہر ہوگئے۔  میں نے  ان علائق  کے متعلق پوچھا تو پتہ چلا کہ  یہ خلق کے اسباب ہیں جو تم سے ملے  ہوئے ہیں۔  میں سال بھر ان کی  طرف توجہ رہا پھر وہ مجھ سے جدا ہوگئے۔ جب  مجھ پر میرا  باطن ظاہر  ہوا تو میں نے  اپنے قلب کو بہت سے علائق  سے ملوث پایا میں نے دریافت کیا کہ یہ کیا ہیں  تو پتہ چلا کہ  یہ  تمہارے ارادے اور اختیارات ہیں۔ ایک  سال بعد وہ مجھ سے  دور  ہوگئے  اور میرا قلب تمام غلاظتوں سے نجات پا گیا۔  پھر میرا  نفس مجھ پر  ظاہر ہوا اس میں بھی کچھ امراض  تھے ایک سال تک  میں اس کی  طرف متوجہ رہا تو نفس  کے تمام  امراض بھی ختم ہوگئے  اور نفس کا شیطان بھی  کلمہ پڑھ کر مسلمان ہوگیا  اس کے بعد  میرے تمام امور اللہ کے لیے ہوگئے  اور میں اپنی  ذات سے باہر  نکل آیا۔ پھر میں توکل کے دروازے کی طرف بڑھا وہاں بہت ہجوم تھا  میں اس ہجوم کو چیرتا ہوا شکر کے دروازے پر پہنچا وہاں بھی ہجوم ملا میں اس میں سے نکل کر  مشاہدہ اور پھر مشاہدہ سے فقر  کے دروازے تک پہنچا۔ فقر کا دروازہ خالی تھا میں اس دروازے سے اندر  داخل ہوگیا یہاں پر  مجھے ایک بہت بڑے روحانی خزانے کی فتوحات  سے نوازا  گیا اور دنیا کے  تمام خزانے میرے لیے کھول دیئے گئے۔  مجھے روحانی  عزت٬ دائمی تمنا اور خالص  آزادی  عطا کی  گئی۔ میری ہستی اور میری  صفات سب ختم ہوگئیں اور میری ہستی  کی جگہ کسی اور نے  لے لی۔ 

سیدناغوث الاعظم فرماتے ہیں کہ  ازل سے اللہ تعالیٰ نے روحانی تربیت  کا ایک سلسلہ جاری کیا ہے ایک فیض دیتا ہے  اور دوسرا فیض  حاصل کرتا ہے ۔  آپ نے پچیس سال تک سخت مجاہدات کیے اور واپس بغداد  تشریف لے آئے وہاں حضرت حماد  بن مسلم دباس سے روحانی فیوض وبرکات  حاصل کیے۔ حضرت شیخ  ابو سعید  مخزومی نے آپ کو  خرقہ خلافت عطا  فرمایا اور فرمایا کہ اے عبدالقادر یہ وہ خرقہ ہے جو حضور  اکرم ﷺ نے سیدنا علی المرتضیٰ کو عطا فرمایا  انہوں نے یہ خرقہ خواجہ حسن بصری  کو عطا  فرمایا تھا جن سے ہوتا ہوا  یہ مجھ تک  پہنچا ہے۔  جب حضور سیدنا  غوث الاعظم نے وہ خرقہ زیب تن کیا تو آپ پر بے شمار انوار وتجلیات کی بارش  ہونا شروع ہوگئی۔ 

حضرت شیخ  قائد الاوانی سے مروی ہے کہ ایک مرتبہ حضور  سیدنا غوث الاعظم سے پوچھا گیا کہ آپ کی  بزرگی اور عظمت کا کیا  راز ہے تو آپ نے فرمایا کہ میں کبھی جھوٹ نہیں بولتا اور کبھی کسی  سے کذب بیانی نہیں کرتا ۔ 

حاصل کلام: 

حضور سیدنا عبدالقادر جیلانی  کی شخصیت تمام انسانیت کے لیے  مینارہ نور کی حیثیت رکھتی ہے۔ وہ اعلیٰ  اخلاق وکردار  کے حامل تھے ۔  ساری زندگی اپنے رب کی رضا  کی تلاش  میں سرگرداں رہے اور آخر کار غوثیت کے اعلیٰ مقام پر فائز ہوئے ۔ آج بھی دنیا  ان کے باطنی فیض  سے مستفید  ہورہی ہے کیونکہ اولیاء اللہ اس دنیا سے رخصت ہونے کے بعد عالم بقا میں اپنی شان وشوکت  کے ساتھ جلوہ نما ہوتے ہیں اور لوگ ان سے نور وفیض حاصل کرتے ہیں ۔ 

حوالہ جات:

۱۔ 
  فتوح الغیب از حضور سیدنا غوث الاعظم سیدنا عبدالقادر جیلانی 

۲۔    غنیتہ الطالبین از حضور سیدنا غوث الاعظم سیدنا عبدالقادر جیلانی 
۳۔ 
  قلائد الجواہر از شیخ محمد یحییٰ التاوفی الحنبلی 

۴۔  
  بحجتہ الاسرار معدن از حضرت  نور الدین ابو الحسن علی بن یوسف 

۵۔     اقوال اولیاء از علامہ فقیر محمد  جاوید  قادری 

محمد موسیٰ بھٹو

ذہانت  جب قلب کے تابع

ہوتی ہے تو معاشرے میں تحرک برپا ہوتا ہے

معاشرے کی بہتر سمت میں  تعمیر کا کام ایسا ہے٬  جو فرد وافراد  کی اصلاح سے وابستہ  ہے٬ معاشرہ وریاست جب اخلاقی اعتبار سے  تنزلی کا  شکار ہوتی ہے تو وہ  تنزل دراصل  فرد وافراد کی اخلاقی گراوٹ ہی کا نتیجہ ہوتا ہے ۔ 

معاشرے کی تعمیر  کا کام ذہین وباصلاحیت افراد زیادہ بہتر اور مؤ ‏ ثر طور پر کر سکتے ہیں٬ اس لئے کہ کند ذہین اور  صلاحیتوں سے  محروم فرد  دوسروں کو قائل کرنے سے قاصر ہوتا ہے٬ لیکن ذہین فرد میں عام طور پر بعض  ایسی کمزوریاں موجود ہوتی  ہیں٬  جس کی وجہ سے بدقسمتی سے وہ معاشرےکی  اصلاح کے سلسلے میں اپنے حصہ کا کردار  ادا کرنے میں کمزور  ہوتا ہے ۔ 

ذہین افراد میں موجود ان کمزوریوں کی نشاندہی  اس طرح کی جا سکتی ہے ۔ ایک کمزوری اپنی  اصلاح کی فکر  کا نہ ہونا٬ اور دوسروں کی اصطلاح فکر کی غالب  ہونا ہے٬ یعنی اپنی  اصلاح کی قیمت پر دوسروں کی فکر  کا موجود  ہونا ہے٬ دوسری کمزوری  زیادہ بولنے کی عادت کا ہونا ہے٬ جس کی وجہ سے اکثر دوسرے  ان کی تنقید کا  نشانہ بنے رہتے ہیں۔ 

تیسری زیادہ میل جول اور رابطہ کے مزاج کا  ہونا ہے٬ زیادہ  میل جول سے  دوسروں کے منفی اثرات مزاج کا حصہ بننے  لگتے ہیں٬ چوتھی  کمزوری  حقائق کی دنیا سے صرف نظر کرکے خیالی منصوبے بناتے رہنا  ہے ۔ اور خیالی  یعنی ناقابل  عمل  منصوبوں میں اپنی صلاحیتوں اور وقت کو ضایع کرنا ہے٬ ذہین افراد  میں موجود یہ  کمزوریاں دراصل ایک ہی بڑی کمزوری  کا نتیجہ ہوتی ہے ٬ وہ کمزوری  خود رائی اور اپنی شخصیت ہی کو حرف آخر  سمجھنے کی بیماری  ہوتی ہے ۔ 

یہ کمزوری یا کمزوریاں خود احتسابی  کے ذریعہ ہی دور ہو سکتی ہیں٬ اور اس سے اپنی  شخصیت میں موجود خفتہ صلاحیتیں بیدار ہو سکتی ہیں٬ اور  خود احتسابی  کے لئے  مجاہدے ضروری  ہیں٬ مجاہدوں کے بغیر قلب پر وہ حقائق  منکشف  نہیں ہو سکتے٬ جس سے فرد  نفس کی وسیع دنیا  کا مشاہدہ کر سکے  اور نفس کی  مکر وفریب کی واردات کو سمجھ سکے اور زندگی کے دوراہے  پر غلط  اور صحیح کے درمیان امتیاز  پیدا کرنے کی صلاحیت کا حامل  ہو سکے٬ ذہانت  جب قلب کے تابع  ہوتی ہے تو اس سے غیر معمولی  کارنامے  سرانجام  ہوتے ہیں٬  ایسے ذہین افراد نہ صرف اپنی ذات کے  لئے غیرمعمولی  طور پر کار آمد ثابت ہوتے ہیں٬  بلکہ وہ  معاشرے میں بھی  تحرک برپا کر دیتے ہیں۔ 

بس خود رائی اور اپنی شخصیت  کو حرف  آخر سمجھنے کی  نفسیات سے بلند  ہونے کی  ضرورت ہے٬ مسلمان کی حیثیت سے  ہمارے لئے  قرآن وسنت  کی تعلیم بھی یہی  ہے کہ خود احتسابی  سے کام لیکر  اللہ کی معرفت حاصل کرو ٬  اللہ کی یہ معرفت مخلصانہ  عبادت اور ذکر وفکر  کے  ذریعہ ہی حاصل ہو سکتی ہے اور صحبت  صالحہ کا  ماحول اس میں غیرمعمولی  طور پر  معاون  ومددگار ثابت  ہوتا ہے ۔ 

مخلصانہ عبادت اور ذکر وفکر  مقصود بھی ہے تو ساتھ ساتھ  فرد وافراد  کو پاکیزہ کردار  اور اخلاق حسنہ  کا حامل  بنانے کا مؤثر  ذریعہ بھی ہے۔

